
'Ba mhaith 
liom a bheith i
mo bhéirín
agat!'

Gaelscéal 
ar Scoil

Tá an béirín Gaeilge is clúití dá bhfuil ann anois ábalta Gaeilge na 
hAlbain, an Bhreatnais agus Béarla a labhairt fiú. 
Tá sé ar fáil ó www.babogbaby.com [PIC : SASKO LAZAROV/PHOTOCALL IRELAND]

Corcaigh

Ba cheart do
gach saoránach
iarracht bhreise
a dhéanamh ar
son na Gaeilge:
An tUachtarán 
Concubhar Ó Liatháin  

RINNE Uachtarán na hÉireann
achainí ar gach saoránach iar-
racht bhreise a dhéanamh le linn
2013, Bliain na Gaeilge, níos mó
úsáide a bhaint as an nGaeilge
ionas go mbeadh sí ‘ceiliúrach’
agus go mbeadh taitneamh á
bhaint aisti i ngach gné dár saol. 

Ag labhairt do ag ócáid cheil-
iúrtha i gCaifé Ghael-Taca i
gcathair Chorcaí, rinne an
tUachtarán, Mícheál D. Ó
hUigínn, ceangal follasach idir
athbheochan na teanga agus iar-
rachtaí chun na cosa a chur faoi
gheilleagar na tíre seo in athuair. 

Thagair an tUachtarán don
bhforáil in Acht na Gaeltachta in
2012 ar líonraí Gaeilge agus é ag
lua Ghael-Taca mar shampla de
phobal teanga a gheobhadh
aitheantas faoin reachtaíocht
seo. 

“Is é an aidhm leis seo aithean-
tas reachtúil a thabhairt do
phobail mar sibh féin a bhfuil
sárobair déanta agaibh taobh
amuigh den Ghaeltacht chun an
Ghaeilge a chur chun cinn.”

Más sásta a bhí an tUachtarán
leis an obair atá déanta ag Gael
Taca agus an plean uaillmhi-
anach atá ag an eagras cathair
dátheangach a dhéanamh de
Chorcaigh, luaigh sé freisin an
díomá atá air, mar an naoú
hUachtarán, ar an laghad dul
chun cinn atá déanta ag an tean-
ga ó bhunaigh Dubhghlas de
hÍde, céad Uachtarán na hÉire-
ann, Conradh na Gaeilge, in 1893.

£1,000,000
don Acadamh 

Acadamh na hOllscolaíochta Gaeilge 
chun deontas €1 mhilliún a fháil
Béim leagtha ag an Aire ar Phleanáil 
Teanga 

Tuairisc Eisiach le Méabh Ní Thuathaláin 

Tá sé fógartha ag an Aire Stáit,
Donnchadh Mac
Fhionnlaoich, go bhfuil
deontas €1 milliún le leith-
dháileadh ar Acadamh na

hOllscolaíochta Gaeilge, Ollscoil na
hÉireann, Gaillimh.

Ag labhairt dó ar an bhfón le heagar-
thóir Ghaelscéal, leag an tAire Mac
Fhionnlaoich an-bhéim ar an tábhacht a
bhaineann leis an deontas seo don
phleanáil teanga agus an suntas a
bhaineann leis maidir leis an Stráitéis
Fiche Bhliain don Ghaeilge.

Dúirt sé go bhfuil “an saineolas i dtaca
le pleanáil teanga ag an Acadamh.” 

Beidh €1m á cheadú aige don Údarás
um Ard-Oideachas le leithdháileadh ar
Acadamh na hOllscolaíochta Gaeilge

chun “go gcuirfidh sé ar a gcumas
leanúint leis an obair atá ar siúl acu” sna
trí ionad Ghaeltachta i nGaoth Dobhair,
i gCarna agus ar an gCeathrú Rua sa bhli-
ain acadúil 2012/13.

Rinneadh athstruchtúrú ar an
Acadamh níos luaithe i mbliana le dul i
ngleic leis an ísliú suntasach de
€700,000 ar chaiteachas an Acadaimh i
mbliana  de bharr laghduithe ar
mhaoiniú seachtrach le tamall.  

Tháinig laghdú 14% ar an gcaiteachas
sa bhliain acadúil reatha go dtí €6.1 mil-
liún. Tá maoiniú an Acadaimh lagh-
daithe ó €10 milliún in 2008. Tá an
tAcadamh i ndiaidh costas na foirne a
laghdú i mbliana trí shosanna gairme,
uaireanta laghdaithe agus sraith
scéimeanna deonach a thairiscint
d’fhoireann an Acadaimh. 

Daonáireamh TÉ 2011:
Idir mhaith agus olc
Colm Ó Broin 

BHÍ idir mhaith agus olc do lucht na
Gaeilge ó Thuaidh i dtorthaí
Dhaonáireamh 2011 a foilsíodh
inné. 

Mhéadaigh líon na ndaoine le
‘cumas’ sa Ghaeilge ó 167,487 in
2001 go dtí 184,898 anuraidh (ó
10.4% den phobal go dtí 10.65%).

Tháinig laghdú suntasach ar líon
na ndaoine a bhfuil léamh,  scríobh,
labhairt agus tuiscint na Gaeilge acu,
áfach, ó 75,125 go dtí 64,847.

Cuireadh ceist faoin
‘bpríomhtheanga’ a bhí ag daoine sa
daonáireamh anuraidh. Tháinig an
Ghaeilge sa cheathrú háit faoin gceist
seo. 

Ar lean ar leathanach 4

NUACHTNÁISIÚNTA

Oifig an 
Spidéil: 

00353-91-897766

Ciarán Dunbar 
Eagarthóir

ciaran.dunbar@gaelsceal.ie

Colm Ó Broin
Iriseoir

colm.obroin@gaelsceal.ie

Méabh Ní Thuathaláin
Iriseoir

meabh.nithuathalain@gaelsceal.ie

Caroline Ní Chualáin
Oideachais

scoil@gaelsceal.ie

Gráinne McElwain
Spóirt

grainne.mcelwain@gaelsceal.ie

Patricia Ní Chonghaile
Comhordaitheoir Táirgíochta

patricia.nichonghaile@gaelsceal.ie

Baineann Gaelscéal úsáid  as Gaelspell agus
Ceart, bogearraí a chabhraíonn le litriú agus
gramadach na Gaeilge, www.cruinneog.com

Níl spás ar
bith ar an
liosta áthais
do Ghaelscoil
Bharra go dtí
2015
Concubhar Ó Liatháin 

CUIRFEAR tús le hobair
san Athbhliain ar luach
€370m de thionscnaimh
thogála scoileanna ar fud
na tíre agus tá seacht
nGaelscoil agus Gael-
choláiste amháin ar an lios-
ta áthais. 

Ach níl aon rian de
Ghaelscoil Bharra i mBaile
Átha Cliath ar an liosta do
2013 a bhí faoi chaibidil i
nGaelscéal le gairid. Tá dal-
taí Ranga a Sé na scoile sin
ag freastal ar ranganna i
dtigh tabhairne tar éis gur
thit an díon ina seomra
ranga réamhdhéanta.
Tuigtear ón scoil go bhfuil
siad ar an liosta do 2015.

Anuas ar líon na scoilean-
na nua a gcuirfear tús lena
dtogáil in 2013, tá dornán
tionscnamh togála eile ina
leanfaidh obair ar
Ghaelscoileanna ar
cuireadh tús leo níos
luaithe i mbliana. 

Cuid é seo de thionsc-
namh togála scoileanna ar
fiú €2 billiún é agus a
mhairfidh ó 2012-16. 

Ar na Gaelscoileanna nua
a bhfuil tús le cur leis an
obair orthu le linn 2012, tá
Gaelscoil an Ghort Álainn i

dtuaisceart chathair Chor-
caí. Bhí aighneas fada
dlithiúil ann mar gheall ar
shuíomh na scoile sin ach
tháinig deireadh leis an raic
nuair a rialaigh an Ard-
Chúirt ar son na togála in
ainneoin achainí ó roinnt
áitritheoirí a bhí buartha
faoi spás poiblí a bheith á
chur i leataobh don scoil. 

Beidh Gaelscoil Chalaidh
an Treoigh i Luimneach ag
fáil foirgnimh nua scoile
freisin. Agus tá foirgneamh
nua geallta do Ghaelscoil
na Mí i gCill Dhéagláin, do
Ghaelscoil Éadan Doire in
Uíbh Fhailí, Gaelscoil Inis
Córthaidh i Loch Garman
agus Gaelscoil an Inbhir
Mhóir i gCill Mhantáin. 

Is é Coláiste na Coiribe i
nGaillimh an t-aon mheán-
scoil Ghaeilge atá ag fáil
foirgneamh nua sa bheartas
togála seo do 2013. 

Tá obair ar bun cheana
féin ar roinnt Gaelscoilean-
na eile, ina measc Gaelscoil
Chloch na Coillte i gContae
Chorcaí, foirgneamh a
bheidh réidh i Meán
Fómhair 2013. Tá liosta
iomlán na scoileanna a
bheidh ag fáil foirgneamh
nua nó síneadh ar fáil ar
www.education.ie.

£1,000,000 don Acadamh 
Ar lean ó leathanach a haon
Dúirt an tAire Stáit go bhfuil sé táb-

hachtach go mbeadh an “tacaíocht
chuí” ar fáil ón Acadamh, idir oiliúint
agus chomhairle, don Roinn agus d’Ú-
darás na Gaeltachta chomh maith leis
na heagrais phobalbhunaithe
Ghaeltachta a roghnófar chun cúram a
dhéanamh don phleanáil teanga ag eas-
cairt as Acht na Gaeltachta. 

Tá plean oibriúcháin leagtha amach
ag an Acadamh dóibh féin don bhliain
acadúil reatha agus tá an phleanáil
teanga sa Ghaeltacht lárnach sa phlean
sin,” arsa an tAire Stáit Mac
Fhionnlaoich

“Tá taithí agus saineolas ag an
Acadamh i réimse na pleanála teanga
agus na forbartha pobail agus tá sé i
gceist go mbeidh an tAcadamh ag
cabhrú go praiticiúil le clár oiliúna a
chur i bhfeidhm ag baint úsáid as na
hionaid atá acu sa Ghaeltacht,” a dúirt
an tAire Mac Fhionnlaoich.

“Is cúnamh straitéiseach é seo le go
leanfaidh láithreacht na hOllscoile sa
Ghaeltacht agus go mbeidh leanú-

nachas i gceist ó thaobh na gcúrsaí agus
an tacaíocht a chuirtear ar fáil don
phobal ar an talamh,” a dúirt an tAire
Stáit, ar a bhfuil freagracht air maidir le
Gaeilge agus Gaeltacht, chomh maith
leis na hoileáin amach ón gcósta. 

Chuir sé béim ina ráiteas ar an
struchtúr buan atá ag an Acadamh sa

Ghaeltacht anois, le buntáistí sainiúla
maidir le cur i bhfeidhm na Straitéise 20
Bliain don Gaeilge.

“Tá foireann an Acadaimh sa
Ghaeltacht ag feidhmiú i measc an
phobail sin, tá cúrsaí sainiúla forbartha
agus iarchúram i gceist le comhair-
liúcháin nuair is gá,” a dúirt sé.

Foireann shóisearach Choláiste Íde, An Daingean, a roghnaíodh mar churaidh ag Craobh Réigiúnach de Chomórtas Díospóireachta
Uí Chadhain 2013 i gCaiseal Mumhan le déanaí- ó chlé: Máire de Hóra ( múinteoir ), Helena Ní Rócháin, Sinéad Ní Dhúgáin, Aoife
Nic Ionnrachtaigh, Emily Ní Shiochrú.      

Acadamh na hOllscolaíochta Gaeilge, an Cheathrú Rua

SCÉIMEANNA MAOINITHE 2013

Tá Foras na Gaeilge ag glacadh le hiarratais 
do na scéimeanna a leanas:

- Scéim - An Ghaeilge sa Phobal

- Scéim um Ábhair Dhátheangacha/Ghaeilge

- Scéim um Chomharthaíocht Dhátheangach/Ghaeilge

- Scéim na gCampaí Samhraidh

- Scéim na nImeachtaí Óige

- Scéim na bhFéilte

- Scéim na gComplachtaí Drámaíochta

- Scéim Cholmcille (Gaeilge na hAlban &
 Gaeilge na hÉireann)
 

TUILLEADH EOLAIS 
www.gaeilge.ie/sceimeanna
T: +353 1 639 8400

Ar lean ó leathanach a haon
“Níl mé féin sásta leis an

méid atá bainte amach agus
táim ag iarraidh ar gach saorá-
nach iarracht speisialta a
dhéanamh in 2013. Caithfimid
a choimeád i gcuimhne go
bhfuil an Ghaeilge á húsáid ar
feadh 2500 bliain, an teanga is
ársa atá fós in úsáid in iarthar
na hEorpa.

“Tá tábhacht ag baint léi ó
thaobh cultúir agus féiniúlach-
ta de agus, chomh maith leis
sin, chun an Gaelachas agus an
tÉireannachas a chur i gcrích.

“Nuair a dúirt mé nach raibh
mé róshásta, tá sé fíor go bhfuil
éacht bainte amach agaibh
féin. Ach ag an am céanna, tá
sé sofheicthe dom féin go
bhfuil an Ghaeilge sleamh-
naithe siar in áiteanna éagsúla. 

“Iarraim ar dhaoine iarracht
speisialta a dhéanamh; iarraim
ach go háirithe orthu seo a
bhfuil an t-am nó a bhfuil an
cúram orthu an Ghaeilge a
úsáid iarracht bhreise a
dhéanamh i rith 2013.”

Mhol sé do dhaoine an
Ghaeilge a úsáid an oiread
agus is féidir, an Ghaeilge a
fhoghlaim nó a fheabhsú,
cuairt a thabhairt ar an
nGaeltacht féin agus
teagmháil a dhéanamh leis na
Gaeil atá thar lear agus, mar a
mhol lucht na hAthbheochana
120 bliain ó shin, earraí déanta
in Éirinn a cheannach chun an
geilleagar a chur ar a chosa arís
agus a bheith bródúil as ár

bhféiniúlacht féin agus as ár
gcultúir.

“Ceapann daoine áirithe go
bhfuil sé ceart go leor leanúint
ar aghaidh leis an méid Gaeilge
atá in úsáid.

“Nílim féin, mar Uachtarán,
sásta leis sin. Caithfimid iar-
racht eile a dhéanamh. Caith-
fimid í a chur i ngnáthúsáid
chun go mbeidh daoine com-
pordach léi. Níl aon teora leis an
méid is féidir linn a dhéanamh. 

“Iad san nach bhfuil Gaeilge
acu, beidh na mílte seansanna
sa bhliain atá le theacht chun
tíocht ar an Gaeilge i ranganna;
agus iad san a bhfuil Gaeilge lag
acu, í a threisiú.

“Is iad a bhfuil an méid
Gaeilge atá ag teastaíl chun
gnáthobair an lae a dhéanamh a
bheidh mé ag iarraidh orthu í a
úsáid, ionas go mbeadh sí
nádúrtha agus go mbeadh sí
ceiliúrach agus go mbainfimid
taitneamh aisti i ngach gné dár
saol.”

Tugadh chun cuimhne an
éacht oibre a rinne an
ghníomhaí teanga, Pádraig Ó
Cuanacháin, le linn na hóráide
sa Chaifé Cois Laoi Dé hAoine.

Tá Gael-Taca, a thionscnaigh
réabhlóid teanga i gContae
Chorcaí ó na 1980í ar aghaidh,
cúig bliain is fiche d’aois i
mbliana agus ba é buaic na
bliana ceiliúrtha cuairt a
Shoilse, Uachtarán na hÉire-
ann, ar an ionad atá suite cois
abhann ar Ché Uí Shúilleabháin
i lár na cathrach. 

Ba cheart do gach saoránach 
iarracht bhreise a dhéanamh ar
son na Gaeilge: An tUachtarán 

“Ní bheadh muid anseo in
aon chorr murach duine
amháin a chuir a chroí agus a
anam isteach i nGael-Taca,”
dúirt an tUachtarán ina óráid. 

“Bhí Pádraig ar duine de na
chéad cheannródaithe a bhu-
naigh Gael-Taca agus b’fhear
físiúil tionscnach é a chreid go
láidir go raibh bá ag lucht gnó
Chorcaí don Ghaeilge agus
gurbh  fhiú go mór iad a
ghríosadh chun í a chur chun
cinn ar shlite praiticiúla go
laethúil.”

Bhí Pádraig agus Gael-Taca

lárnach i mbunú go leor
Gaelscoileanna i gcathair agus i
gContae Chorcaí agus tá barra
agus fás ar an ngluaiseacht sa
cheantar ó shin.  Bhí an
caidreamh a chothaigh Pádraig
leis an lucht gnó agus an
tacaíocht a fuair sé lárnach sa
bhforbairt sin. 

Thréaslaigh an tUachtarán le
gach a bhfuil déanta ag Pádraig
Hamilton, Cathaoirleach Ghael-
Taca, Adrian Breathnach, rúnaí
an choiste, agus na baill eile go
léir chun an Caifé a thabhairt ar
an bhfód.

An tUachtarán, Michael D. Higgins ar cuairt ag Caifé Cois Laoi, Corcaigh, Dé hAoine seo caite. 

NUACHT   BLÚIRÍNÍ
Inniúchadh i ndiaidh gur scaoileadh
le clamhán óg 
Fuarthas clamhán óg i gceantar Ros na
Rí, i gCo na Mí ar an Luan seo caite
agus é buailte roinnt uaireanta le piol-
lairí. Cé go raibh sé fós beo ag an am
cailleadh é go gairid ina dhiaidh sin. 

“Is éan creiche cosanta  é an
clamhán agus tá muid iarraidh go
rachadh duine ar bith a bhfuil eolas
acu faoin gcás seo i dteagmháil leis na
Gardaí nó leis an maoirseoir páirce san
Uaimh, i gCo. na Mí,” arsa Annette
Lynch, ón tSeirbhís Páirceanna
Náisiúnta agus Fiadhúlra. 

Tá éin chreiche faoi chosaint in
Éirinn ó 1999 i leith agus níl cead iad a
chaitheamh. 

Cruinniú ag
Gaillimh in
Aghaidh Cogaidh
Beidh cruinniú
cinnbhliana ag an
eagraíocht ‘Gail-
limh in Aghaidh
Cogaidh’ Tí
Richardson ar an
bhFaiche Mhór i
nGaillimh oíche
Déardaoin ag a 8.00i.n. Tá sé i gceist ag
an gcruinniú bealaí nua a leagan amach
le cur in aghaidh an cheangail atá ag
Éirinn le cogaí SAM. Beidh Michael
Randle , gníomhaí síochána ón
mBreatain agus údar an leabhair "Civil
Resistance" ag labhairt ag an gcruinniú. 

Dearbhán dinnéir ar fáil do 1,500
teaghlach i mBaile Átha Cliath
Gheobhaidh níos mó ná 1,500 teaghlach
i mBaile Átha Cliath dearbhán chun tur-
caí agus gambún a cheannach a bhuío-
chas don fhear grinn, Brendan O’Car-
roll. 

Bhronn an fear atá taobh thiar den
tsraith rathúil ‘Mrs Brown's Boys’ a
chraoltar ar RTÉ i measc stáisiúin eile,
lear suntasach airgid ar Chumann
Naomh Uinseann de Pól (SVDP) chun na
dearbhán dinnéir a chur ar fáil do
dhaoine atá ar an ngannchuid faoi Nol-
laig. 

Ghlac an cumann a mbuíochas agus
dúirt siad go bhfuil níos mó daoine ná
riamh ag cur iarratais isteach ag lorg bia.

Seoltar scéalta chuig:
nuacht@gaelsceal.ie

“Flegs” - Ní mar a shíltear bítear 

CLEAS soiniciúil a chuir tús leis an
raic faoi bhratach na Breataine a
bheith ar foluain os cionn Halla na
Cathrach i mBéal Feirste. 

Chuaigh an cleas ó smacht, agus tá
sé anois ar aimhleas na bpáirtithe a
spreag. 

Baineann sé i dtús báire le
toghcheantar Bhéal Feirste Thoir, a
bhuaigh Naomi Long do Pháirtí an
Chomhaontais ón DUP sa toghchán
deireanach do Westminster. Vótáil
comhairleoirí náisiúnacha do mho-
ladh ó Pháirtí an Chomhaontais, go
mbeadh an bratach ar foluain 20 lá
sa bhliain, ní achan lá mar atá anois. 

Tá an DUP sásta úsáid a bhaint as
achan saghas cleas le Béal Feirste
Thoir a bhuachan. Sin an chúis go
bhfuil feachtas anois acu in éadán
Pháirtí an Chomhaontais.

Tá a n-ábhar féin ag Páirtí Aon-
tachtach Uladh (UUP) a bheith ag
tacú leo. Tá Páirtí an Chomhaontais
sna sála orthu. Ar Chomhairle
Cathrach Bhéal Feirste, tá a dhá
oiread Comhairleoirí acu seo agus
atá ag an UUP agus iad 3,700 vóta
chun tosaigh sa chathair. 

Tuigeann an dá pháirtí Aontach-
tach gur vóta Protastúnach, aon-
tachtach (‘a beag), atá anois ag Páirtí
an Chomhaontais. Mar sin, scaip an
dá pháirtí 40,000 bileog i mBéal
Feirste Thoir, ag ionsaí Pháirtí an
Chomhaontais maidir le ceist na
brataí.

Is iad an UVF atá ag eagrú tri-
oblóide ar na sráideanna. Thug siad

seo droim láimhe don pholaitíocht,
agus tharraing cuid mhór acu as
obair thras-phobail le tamall anuas.
Léiriú air sin an dóigh ar thug Billy
Hutchinson ón bPáirtí Aontachtach
Forásach (PUP – eite polaitiúil an
UVF) tacaíocht 10 bliain ó shin do
mholadh seo Pháirtí an Chomhaon-
tais. An seachtain seo caite, bhí sé ag
eagrú agóidí ina éadán.

Beart iontach práinneach ag an
UVF ná go bhfuil an Historical
Enquiries Team anois ag fiosrú dún-
mharuithe a bhain leis an UVF. Bhí
na círéibeacha mar bhagairt ón UVF
faoin rud a tharlódh má leantar leis
na fiosruithe.

B’ar aimhleas an dá pháirtí mhóra
Aontachtacha é gur imigh na hagóidí
ó smacht. Dar le dílseoirí go raibh
siad tubaisteach, mar nach raibh
sprioc ar bith leo. 

Leis, thóg bolscaireacht an DUP
ceist: má tá Sinn Féin ag iarraidh
‘Breataineachas’ a scrios, cad chuige
go bhfuil Peter Robinson chomh
mór sin le Martin McGuinness?
Agus, ar ndóigh, cuireann sé
deireadh leis an iarracht ag Robin-
son le hAontachtaithe Caitliceacha a
mhealladh chuig an DUP. 

Chuidigh na hAontachtaithe le
Sinn Féin. Vótáil comhairleoirí Shinn
Féin go mbeadh bratach na
Breataine ar foluain os cionn Halla
na Cathrach. Ba vóta é nach mbeadh
cuid mhór náisiúnaithe, fiú tacadóirí
de chuid an SDLP, sásta leis: ach
seachnaíodh conspóid. 

Anailís le hAnton Mac Cába ar a bhfuil ag titim
amach ar shráideanna Bhéal Feirste

Dílseoir ag iarraidh go mbeadh ómós cuí á thabhairt do Bhratach na
Breataine. Rinne Dílseoirí  ionsaí buama peitril ar bhan-phoilín de chuid
an PSNI oíche Dé Luain agus tá agóidí fós ag dul ar aghaidh, go háirithe i
mBéal Feirste.[PIC : LAURA HUTTON/PHOTOCALL IRELAND]

An Móramh
Briotanach caillte
ó Thuaidh 

Colm Ó Broin 

TÁ níos lú ná leath de na daoine sna
Sé Chontae ina Bhriotanaigh nó ina
bProtastúnaigh den chéad uair ó
bunaíodh Tuaisceart Éireann, de réir
an daonáirimh is deireanaí.

Léirigh na torthaí go ndeir 48% de
phobail an Tuaiscirt gur Briotanaigh
iad. Deir 28% gur Éireannaigh iad
(25% a deir gur ‘Éireannaigh amháin’
iad). Is ‘Northern Irish’ 29% den
phobal (21% a rinne cur síos orthu
féin mar ‘Northern Irish’ amháin).

Ó thaobh reiligiúin de, tá líon na
ndaoine ó chúlra Protastúnach lagh-
daithe ó 53% go dtí 48% agus tá an
líon ó chúlra Caitliceach ardaithe ó
44% go dtí 45%.

Dúirt Sinn Féin gur léir go raibh
athruithe suntasacha tagtha ar an
bpobal ó 2001.

“Déanfar maíomh agus ath-
mhaíomh bunaithe air seo faoin
méid a bheas i ndán do sheasamh
bunreachtúil an Tuaiscirt nó na rudaí

a bhfuil an pobal ar a son nó ina n-
aghaidh,” arsa an Feisire Parlaiminte,
Conor Murphy.

“Is reifreann faoin teorann an t-
aon bhealach chun freagra cinnte a
thabhairt air seo. Má tá Aontachtóirí
muiníneach as na hargóintí atá acu ar
son an Aontais ní bheidh eagla ar bith
orthu roimh reifreann faoin teorann,”
ar seisean.

Chuir an DUP agus an UUP fáilte
roimh na torthaí faoi fhéiniúlacht
náisiúnta.

“An mórphictiúr atá ann ó thaobh
féiniúlacht náisiúnta de ná go bhfuil
móramh mór den phobal sásta le stá-
das bunreachtúil Thuaisceart Éire-
ann faoi láthair,” arsa Nigel Dodds ón
DUP. “Tagann na daoine seo ó gach
cuid dár bpobal.” 

Dúirt ceannaire an UUP, Mike Nes-
bitt, gur thug an páirtí faoi deara
“nach féidir ach a rá go bhfuil 25%
den phobal go cinnte ar son Éire Aon-
taithe, óir ní dhearna ach 25% cur síos
orthu féin mar ‘Éireannach’ i

ndaonáireamh 2011.
“Beidh daoine eile ag brath ar

anailís staitisticiúil ar chreidimh
reiligiúnda, ach is páirtí polaitiúil
muid, agus is í an chloch is mó ar ár
bpaidrín ná láidreacht na tacaíochta
don Aontas.”

Dúirt sé gur léir go raibh an “new
large Northern Irish block” ar a
suaimhneas maidir leis an socrú bun-
reachtúla reatha.

Tá ionsaithe á dhéanamh ag
dílseoirí ar na póilíní agus ar Pháirtí
an Chomhaontais le níos mó ná
seachtain anuas de bharr aighnis faoi
bhrat an Aontais.

Tá Dílseoirí míshásta toisc gur
vótáil an Comhaontas ar son rúin
chun líon na laethanta a mbíonn brat
na Breataine ar foluain ar Halla na
Cathrach i mBéal Feirste a laghdú go
mór.

Léiríonn an Daonáireamh go bhfuil
athrú suntasach tagtha ar chomhd-
héanamh reiligiúnach na cathrach le
deich mbliana anuas. Tá líon na bPro-
tastúnach íslithe ó 48% go dtí 42%
agus tá líon na gCaitliceach ardaithe
ó 47% go dtí 48%. Is Briotanaigh iad
42% de phobal na cathrach agus is
Éireannaigh 34% in iomlán. Rinne
26.5% cur síos orthu féin mar ‘North-
ern Irish’.

• 48% ina mBriotanaigh
• 28% ina nÉireannaigh
• 29% ina ‘Northern Irish’ 

Daonáireamh TÉ 2011: Idir mhaith agus olc

Ar lean ó leathanach a haon
Tá Béarla sa chéad áit le 1,681,171

agus tá an Pholainnis sa dara háit le
17,731. Tháinig an Liotuáinis sa tríú háit
le 6,250 agus an Ghaeilge ina diaidh le
4,164. Bhí sí chun cinn ar an tSlóvacais
(2,257) agus an tSínis (2,214). Tá 1,650
duine i mBéal Feirste a deir gurb í an
Ghaeilge a bpríomhtheanga.

Níl briseadh síos ar fáil maidir le
haois, mar sin ní féidir a rá an raibh
baint ag an ísliú atá tagtha ar líon na
ndaltaí atá ag déanamh Gaeilge don
scrúdú GCSE le blianta beaga anuas
mar chúis leis an laghdú atá tagtha ar
an méid daoine a bhfuil léamh,
scríobh, labhairt agus tuiscint na
Gaeilge acu. 

Chuir gníomhaithe Gaeilge fáilte
roimh an méadú atá tagtha ar líon na
ndaoine le cumas sa Ghaeilge.

“Tá líon na nGaeilgeoirí ag méadú sa
Tuaisceart,” arsa Fergus Ó hÍr, bainis-
teoir  Raidió Fáilte. “Tá méadú níos mó
na 10.3% ar líon na ndaoine le ‘some
ability in Irish’ ón líon a bhí ann in
2001. Is méadú suntasach é sin agus le
níos mó tacaíochta don Ghaeilge sa
chóras oideachais, do na grúpaí atá ag
obair leis an nGaeilge a chur chun
chinn i measc an phobail, do na meáin
chumarsáide Gaeilge agus le reach-
taíocht cheart ag cosaint na Gaeilge,
rachaidh an méadú sin ar aghaidh.” 

Dúirt Jake Mac Siacais ó Fhorbairt
Feirste go bhfuil “ábhar dóchais” sna
torthaí maidir le féiniúlacht agus tean-
ga. 

“Tá ardú sna figiúirí maidir le daoine
a bhfuil léitheoireacht, scríobh,
tuiscint agus labhairt na Gaeilge acu in
ainneoin gur ciotach an dóigh ar

cuireadh an cheist.” 
Dúirt sé go raibh sé “thar a bheith

dearfach” go bhfuil ceantracha ar nós
Carraig Fhearghais ann a bhfuil 378
Gaeilgeoir ann.

Ó thaobh na féiniúlachta de, dúirt
sé: “Tá  40% ag rá go bhfuil siad ‘British
Only’- an chéad uair le 400 bliain go
bhfuil siad sa mhionlach agus tá trom-
lach anois a chuireann síos orthu mar
‘Éireannaigh’ de chineál éigin.”

I dtaca leis an bhféiniúlacht, tá sé
suntasacht nach bhfuil ach 39.9% den
phobal a amharcann orthu féin mar
‘British only’, 25.3% den phobal a
mhaíonn gur ‘Irish only’ iad agus
20.9% ag maíomh gur ‘Northern Irish
only’ iad. Is ábhar machnaimh iad na
staitisticí seo do chuid de na páirtithe
polaitiúla. 

Arís eile, tá méadú ar líon na
ndaoine a bhfuil eolas acu ar an
nGaeilge, díreach mar a bhí idir 1991
agus 2001. Is dea-scéala é seo, ach ní
féidir anailís níos doimhne ná sin a
thabhairt inniu, de bhrí nach bhfuil an
t-eolas uilig ar fáil go fóill. Mar sham-
pla,  níl briseadh síos ar aoisghrúpaí
tugtha go fóill agus is dócha go mbeidh
orainn fanacht go dtí mí Feabhra sula
bhfaighidh muid an t-eolas sin.

• Líon daoine le cumas sa Ghaeilge 
ardaithe go dtí 184,898

• Líon le léamh, scríobh, labhairt & tuiscint 
síos go dtí 64,847

• Gaeilge mar ‘phríomhtheanga ag 4,175

CLUAS SA CHEANNÁRAS
Le Colm Ó Broin

Treoraithe Seasúracha 
/ Oifigigh Faisnéise 
(Poist Sealadacha)
Tá Oifig na nOibreacha Poiblí ag earcú 
Treoraithe Seasúracha/ Oifigigh Faisnéise. 
Tabhair faoi deara gur tairiscintí fostaíochta
le haghaidh poist sealadacha amháin a dhéanfar 

lena iarrthóirí a n-éiríonn leo sa chomórtas seo.

Ba chóir d'iarratasóirí gur suim leo na poist:-
• a bheith feasach ar an oidhreacht,
• taithí oibre cuí a bheith acu,
• scileanna maithe cumarsáide a bheith acu, 
• cumas maith obair le foireann
• la bheith íofa sa Gaeilge le haghaidh suíomhanna Gaeltachta.

IARRATAIS: 

Ba chóir logáil isteach ar www.opw.ie le iarratas a fháil. 

(Beidh do sheoladh ríomhphost agus d'uimhir PSP ag teastáil)
D'fhéadfadh iarrathóirí a bheith curtha ar ghearrliosa le haghaidh
agallaimh ar bhonn an eolais a chur siad ar fáil sna foirmeacha
iarratais.

Beidh an iarratais ar-líne le íoslódáin ón Luan 10 Nollaig  2012.
Ní mór iarratais a phostáil ar ais roimh Meán Lae ar an Déardaoin
20 Nollaig, 2012. 

Ní ghlacfar le hiarratais déanacha.

Is féidir le téarmaí agus coinníollacha atá i bhfeidhm maidir leis an
gceapachán seo a rochtain ar ár suíomhanna Ghréasáin www.opw.ie.

DÍLCHÁILEOFAR IARRATHÓIRÍ DE THORADH CANBHASÁLA.

Is fostóir comhionannas deiseanna Oifig na nOibreacha Poiblí.

T
Á ag éirí go maith leis
an rialtas smacht a
choimeád ar chúlb-
hinseoirí Fhine Gael
agus an Lucht Oibre

maidir leis an gcáinaisnéis.
Tá Teachtaí míshásta faoi

chiorruithe ar an deontas cúram
faoisimh, ciorruithe ar liúntas na
leanaí agus arduithe ar PRSI atá
le híoc ag oibrithe ach go
háirithe.

Go dtí seo, áfach, níl aon
duine tar éis seasamh daingean
a thógáil in éadan na cáinais-
néise. An t-aon duine atá ag
caint os ard faoi ná Nessa
Childers, ach is Feisire Eorpach í
agus tá níos mó saoirse aici a
rogha rud a rá.

Chaill an Lucht Oibre beirt ag
an am seo anuraidh, Tommy
Broughan agus Patrick Nulty
ach beidh le feiceáil an mbeidh
comhghleacaithe eile acu nuair
a bheidh na vótaí ar fad faoi
mhíreanna na cáinaisnéise
caite.

Bhí sé de nós ag an Aire Stáit
Gaeltachta go leor béime a lea-
gan ar an €60 milliún a chait-
headh ar an nGaeilge chuile

bhliain nuair a ceistíodh é faoin
mBille Gaeltachta, an Coimis-
inéir Teanga agus Údarás na
Gaeltachta.

D’fhógair sé an tseachtain seo
caite go raibh an caiteachas seo
le laghdú go dtí “beagnach €57
milliún” an bhliain seo
chugainn, áfach.

Titfidh maoiniú faoin rannóg
Gaeilge, Gaeltacht agus Oileáin

5% go dtí €42.4m agus titfidh
caiteachas ar na háisíneachtaí
tras-teorainn, Foras na Gaeilge
agus Uiscebhealaí Éireann, 6%
go dtí €40.3m.

Dúirt an tAire, áfach, go
mbeadh tuairim agus €3.4m ag
Údarás na Gaeltachta le
caitheamh ar chur i bhfeidhm
na Straitéise 20 Bliain sa
Ghaeltacht, “ach go háirithe

chun an próiseas pleanála tean-
ga a fheidhmiú i gcomhar leis na
heagraíochtaí pobalbhunaithe
sa Ghaeltacht”. 

“Is díol suntais atá ann gur
éirigh linn buiséad reatha an
Údaráis a mhéadú agus is féidir
liom a rá gur tógadh an cin-
neadh sin mar gheall ar tháb-
hacht an phróisis pleanála tean-
ga,” ar seisean.

CHUAIGH ceannaire Shinn
Féin, Gerry Adams,  i muinín
an mhaoithneachais agus é ag
cáineadh na cáinaisnéise an
tseachtain seo caite. Agus é ag
gearán faoi na ciorruithe
troma atá le déanamh ar
tacaíochtaí do dhaoine bochta
ionas gur féidir a theacht i dtír
ar lucht an rachmais, léigh sé
leagan insnce-cheartaithe
d’amhrán Luke Kelly – ‘For
What Died the Sons and
Daughters of Róisín’. (Ní
dhearna leagan Kelly aon
tagairt d’iníonacha Róisín).

Is leagan é seo den cheist –
‘an ar mhaithe leis seo a fuair
Pádraig Mac Piarais bás in
1916?’, ceist a chuir an Irish
Times fiú nuair a tháinig an
IMF go hÉirinn dhá bhliain ó
shin.

Níl a fhios againn céard a
dhéanfadh na laochra a fuair
bás dá mba rud é gur mhair
siad, ach tá a fhios againn faoin
méid a rinne formhór na
laochra a throid ar son saoirse
na hÉireann agus nách bhfuair
bás. Bhunaigh siad páirtithe
darbh ainm Fianna Fáil agus
Fine Gael agus tá siad i bhfeid-
hil na tíre ó shin i leith.

TÁ neart cáinte tarraingte ag an rialtas i leith
na mbilliún euro a caitheadh ar fhiacha na
mbanc. ‘Bealach Frankfurt nó Bealach an
Lucht Oibre’ a dúirt Eamon Gilmore, ‘(Ní
íocfar) cent amháin eile’ a dúirt Leo Varad-
kar.

Anois tá sé tugtha le fios ag Varadkar, ag
an Aire Cumarsáide, Fuinnimh agus
Acmhainní Nádúrtha, Pat Rabbitte, agus ag
Gobharnóir an Bhainc Ceannais, Patrick
Honohan, nach n-íocfar an €3.1 billiún an
bhliain seo chugainn chun fiacha Bhanc
Angla-Éireannach a chlúdach. Dúirt Hona-
han gur cheart fad a chur leis an méid ama
atá ag Éireann chun an t-airgead ar fad don
bhanc bancbhriste a íoc. Ní mór an rialtas a
moladh má éiríonn leo beart a dhéanamh de
réir briathair maidir leis na fiacha lofa seo a
charnaigh an Banc Angla-Éireannach. 

Nuair a mhéadaítear an méid ama a
bhíonn agat chun fiacha a íoc ar ais breath-
naítear air sin sna margaí airgeadais mar
loiceadh. Is banc ‘marbh’ é an Banc Angla-
Éireannach áfach, agus is le Banc Ceannais
na hEorpa atá muid ag íoc an airgid, mar sin
ní chuirfidh sé isteach ar ‘cháil’ na hÉireann.

Go deimhin féin, beidh níos mó ‘muiníne’
ag na margaí asainn, óir beidh muid níos
ábalta fiacha eile a íoc ar ais, agus níos mó
seans ann dá réir go ligfear isteach muid sna
margaí airgeadais arís. 

Táthar ann a deir, áfach, gurb é an fáth ar
caitheadh amach as na margaí muid sa
chéad dul síos ná toisc gur tháinig siad ar an
tuiscint ag deireadh 2010 nach mbeadh
muid in ann fiacha ollmhóra na mbanc a íoc.

TÁ go leor ráite faoi chonspóid na
mbratacha ó Thuaidh. Rud atá ráite ag
Aontachtóirí arís agus arís eile ná nach
mbeadh daoine i mBaile Átha Cliath
sásta dá mbainfí bratach na hÉireann
anuas sa chathair. Ní bheadh, cinnte,
ach tá 100% de na suíocháin ag páir-
tithe náisiúnacha ar Chomhairle na
Cathrach, i gcomparáid leis an 47% de
na suíochán atá acu ar Chomhairle
Bhéal Feirste. Tá 0% de na suíochán ag
na páirtithe Aontachtacha i mBaile
Átha Cliath agus 41% acu i mBéal
Feirste. 

Tá Aontachtóirí míshásta. Dar leo ‘ba
cheart’ go mbeadh Brat an Aontais ar
foluain os cionn Halla na Cathrach i
mBéal Feirste. Ní aontaíonn an
móramh sa chathair leo, áfach, mar sin
beidh orthu glacadh leis. Ar a laghad níl
cúrsaí chomh dona dóibh agus atá sé
do Náisiúnaithe. Dar leo sin ‘ba cheart’
go mbeadh an Tuaisceart aontaithe leis
an bPoblacht. Ní aontaíonn an móramh
ó Thuaidh leo, áfach, mar sin tá orthu
glacadh leis. Ní hiad na Náisiúnaithe a
shocraigh na teorannacha maidir le
Béal Feirste nó na Sé Chontae, ar
ndóigh.

‘For What Died
the Sons and
Daughters of
Róisín’

Beag ratha ar
ghearáin faoi
Sheirbhísí
Airgeadais

NÍOR éirigh le mórán gearán
a rinneadh le hOmbudsman
na Seirbhísí Airgeadais le
blianta beaga anuas de réir
figiúirí ón Aire Airgeadais.

Ag freagairt ceiste ó
Bernard Durkan, dúirt
Michael Noonan gur dhiúl-
taigh an tOmbudsman thart
ar 90% de na gearáin a rin-
neadh leis.

Mar shampla, as an 4,374
gearán a d’fhiosraigh an
tOmbudsman in 2007, ní
raibh ach 378 ceann bailí de
réir na bhfiosruithe. Rin-
neadh 7,287 gearán anu-
raidh ach níor glacadh ach le
828 acu.

Ombudsman na Seirbhísí
Airgeadais, William Prasifka.
GRIANGHRAF: PHOTOCALL IRELAND.

Ochón, ochón níl
an brat ar foluainGníomh tuartha ar fhiacha

Bhanc Angla-Éireannach

'Cent ar bith eile' - An tAire Leo Varadkar.
MARK STEDMAN/PHOTOCALL IRELAND

Cúlbhinseoirí ciúin go
leor faoin gcáinaisnéis

Lá na Cáinaisnéise. An tAire Michael Noonan agus an tAire Brendan Howlin. 
GRIANGHRAF: BARRY CRONIN/PHOTOCALL IRELAND.

Ó Cuív in éadan an Aire
Talmhaíochta faoi
dheontais as an Eoraip 
Máirtín Ó Catháin

CHUIR urlabhraí
Talmhaíochta Fhianna Fáil,
Éamon Ó Cuív, i leith an Aire
Simon Coveney an tseachtain
seo go bhfuil sé ag iarraidh
talamh a sheasamh do na
feirmeoirí is tréine sa tír sna
comhráití atá ar bun faoi
dheontais Eorpacha. 

“Is ait an rud é go bhfuil an
tAire Talmhaíochta sin againn
féin ag moladh íocaíochtaí
níos ísle ná atá á moladh sa
mBruiséil,” a deir Éamon Ó
Cuív. 

“Ach is léir domsa go bhfuil
an tAire Talmhaíochta ag
claonadh i dtreo na
bhfeirmeoirí móra agus níl sin
ceart ná cóir.” 

Tá fogha tugtha ag Ó Cuív
faoi Chumann na bhFeirmeoirí
freisin agus dúirt sé go raibh
siadsan ag sodar leo go com-
pordach in éineacht leis an
Aire sa gcás seo. 

Is é bun agus barr an scéil ná
go bhfuil an Coimisiún
Talmhaíochta san Eoraip ag

moladh go dtabharfaí an
íocaíocht chéanna do chuile
fheirmeoir is cuma cé mhéid
talún a bheadh aige nó aici –
sin €270 in aghaidh an
heicteáir. 

Ach tá an tAire Coveney ag
leagan béime ar tháirgíocht
agus ag moladh go mbeadh na
híocaíochtaí is fearr ag an
dream is fearr a bhfuil talamh
acu. 

Creideann Éamon Ó Cuív go
bhfuil droch-mhíchothro-
maíocht cheana féin sa gcóras
cúitimh a bhí bunaithe ar ion-
cam agus ar tháirgíocht na
mblianta 2000, 2001, 2002. 

“Tá 2% de na feirmeoirí ag
fáil 12% den ‘íocaíocht shingil’
faoi láthair,” a deir Éamon Ó

Cuív. 
Bheidís sin uilig ag fáil os

cionn €50,000. Tá mise ag
moladh go mbeadh teorainn
€50,000 ar íocaíocht
d’fheirmeoir ar bith; dá
mbeadh farasbarr sa gciste ina
dhiaidh sin tá mise agus Fian-
na Fáil ag moladh go gcaithfí é
sin ar thacaíocht d’fheirmeoirí
óga.” 

Tá comhráití ar bun i gcónaí
faoin leagan amach nua a bhei-
dh ar Chomhpholasaí
Talmhaíochta na hEorpa agus
tá an t-ábhar seo faoin
“íocaíocht shingil” – ceann de
na deontais talmhaíochta is
tábhachtaí a thagann as an
mBruiséil – ina chuid tháb-
hachtach de na cainteanna sin. 

Tá sé tarlaithe anois go
bhfuil Parlaimint na hEorpa
féin ag cuir moltaí chun cinn
atá go mór i gcosúlacht le
moltaí an Choimisiúin
Thalmhaíochta – sin ag coin-
neáil le híocaíocht ar an múnla
amháin do chuile fheirmeoir,
beag beann ar chaighdeán
talún. 

NUACHT
BLÚIRÍNÍ

Luach €150,000 Hearóin gafa i
gCorcaigh 

Ghabh na Gardaí lastas Hearóin a raibh
luach sráide de €150,000 air i gCorcaigh
ar an Luan chomh maith le gunna agus
urchair. 

Gabhadh triúr fear i dtuaisceart na
cathrach i ndiaidh gur aimsíodh na dru-
gaí tar éis oibríocht de chuid na nGardaí
a bhí dírithe ar dhrugaí ag teacht isteach
go mídhleathach chuig an gcathair.  

Gabhadh beirt fhear 26 bliain d’aois
agus fear amháin 36 bliain d’aois agus tá
siad faoi choimeád sna stáisiúin Gardaí i
mBaile na mBocht agus i mBridewell
faoi reachtaíocht a bhaineann le gáin-
neáil ar dhrugaí.

Pionós níos crua
ar thiománaithe
faoi oiliúint a
sháróidh na
rialacha
Rinne an rialtas
Bille nua um
Thrácht ar
Bhóithre a phlé
inné ina raibh
moltaí chun pio-
nós níos déine a
chur ar thiomá-
naithe faoi oil-
iúint a dhéanann
rialacha na mbóithre a shárú. 

I measc na moltaí atá luaite tá soláthar maidir le 2 phointe pionóis
d’foghlaimeoirí atá ag tiomaint gan duine cáilithe a bheith in éineacht
leo. Mura mbeidh an Pláta L á thaispeáint gheobhaidh siad pionós
eile dhá phointe ar a gceadúnas tiomána.  

Meastar gur ceadúnas sealadach atá ag duine as gach deichniúr atá
ag tiomáint ar bhóithre na 26 Chontae faoi láthair. 

Seoltar scéalta chuig:
nuacht@gaelsceal.ie

Ionsaí eile ó Ruairí
Quinn ar an nGaeilge
Tá sé ráite ag an Aire
Oideachais, Ruairí
Quinn, gur mhaith
leis go mbeadh níos
mó ama caite ar
eolaíocht agus mata-
maitic in áit Gaeilge
agus Reiligiún. 

Dar leis, tá leithd-
háileadh ama níos
mó ag an nGhaeilge
agus ag an Reiligiún i
gcomparáid le háb-
hair eile. Dúirt sé gur ‘rogha’ do na tuismitheoirí agus na múinteoirí a
bhí ann agus go raibh sé ag iarraidh go dtarraingeodh an Eaglais
Chaitliceach siar ó na bunscoileanna. 

Tá sé le sonrú ó staidéar idirnáisiúnta a rinneadh ar na mallaibh go
bhfuair páistí bunscoile an 10ú háit i measc 45 tír maidir le cumas
léitheoireachta, an 17ú áit sa mhatamaitic as 50 tír agus an 22ú áit san
eolaíocht as 50 tír.  

Faoiseamh do mhuintir na n-
oileán ar feadh seal eile
Tá cruinniú beartaithe sa bhliain
úr idir an Roinn Ealaíon,
Oidhreachta agus Gaeltachta,
Aer Árann agus muintir Árann le
socrú a fháil ar an seirbhís aeir go
dtí na hoileáin. 

Cé nach bhfuil aon athrú ar
bhuiséad na n-oileán don bhliain
seo chugainn a fógraíodh an
tseachtain seo caite, ‘níl aon rud
cinnte fós’, dar le Tarlach de Bla-
cam, urlabhraí an choiste atá ag
feachtasaíocht ar son na seirb-
híse le breis agus mí anuas. 

Feirmeoir óg ag agóidíocht faoina thodhchaí i mBaile Átha Cliath i mí Dheireadh Fómhair 
[PIC : SAM BOAL/PHOTOCALL IRELAND]

“Ach is léir domsa go
bhfuil an tAire
Talmhaíochta ag claon-
adh i dtreo na
bhfeirmeoirí móra agus
níl sin ceart ná cóir.” 

Gar don Nollaig a ainmneofar
Ceann Foirne sa Teach Bán 

Máirtín Ó Catháin 

IS cosúil go mbeidh sé gar don
Nollaig sula dtabharfaidh an
tUachtarán Obama fógra faoin
té a bheidh ina Cheann Foirne
sa Teach Bán don tréimhse cei-
thre bliana amach romhainn.
Ach tá tuairimíocht láidir ann
gur fear de bhunadh Chonama-
ra a gheobhaidh an post – ceann
de na postanna is cumhachtaí sa
Teach Bán.  Tá nuachtáin ar nós
an Wall St. Journal ag tuar go
roghnófar Denis McDonough
atá ina Leas-Chomhairleoir
Náisiúnta Slándála i rialtas
Obama mar cheannasaí ar
fhoireann an Uachtaráin. 

Dúirt a dheirfiúr, Anna M.
McDonough, atá ina haturnae le
ceann de na comhlachtaí dlí is
mo sna Stáit Aontaithe le
Gaelscéal arú inné go bhfuil “go
leor scéalta sa timpeall”.  Bhí sí
féin agus a deartháir Denis agus

tuilleadh den teaghlach i measc
an lucht féachana ag cluiche
den pheil Mheiriceánach idir an
tArm agus an Cabhlach Dé
Domhnaigh seo caite. Bhí Leas-
Uachtarán na Státaí, Joe Biden, i
measc an chomhluadair.  “Ní
bhfuair mé aon eolas breise,” a
dúirt Anna McDonough, “agus
níor chuir mé aon cheist
dhíreach ar mo dheartháir. Fiú
dá gcuirfinn ní dóigh go mbeinn
aon bhlas níos eolasaí da
bharr!”. 

B’as an Aird Thiar i gCarna é
athair mór Denis McDonough
agus ba as an gCeathrú Rua a
mháthair mhór – duine de
mhuintir de Bhailis. 

Thug Anna M. McDonough
cúpla cuairt ar Chonamara le
dhá bhliain anuas agus cuireann
sí suim mhór sa gceangal atá idir
a teaghlach agus Conamara.  Ag
labhairt di as Philadelphia arú
inné, dúirt Anna M McDonough

go bhfuil an-chaint ann go
gceapfar Jack Lew atá ina
Cheann Foirne sa Teach Bán
faoi láthair ina Rúnaí
Airgeadais.  Beidh Ceann Foirne
nua le roghnú ansin. 

“Ní féidir leat a bheith cinnte
faoi cheapacháin nó go dtabhar-
faidh an tUachtarán fógra,” a
deir Anna McDonough.  “Bíonn
scéalta ag dul thart i gcónaí ach
tá go leor daoine ann a cheap-
ann go mbeidh ardú céime ag
Denis.” 

I mbaile ar a dtugtar Stillwa-
ter i Stát Minnesota rugadh
Denis McDonough agus Anna
freisin.  Ach rugadh cuid den
teaghlach i mBostún áit a rab-
hadar nó gur tugadh ardú céime
dá n-athair sa gcomhlacht a
raibh sé ag obair ann. 

Má fhaigheann Denis McDo-
nough an ceapachán mar
Cheann Foirne beidh sé ar an
duine is mo a mbeidh an
tUachtarán Obama ag braith ar ó
thaobh comhairle ar chúrsaí go
leor a bhaineann lena chúramaí.
Bheadh sé i gceannas freisin ar
láimhsiú fhoireann an Tí Bháin. 

AN CHATALÓIN

Cogadh nua teanga á thuar!
Tomás Mac Síomóin

CHUAIGH na mílte mac léinn agus
múinteoirí i mbun léirsithe i
mBarcelona agus i mbailte eile na
Catalóine Dé Luain seo caite. Tá siad
in aghaidh leasuithe atá á moladh ag
Rialtas na Spáinne a laghdódh
seasamh na Catalóinise i gcóras poiblí
oideachais na Catalóine. 

Sa gcóras seo, múintear na hábhair
uilig, seachas an Spáinnis féin, trí
mheán na Catalóinise. Meastar gurbh
é modh seo an tumoideachais an
bealach is fearr le lánpháirtíocht
Spáinniseoirí (breis agus 40% den
phobal) i saol iomlán na Catalóine a
chinntiú. Tacaíonn móramh mór na
Spáinniseoirí leis an gcur chuige seo.

Ach, dar leis na leasuithe

oideachasúla a d’fhógair Aire
Oideachais na Spáinne, José Ignacio
Wert, an tseachtain seo caite, chiorró-
faí an t-am a chaithfí ag múineadh trí
Catalóinis agus bheadh oideachas trí
Spáinnis amháin ar fáil do chách i
scoileanna príobháideacha a mhaoi-
neodh Rialtas na Catalóine. 

Chuir an tAire Wert céanna an-olc
ar Chatalónaigh an mhí seo caite
nuair a d’fhógair sé gurbh é a chus-
póir: easpáinniúóige na Catalóine, iad
a chur ag smaoineamh orthu féin mar
Spáinnigh seachas mar Chatalónaigh. 

Thug Rialtas na Catalóine a
sheasamh le fios go gasta agus go
soiléir: chuirfear cosaint go bás ar Dhlí
Oideachais na Catalóine, a chin-
ntíonn tumoideachas trí Chatalóinis
do chách. 

Chruinnigh Uachtarán na
Catalóine, Artur Mas, na páirtithe
parlaiminte uilig leis an gceist a phlé.
Tá na páirtithe móra, an páirtí ar son
na Spáinneachas (an Partido Popular,
PP) as an áireamh, ar aon fhocal: ní
ghéillfear do leasuithe Wert ná d’ea-
spáinniú chóras oideachais na
Catalóine. Deir siad freisin go bhfuil
na leasuithe seo in aghaidh Bhun-
reacht na Spáinne féin, faoina n-aith-
nítear go dtig le réigiúin na Spáinne,
fearacht an Chatalóin, a gcórais
oideachais féin a shocrú agus a
riaradh.

Tá cliarlathas na Catalóine i bhfáb-
har an chórais oideachais reatha
freisin. Dúirt urlabhraí thar a gceann,
Ardeaspag Barcelona, Lluís Martínez
Sistach, go bhfuil ag éirigh go seoigh

leis an gcóras céanna a chuid
aidhmeanna oideachasúla agus
sóisialta a bhaint amach. Ba chéim ar
chúl é, dar leis, na leasuithe atá á
moladh ag Rialtas na Spáinne. 

Baineann impleachtaí eile le hiom-
par an Aire Wert nach rabhthas ag súil
leo. De bharr thoradh na dtoghchán
Catalónach le deireanas, níorbh
fholáir do pháirtí an rialtais reatha,
Convergencia i Uniò (CiU), conlán
coimeádach náisiúnaíoch, tacaíocht
pháirtí amháin as trí cinn (a bhfuil
dóthain suíochán acu) a chinntiú le
bheith in ann rialú in athuair. 

Níl ach páirtí amháin den trí cinn
seo, sóisialaigh Esquerre Republicana
(ERC), atá ar chomhchuspóir le CiU:
an nasc reatha leis an Spáinn a
bhriseadh. Ach bhí an eite choimeá-

dach de CiU in aghaidh aon bhaint a
bheith acu le ERC go dtí gur chuir lea-
suithe oideachais an Aire Wert ar
mhalairt aigne iad. 

Mar sin,  tá chuile chosúlacht ar an
scéal anois gur CiU a bheas i mbun an
chéad rialtais Chatalónaigh eile le
tacaíocht ERC.

An mbeidh sé le rá amach anseo
gurbh é iarracht an Aire Wert chun an
Chatalóin a easpáinniú tríd an gcóras
oideachais a chinntigh go mbeadh
rialtas scarúnaíoch ina shuí i
mBarcelona? 

Níl cuid de ceannasaíocht an PP i
Maidrid dall ar an mbagairt seo. Tá a
míshásamh leis an Aire Wert á chur in
iúl acu. Táthar ann, fiú, a thuarann
nach fada eile a mhairfidh sé ina
phost, fiú.    

– go leor scéalta sa timpeall, a
deir deirfiúr Denis McDonough

Uachtarán Mheiriceá, Barack Obama ag caint le Denis McDonough 

An tUachtarán Micheal D. Higgins agus é ar cuairt ar Ghaelscoil Charraig Uí Laighin, Corcaigh, an
tseachtain seo caite. 

Cruinnithe deireannacha dhá
Chomhlacht Chonamara 
Anton mac Cába

BEIDH na cruinnithe deirean-
nacha de dhá chomhlacht as
Conamara ann go luath. Tá an
cruinniú deireannach de
DMCI Golam le bheith ar siúl
Dé hAoine an 28ú lá de Nol-
laig. Beidh sin ann ag 11 ar
maidin in oifig TMG Manage-
ment Services ag 91, Bóthar
na Mine, Gaillimh. Ceapadh T
Grealy mar leachtaitheoir ar
an gcomhlacht dhá bhliain ó
shin.

Gorlanna agus feirmeacha
éisc an gnó a bhí ag an
gcomhlacht a raibh seoladh
acu i gCasla. B’iad Dónal agus
Gertrude Nic an Iomaire, a
raibh seoltaí acu i gCasla, an
bheirt stiúrthóirí.

Tá an cruinniú deirean-
nach de Chumas le bheith ar
siúl ar an 4 Eanáir. Beidh sin
ag a trí a chlog, in oifigí na
gcuntasóirí Arkins Kenny i
bPáirc Teicneolaíochta na
Gaillimhe. Ceapadh an cun-
tasóir Joseph Arkins mar

leachtaitheoir dhá bhliain ó
shin.

Bhí seoladh ag Cumas i Ros
Muc agus b’fhiontar pobail é.
B’iad na stiúrthóirí ná Pádraig
Ó Loideáin, Pádraig Ó Biadha,
Máiréad Uí Neachtain,
Seosamh Ó Cuaig, Morgan Ó
Conchubhair, Cuimín Mac
Aodha Bhuí, Éamonn Ó
Malóid, Máire Uí Chonghaile,
Máirtín Ó Conghaile, Sinéad
Mistéal, Tomás Ó Flatharta
agus Treasa Ní Mhaoileoin. Tá
seoltaí acu uilig i gConamara.



Meadú ar
mhonarcha in
Indreabhán
Anton Mac Cába

THUG an Bord Pleanála cead do
Bioniche Pharma síneadh a chur leis
an monarcha atá acu ar an eastát tion-
sclaíochta in Indreabhán, Co. na Gail-
limhe, le gairid. Mar chuid den fhor-
bairt, tá dhá fhoirgneamh agus
fostáisiún leictreachais le leagan;
foirgneamh deantúsaíochta le huas-
ghrádú; síneadh nua le tógáil, mar
aon leis an obair choimhdeachta a ar
fad a bhaineann leo.

Thug Comhairle Contae na Gail-
limhe cead don fhorbairt i mí Iúil seo
caite ach rinne Joe Kenny agus
Míchéal Mór Breathnach, go bhfuil
seoltaí acu beirt sa cheantar,
achomharc chuig an mBord Pleanála.
Dar le Kenny go mbeadh an fhorbairt
ina chontúirt don trácht, mar go
bhfuil an bóthar cúng; níl cosán le
taobh an bhóthair; agus níl an líne
amhairc sásúil ann. Lena chois sin,
thóg seisean agus Míchéal Mór
Breathnach ceisteanna faoi eisilteach
ón suíomh.

Comhlacht cógasaíochta é Bioniche
agus is le comhlacht Meiriceánach é,
Mylan. Tá Mylan ar an tríú comhlacht
chógasaíochta speisialta agus
cineálacha is mó ar domhan. Bhí sé i
gcoimhlint leis an Federal Trade Com-
mission (FTC) i Meiriceá tráth agus sa
bhliain 2000 d’aontaigh siad $147 mil-
liún (€114milliún) a dhíol leis an FTC.
B’shin i ndiaidh gur cuireadh ina leith
gur ardaigh siad praghsanna ar bhonn
míréasúnta ar chógaisíocht a bhí ina
mhonaplacht acu.

Tá 160 ag obair sa mhonarcha in
Indreabhán faoi láthair ach meastar
go dtiocfaidh ardú suntasach ar an
líon sin nuair a bheidh an obair
athchóirithe déanta.

Pobal ag tacú
go láidir le 
hOspís i gcónaí 
Máirtín Ó Catháin

CÉ go bhfuil sé ina scéala ag go leor
eagraíochtaí go bhfuil a gcuid bail-
iúchán poiblí íslithe in 2012, níl aon
ghearán mar sin ag Ospís na Gail-
limhe.  D’éirigh leo an sprioc de
€1.6m. a bhaint amach cé go n-
admhaítear go raibh obair níos
troime ag baint leis an mbailiúchán. 

“Tá na síntiúis níos lú ach tá níos
mó daoine ag tabhairt beagán airgid
dúinn,” a deir Seán Ó hÉalaí,
Stiúrthóir na hOspíse. 

Cuireann seirbhísí Ospís na Gail-
limhe cúnamh ar fáil do bhreis agus
140 duine. Tá 130 acu siúd ina
mbaile féin agus tá dosaen leaba san
Ionad gar do Bhóthar na Rinne Móire
i nGaillimh. 

Bhí ar Ospís na Gaillimhe an lear
airgid atá orthu a bhailiú ón bpobal a
ardú i mbliana ó €1.5m. go dtí €1.6m.
Thárla seo de bharr gearradh siar sa
méid airgid a chuireann Feidhmean-
nacht na Seirbhísí Sláinte ar fáil. 

“Tá gearradh siar 10% déanta ar an
airgead a d’fhaigheadh muid ón
bhFeidhmeannacht le trí bliana
anuas,” a deir Seán Ó hÉalaí.  “Tá
tuairiscí againn go bhféadfaí 5% eile
a bhaint as ár gciste an chéad bhliain
eile agus má thárlaíonn sin beidh
muid faoi bhrú an-mhór.” 

Faoi láthair, faigheann an Ospís
€3.6m in aghaidh na bliana ó Fhei-
dhmeannacht na Seirbhísí Sláinte
agus coinníonn an t-airgead sin
Ionad na hOspíse féin ag imeacht.
Ansin teastaíonn €1.6m. eile le
haghaidh na seirbhísí ar fud chathair
agus chontae na Gaillimhe. 

Tá 97 duine uilig fostaithe i seirb-
hís na hOspíse i gContae na Gail-
limhe. 

Míníonn Seán Ó hÉalaí go bhfuil
athrú ag teacht ar sheirbhísí na hOs-
píse féin in imeacht na mblianta.  

“Bhí tuairim ann scaitheamh den
tsaol nach dtiocfadh duine ar  bith
abhaile as an Ospís ach ní mar sin atá
anois.  Téann leath na ndaoine a
thugtar isteach anseo ar an Rinn
Mhóir abhaile uair amháin ina dhi-
aidh sin, ar a laghad.”  Dúirt Ó hÉalaí
go bhfuiltear ag déanamh dul chun
cinn i gcónaí ar an tuiscint atá ar aire
agus ar chóir leighis do dhaoine atá
ag teannadh le deireadh a saoil.  

“Ach is cuid thábhachtach den
saol é,” arsa Seán Ó hÉalaí, “agus is
mór an chreidiúint é do mhuintir na
Gaillimhe go bhfuil siad fial leis an
Ospís, fiú agus géarchéim eacna-
maíochta ag fáisceadh isteach
orthu.” 

Beidh ceol agus comhluadar á
chur ar fáil do dhaoine atá san Ospís
idir seo agus an Nollaig.  

“Ceart go leor, tá daoine atá imithe
thairis sin anois,” a deir Seán Ó
hÉalaí “ach tá daoine eile anseo a
bhainfidh taitneamh agus sult as.  Tá
sin ag dul dóibh an tráth seo dá saol.”

App nua seolta
ag TG Lurgan
Coilín Ó Coileáin 

SHEOL Coláiste Lurgan aip nua ‘TG
Lurgan’ le déanaí, dírithe ar
iarscoláirí an choláiste agus daoine
atá ag iarradh an teanga a fhoghlaim,
chun an Gaeilge a chur chun cinn.

Aip í seo atá i bhfad níos úsáidí do
dhaoine nach bhfuil Gaeilge acu nó a
bhfuil deacrachtaí aculeis an teanga
seachas daoine atá líofa.

Oibríonn sí ar fhóin a úsáideann
iOS nó Android agus tá sé le fáil, saor
in aisce, ón Play Store agus ón App
Store. Aip í atá lán le físeáin cheoil as
Gaeilge agus is bealach úsáideach í le
Gaeilge a fhoghlaim. Bíonn mic léinn
Coláiste Lurgan páirteach i go leor de
na físeanna, ag canadh agus ag
seinm amhrán as Gaeilge. Tá
amhráin ar nós ‘Some Nights’ le Fun
agus ‘Party Rock’ le LMFAO déanta

Seoltar scéalta chuig:
nuacht@gaelsceal.ie

Comórtas 
Dearbhán luach €50
le buachan chun dul
chuig an mbialann Ard Bia at Nimmo’s
i gCathair na Gaillimhe. 

Níl le déanamh ach an cheist seo a leanas a fhreagairt agus í a sheoladh
isteach le do shonraí teagmhála chuig :  Comórtas, Gaelscéal, An
Chuasnóg, Baile Ard, An Spidéal, Co. na Gaillimhe.

Cén áit i gCathair na Gaillimhe ina bhfuil an bialann  Ard Bia at
Nimmo’s lonnaithe?

Freagra :

Ainm :

Seoladh :

Ríomhphost :

Uimhir :  

Spriocdháta don iontráil : 18/12/2012

Cruachás feamainne i gcladaí Chonamara
Máirtín Ó Catháin

TÁ fístéip ag bainistíocht chomh-
lacht Arramara Teo i gCill Chiaráin
anois a thabharfaidh léargas – a
deirtear – ar dhrochfheamainn atá
ag teacht isteach chuig an monar-
cha ansin.  

Níltear sásta glacadh leis an
gcineál seo feamainne feasta ach
fágann sin go bhfuil go leor den
lucht bainte feamainne i gConama-
ra i gcruachás mar nach bhfuil fea-
mainn a bhfuil fás maith inti acu.   

Níltear ag tógáil feamainne as
cuid mhaith áiteacha i gConamara i
monarcha Chill Chiaráin anois ar
chor ar bith.  Tá cladaí i gceantar na
nOileán agus Maínis i gCarna ar
phéire de na ceantracha seo, ach tá
cuid mhaith eile ann freisin.  

Ach tá Arramara Teo in ann a
theacht slán mar go bhfuil níos mo
feamainne ag teacht as taobh thoir
de Ghaillimh agus as áiteacha i
Maigh Eo. Ach fágann na srianta
nua go bhfuil dreamanna a bhí ag
brath go mór ar an bhfeamainn
fágtha ar an ngannchuid.  

Tá réimse mór feamainne síos ó
dheas den Órán Mór agus tá fir sa
taobh sin tíre a bhíodh ag plé le
hobair thógála gaibhte á baint
anois; níl aon obair eile acu.  Tá fás
maith, fada sa bhfeamainn seo mar

nár baineadh go leor de le fada an
lá.   Tá an rud céanna ag tarlú in
áiteacha ar chósta thiar Mhaigh Eo. 

Feamainn ghearr atá ar fáil i
gcuid mhór cladaí i gConamara
anois de bharr í a bheith á baint as
éadan le roinnt blianta. Chuaigh
cuimse fear chun cladaigh aríst
nuair a loic tionscal na tógála in
2007 agus 2008.  Níl aon fháilte
roimpi sin i monarcha Arramara
agus deirtear nach fiú go leor de a
phróiseáil.  

Tá margaí nua ag Arramara Teo
sa tSín – mar shampla amháin –
agus tá siadsan ag iarraidh
caighdeáin arda sa stuif a cuirtear

chucu.  Tá cuid acu ag tóraíocht
áiteacha eile le dhul ag baint ach
fágann an seanchóras úinéireachta
ar réimsí feamainne gur deacair
dóibh áit bhainte a fháil.  

Dúirt fear amháin as iarthar
Chonamara linn gur thriail sé féin
píosa cladaigh a fháil ó dheas
d’Órán Mór ach go rabhthas ag iar-
raidh €5 an tonna air as chuile
ualach a chuirfeadh sé go Cill
Chiaráin.  

Dúirt sé nárbh fhiú dó bacadh leis
de bharr costas taistil soir agus
anoir agus an táille a bheadh bainte
as an íocaíocht a gheobhadh sé ar
an bhfeamainn



acu i nGaeilge, chomh maith le cúpla
amhrán atá cumtha acu fhéin.

Tá an aip mar bhrainseáil amach ar
bhealach den cainéil Vimeo atá ag an
gColáiste, atá lán le físeanna ceoil atá
déanta acu. Bhris an cainéal an marc
1 mhilliún amas i mbliana is gan é
ach dhá bhliana beo. 

Cheana fhéin i mbliana tá suíomh
idirlín ‘Abair Leat’ seolta ag Coláiste
Lurgan, suíomh ar nós Facebook,
Twitter  nó Myspace, ach as Gaeilge.

Gradam GLEO
buaite ag
Coláiste
Cholmcille
Coilín Ó Coileáin 

TÁ áthas ar mhuintir Choláiste
Cholmcille théis mór-aitheantas a
fháil ó Fhoras na Gaeilge mar gheall
ar an gcaighdeán ard Gaeilge atá ag
scoláirí na scoile faoi láthair.

Ar an Déardaoin, 6 Nollaig, bron-
nadh an gradam GLEO (Gaeilge Lab-
hartha san Earnáil Oideachais) ar
Choláiste Cholmcille, Indreabhán,
ag ócáid i bPáirc an Chrócaigh,
eagraithe ag Foras na Gaeilge.
Chomh maith leis sin, bhí suim air-
gid ag dul chuig an scoil le haghaidh
dul chun cinn na Gaeilge a bhrú ar
aghaidh.  

Leis an ngradam seo a bhuachaint,
bhí orthu físeán a chur le chéile ag
taispeáint tábhacht na Gaeilge sa
scoil. Bhí a lán bealaigh acu chun  é
seo a léiriú mar go bhfuil traidisiún
láidir drámaíochta, spóirt, scríbh-
neoireachta, ceoil agus a leithéid sa
scoil. Bhí páirt ag thart ar scór
scoláire sa bhfíseán, ag taispeáint an

ghrá don Ghaeilge agus don chultúr
Gaelach atá sa scoil.

Bíonn a lán bainte ag an scoil agus
ag na  scoláirí  le comórtais. Bhí
scoláirí páirteach in Oireachtas na
Gaeilge i mbliana ag buachaint
duaiseanna ag damhsa agus ag
amhránaíocht sean-nóis. Go
deimhin féin, chan Rónán Ó Cong-
haile, scoláire sa tríú bliain as
Camas, amhrán ar an sean-nós thuas
ag an mbronnadh i bPáirc an Chró-
caigh. Bhuaigh Rónán an dara háit i
gCorn Pheaitín Phádraig Tom ag an
Oireachtas agus tráthúil go leor, bhí
iníon Pheaitín, Caitlín, i mbun gnó
d’Fhoras na Gaeilge ag an mbron-
nadh GLEO agus thug sí togha na
haire dúinn. Chomh maith le
hamhrán a chanadh rinne   Rónán
damhsa ar an sean nós le haoi an lae,
Tura Atura, agus choinnigh sé steip
leis amhail is dá mbeadh siad seach-
tainí ag cleachtadh! Thug Thomas Ó
Tuathail, a tháinig as Meiriceá  cúpla
bliain siar, taispeántas damhsa agus
ba mhaith uaidh freisin.

Ní ceol agus amhránaíocht
amháin a bhíonn ar siúl againn. Bhí
dhá fhoireann díospóireachta
páirteach i gcomórtas Uí Chadhain
Dé Céadaoin seo caite i mbabhta
leathcheannais na hÉireann agus
beidh dráma ‘An Hiopnóisí’ le Séa-
mus Ó Braonáin  á chur ar stáitse ag
an idirbhliain chomh maith le dráma
faoin imirce ag an gcéad bhliain i mí
Feabhra sa gcomórtas scoildrá-
maíochta.

Chomh maith le sin, faoi láthair,
tá ceardlann scríbhneoireachta le
Jackie Mac Donnacha á reáchtáil ag
Pléaráca sa scoil chomh maith le
ciorcal léitheoireachta le hAilbhe Ní
Ghearbhuaigh agus sheol go leor
scoláirí  iarrtais chuig comórtais
scríbhneoireachta  an Choiste Gair-
moideachais agus Údarás na
Gaeltachta. 

Ach ní stopann an cultúr sa scoil
sa rang; bíonn go leor á bhuachaint
ag an scoil ar an bpáirc agus sa bpin-
niúr. Bhí go leor scoláirí ón scoil
páirteach sa gcomórtas liathróid
láimhe domhanda a bhí i mBaile
Átha Cliath i mbliana agus tá foirne
peile cailíní an-láidir ar fad againn. 

Deirtear go bhfuil an Ghaeilge
agus an cultúr ag fáil bháis mar
gheall ar ghasúir an lae inniu ach
taispeánann éachtaí scoláirí
Choláiste Cholmcille go bhfuil saol
fós inti! 

COISTE GAIRMOIDEACHAIS 
CHONTAE NA GAILLIMHE

Cuirfidh an Coiste ainmnithe thuas fáilte roimh iarratais ó dhaoine atá cáilithe go hoiriúnach, le
taithí, ar an bpost bainistíochta seo a leanas:

PRÍOMHOIDE:   Gairmscoil Mhuire, Baile Átha an Rí, Co. na Gaillimhe
Ceapachán éifeachtach ó: 1 Feabhra, 2013

Dírítear d’aird ar shuíomh Gréasáin an Choiste www.countygalwayvec.com le haghaidh tuilleadh
sonraí poist.

Is é an spriocdháta le haghaidh iarratais a bheith faighte ná  4.00 i.n., Dé hAoine, 21 Nollaig, 2012.

Teagmháil: 091 874520 nó ríomhphost chuig okelly@cogalvec.ie

Seosamh Mac Donncha,
Príomhoifigeach Feidhmiúcháin

Fáiltíonn an Coiste roimh chomhfhreagras i nGaeilge nó i mBéarla.
Tairgeann an Coiste raon seirbhísí trí Ghaeilge ach iad a iarraidh.

Ola faoi dhó chomh coitianta
le móin i gConamara!
Máirtín Ó Catháin 

Tá feachtas láidir ar bun i gConamara le blianta beaga anuas le cearta
bainte móna a chosaint.  

Ach léiríonn figiúirí Daonáirimh in iarthar Chonamara go bhfuil cuimse
daoine gaite i dtreo na hola – nó bhí ar chuma ar bith nuair a rinneadh an
Daonáirimh is deireanaí i mí Aibreán 2011. 

Beidh staitisticí ón Daonáirimh a bhaineann le Cill Chiaráin agus Carna
ar cheann de na hábhair a bheidh i leabhar bliantúil an cheantair, “Iorras
Aintheach 2012”.  

Fiafraíodh sa Daonáireamh do dhaoine cén cineál córais teasa lárnaigh
a bhí acu sa teach.  Ola agus móin a d’fhreagair a bhformhór ach ba mhó
go mór daoine a raibh an ola acu.  Tá trí thoghroinn (D.E.D.) i gceantar Ior-
ras Aintheach agus is mar seo a bhí sé idir an ola agus an mhóin: 

Ola                                Móin
Scainimh 132 67
Abhainn Ghabhla 56 49
An Cnoc Buí 185 69
Iomlán 373 185 

D’fhág sin go raibh a dhá oiread ag baint leasa as ola leis an teach a
théamh ná mar a bhí as móin.  Bhí riar beag eile nach raibh teas lárnach
ar bith acu nó a raibh an córas acu ag obair le leictreachas nó slisíní
adhmaid. 

Ach bá í an ola agus an mhóin ba mhó a bhí ag daoine…agus bhí bua
glan ag an ola.  San am céanna, bhí os cionn 40% de mhuintir an phobail
ag braith i gcónaí ar mhóin mar chóras teasa. 

Baill Bhord nua Údarás na Gaeltachta ag freastal ar a gcéad chruinniú Boird sna Forbacha Dé hAoine seo caite. Ina
seasamh: (ó chlé) Fiachra Ó Céilleachair, Eunan Ó Cuinneagáin, Micheál Ó Scanaill, Seán Ó Cuireán, Cathal Seoighe,
Séamus Mac Gearailt and Seosamh Ó Laoi. Ina suí: (ó chlé) Ian Mac Aindriú, Anna Ní Ghallachair (Cathaoirleach),
Pádraig Ó hAinifín and Dairíona Nic an Iomaire [PIC: SEAN O MAINNIN]



Baile Átha Cliath
‘€150 le híoc’
chun
athchúrsáil a
dhéanamh
Colm Ó Broin 

BEIDH ar roinnt custaiméirí  de
chuid an chomhlachta dramhaíola
Greyhound €150 a íoc in aghaidh na
bliana chun athchúrsáil a
dhéanamh, de réir Teachta Dála
áitiúil.

Tá málaí á n-úsáid ag roinnt
daoine i mBaile Átha Cliath chun
ábhar in-athchúrsáilte a chur amach
le haghaidh Greyhound, toisc nach
féidir leo araid a úsáid ar chúiseanna
éagsúla. Sheol an comhlacht
litreacha chuig na custaiméirí seo
lena rá go mbeadh orthu íoc as na
málaí speisialta as seo amach. 

Buille eile do chustaiméirí atá ann,
de réir Catherine Byrne, Teachta
Dála de chuid Fhine Gael i mBaile
Átha Cliath Theas-Lár.

Cosnóidh sé €9 chun sé mhála a
cheannach faoin socrú nua.
Measann an Teachta Byrne go gcial-
laíonn sé seo go mbeidh ar theagh-
laigh thart ar €150 a íoc in aghaidh
na bliana as an tseirbhís.

Dar léi, beidh níos lú fonn ar
dhaoine athchúrsáil a dhéanamh má
bhíonn orthu íoc as.

Feirm ghaoithe
in Uíbh Fhailí
TÁ feirm ghaoithe ina mbeidh 30
tuirbín le tógáil ag Bord na Móna i
gContae Uíbh Fhailí. Dúirt an tAire
Cumarsáide, Fuinnimh agus
Achmhainní Nádúrtha, Pat Rabbitte,
go gcothódh an togra 150 post
tógála.

Tá sé i gceist ag Bord na Móna
€140 milliún a infheistiú san fheirm
a thógfar in Mount Lucas in oirthear
an chontae.  Dúirt an tAire go gcuir-
fidh sé fuinneamh ar fáil do 50,000
teach. 

D’fhógair Eirgrid an mhí seo caite
go dtagann 17% den fhuinneamh a

ghintear in Éirinn faoi láthair ó
fhoinsí inathnuaite (18% sa
Phoblacht agus 12% sa Tuaisceart).
D’ardaigh an céatadán sin ó 12% in
2010.

‘Tromluí 
Pinocchio’ ag
tosú in 
Amharclann
Smock Alley
CUIRFIDH an compántas amhar-
clannaíochta Moonfish léiriú den
scéal ‘Pinocchio’ ar siúl i mBaile Átha
Cliath ón Déardaoin seo go dtí 22
Nollaig.  Deir an compántas gur “lea-
gan dorcha den scéal iomráiteach é
‘Tromluí Phinocchio’ a thugann léir-
iú ar smaointeoireacht an déagóra
agus é sáinnithe idir an óige agus an
fhearúlacht agus é ag teacht an
inmhe.”

Maireann Pinocchio, fear óg déan-
ta as adhmaid, i ndomhan mór con-
túirteach in éindí le hainmhithe a
labhraínn, le síoga agus le taibhsí. 

Léiriú dátheangach den sár-
shaothar atá i gceist agus tá sé mar
aidhm ag Moonfish “Gaeilge intu-
igthe a chur os comhair an lucht
féachana chun go sásófar fogh-
laimeoirí mar aon le cainteoirí líofa.”

Tá an compántas bunaithe i nGail-
limh agus baineann siad leas as
scáthanna, ceol beo, damhsa agus
eile le saothair nuálacha a chur i
láthair. 

Beidh Tromluí Phinocchio ar siúl
in Amharclann Smock Alley ó 13-22
Nollaig le matinée ar siúl ag 12.00i.n.
ar 14, 19, 20 agus 21 Nollaig agus ag
2.00i.n. ar 15,16  agus 22 Nollaig 2012.

Costas €15/€12 a bheidh ar na
ticéid, ach do ghrúpaí scoile cos-
nóidh ticéid do pháistí €10 agus
beidh na múinteoirí saor in aisce.
Deir Moonfish nach bhfuil an léir-
iúchán feiliúnach do pháistí faoi aois
11. Tá tuilleadh eolais ar fáil ag
www.smockalley.com.

‘Beithlín Beo’ in
Áras Chrónáin
BEIDH ‘Beithlín Beo’ ar siúl in Áras
Chrónáin i gCluain Dolcáin an
deireadh seachtaine beag seo. Seó le
haisteoirí agus ainmhithe atá ann ina
n-insítear scéal bhreith Íosa. Beidh
léirithe éagsúla ar siúl idir 2.30-
6.00i.n. Dé Sathairn agus Dé Domh-
naigh agus beidh saorchead isteach.
Tuilleadh eolais ó 01 4574847.

Seoltar scéalta chuig:
nuacht@gaelsceal.ie

Bannaí d’Ursula Ní Shionnáin
Colm Ó Broin 

Scaoileadh an gníomhaí Gaeilge
agus an Poblachtánach, Ursula Ní
Shionnáin, saor ar bannaí Déar-
daoin seo caite.

Cúisíodh an ball den ghrúpa
Poblachtánach sóisialach, Éirígí, i
leith armlón agus dhá ghunna,
piostal Taurus PT92 agus piostal
Walther P5, a bheith ina seilbh aici,
ag An Tulach Beag, Raithean, Con-
tae Uíbh Fhailí ar an 27 Samhain.

Cúisíodh triúr fear, John Troy

(33), John McGreal (36) agus Colin
Brady (23), i leith gunnaí agus arm-
lón a bheith ina seilbh acu chomh
maith.

Cúisíodh McGreal agus Troy
freisin i leith ballraíocht a bheith
acu in eagraíocht mhídhleathach a
ghlaonn an IRA orthu féin.

Tairgeadh bannaí don triúr fear
chomh maith ach níor ghlac Brady
leis.

Tabharfar an ceathrar os comhar
na Cúirte Coiriúla Speisialta arís ar
an 5 Feabhra.

An Lú/An Dún

Wilson cáinte faoi Dhroichead an Chaoil

Colm Ó Broin 

TÁ cáineadh déanta ag an SDLP i
dtaobh ráitis a rinne Aire Airgeadais
an Tuaiscirt i dtaobh Dhroichead
Bhád an Chaoil atá idir an Lú agus an
Dún.

Chaith Sammy Wilson amhras ar
an mbealach a fuair an droichead
cead pleanála le linn díospóireachta
ar an togra i dTionól Stormont an
tseachtain seo caite.

Déanfaidh an droichead nasc thar
Loch Cairlinn idir Ó Méith i gContae
Lú agus an Pointe i gContae an Dúin.

Dúirt Aire Comhshaoil an Tuaiscirt,
Alex Attwood, nach raibh argóint
réasúnta in éadan an droichid ag Wil-
son agus gurbh é sin a fáth go raibh sé
ag déanamh ionsaí ar dhaoine a tha-
caigh leis an togra.

“Tá a fhios aige, óir thug mé an t-
eolas dó Dé hAoine seo caite, nach
bhfuil rud ar bith míchuí faoin gcead

pleanála a fuair an togra ó mo Roinn
agus ó na húdaráis ó dheas den teo-
rainn.”

“Tá a fhios aige go bhfuil an
próiseas pleanála bailí – ach tá sé ag
cothú mioscaise agus níos measa
chun an bonn a bhaint ó chinneadh
maith don Dún, do Lú agus don
oileán.”

Vótáil Tionól Stormont ar son rúin
gur cheart tacaíocht a thabhairt don
togra.

An bhfuil scéilín agat?
Ba mhaith linn freastal ar gach

Gaeltacht is Gaelphobal sa tír. Má
tá scéilíní nó nótaí áitiúla agaibh,

cuirigí iad chuig an seoladh
rphoist seo le bhur dtoil,

nuacht@gaelsceal.ie, agus 
déanfaidh muid ár ndícheall iad 

a chur i gcló. 

Ursula Ní Shionnáin

An clár teilifíse Sasanach  ‘Foyle’s War’ á scannánú i mBaile Átha Cliath Dé Luain na seachtaine seo [PIC: PHOTOCALL IRELAND]



Scéalta Chorca 
Dhuibhne
Breandán Mac Gearailt 

Cúrsaí Caide na
Gaeltachta 
CAD é lúcháir a bhí ar lucht
tacaíochta fhoirne caide na
Gaeltachta ar an Satharn seo caite
nuair a bhuaigh an fhoireann
mionúir Craobh Chiarraí Thiar. Níos
fearr ná san, bhuadar ar fhoireann an
Daingin, óir bhuaigh sinsir an Dain-
gin ar an nGaeltacht an tseachtain
roimhe sin i leathchraobh sinsir
Chiarraí Thiar rud a d’fhág breidhill
bliana ar chuid don lucht tacaíochta.
Ba é an scór ar Pháirc de Baróid ar an
Satharn ná, 2-10 v 0-10. Cé go raibh
Cathal Ó Lúing a d’imir do mhionúirí
an chontae i mbliana, breoite, d’imir
sé agus chruthaigh sé ar fheabhas .
Orthu siúd eile a bhí ar fheabhas don
nGaeltacht bhí Pól Breatnach,
Caoimhín Ó Beaglaoich, Máirtín Ó
Gormáin agus Eanna Ó Conchúir.
Bhí Gabhán Ó Curráin sa chúl,
Pádraig Ó Conchúir, Tomás,
Conchúir agus Barra Ó Súilleabháin,
Cathal Ó Bambuire agus Pádraig Ó
Dúbháin ar fheabhas don
nDaingean. Bhí bainisteoir na
Gaeltachta, Liam Ó Rócháin, lán
d’áthas agus thug sé moladh dá
roghnóirí Tomás Ó Conchúir, Dara Ó
Sé, Seán Ó Sé agus Dónal Ó Sé, ”agus
an fhoireann a d’imir chomh maith i
rith na bliana”. “Cluiche maith ba ea
é agus is dócha gur comhartha sláin-
tiúil don todhchaí é go raibh seisear
den fhoireann seo inniu ag imirt do
na sinsir an Domhnach seo caite,”
arsa Liam. Chuir an dea-scéala ardú
meanman ar bhaill Bhord na nÓg
ach a mbuaileadar le chéile i gcean-
náras an chumainn i nGallaras um
nóin ar an nDomhnach dá gcruinniú
bliantúil. ”Tán sibh an-shásta?” a
d’fhiosraíos don gCathaoireach. 

”Tá sé chomh maith le craobh
beag Éireann,” ar sé. Seo na hoifigigh
a roghnaíodh: Cathaoirleach ,
Mícheál Ó Cinnéide; Leaschathaoir-
leach, Mícheál Ó Súilleabháin;
Rúnaí, Páidí Ó Sé; Leasrúnaí, Fion-
nán Ó hÓgáin; Cisteoir, Máirtín Ó
Grífín; Leaschisteoir, Máirtín Ó Cua-
naigh; Oifigeach Caidrimh Poiblí,
Ciarán Ó Cinnéide. 

Chuir Seán Ó Sé in iúl ná beadh ar
a chumas feidhmiú mar theachta go
dtí Bord an Chontae i mbliana. 

Iris Dhún Chaoin
TÁ iris bhliantúil Chomharchumann
Dhún Chaoin ar an saol ó oíche Dé
Sathairn seo caite, agus bhronn
cathaoirleach an Chomharchu-
mainn, Seán Ó Cinnéide, an chéad
cheann te bruite ar Ghaelscéal.
Ceann dos na scéalta is mó airde ná
na teaghlaigh a bhog ón bparóiste go
dtí Baile Ghib sa bhliain 1937.
Deineadh é seo le tailte níos torthúla
a bhronnadh ar dhaoine as na
Gaeltachtaí mar bhí tailte le tiarnaí
talún á roinnt, agus chomh maith
leis sin mheas Coimisiún na
Gaeltachta gur beartas fiúntach ab ea
é, leis an nGaolainn a scaipeadh.
Aistríodh feirmeoirí ó Ghaeltachtaí
eile mar Maigh Eó, Corcaigh agus Tír
Chonaill go Baile Ghib. Deirtear ná
raibh an t-aistriú gan a dheacrachtaí
mar bhí formad ag daoine áirithe leis
na himircigh mar go mbraitheadar
go raibh talamh goidte uathu ag
‘daoine leisciúla’ gan mhaith, ó
iarthar tíre ná raibh ‘fiú Béarla le
deallramh acu’. Deineadh díobháil

do thithe agus scríobhadh manaí
gránna mar ‘Corsican Bandits and
Red Indians’, a bhí dar leo tar éis saol
chontae na Mí a lot agus a scrios. Tar
éis tréimhse achrannach tháinig
suaimhneas ar dhaoine agus
d’fhoghlaimíodar conas maireach-
taint i dteannta a chéile. Ar na teagh-
laigh a thug Baile Ghib orthu féin ó
Dhún Chaoin, bhí muintir Bheoláin,
dhá theaghlach  de mhuintir
Ghuithín, muintir De Brún, Ó Muirc-
heartaigh, agus Mac Síthigh. Fuair
Seán Mac Síthigh, mac do theagh-
lach Shíthigh, feirm eile 23 acra tar
éis do theaghlach eile ó Chorca
Dhuibhne a bhí aistrithe go Baile
Ghib filleadh abhaile go Ciarraí.
Luaitear mar a d’fhill cuid acu agus
mar a d’aistrigh cailín, Caitlín Ní
Shíthigh, a saolaíodh agus a d’fhás
suas i mBaile Ghib go Dún Chaoin
mar a bpós sí fear ó Dhún Chaoin,
Míchéal Feirtéar. 

Tá a gclann tógtha acu. Fuair
Mícheál bás cúpla bliain ó shin de
thoradh taom croí. Tá tigh ag
deartháir do Chaitlín, Éamonn, i
nDún Chaoin fé láthair. “Tá an cean-
gal chomh dlúth agus a bhí riamh,”
arsa Seán Ó Cinnéide. “Is léir go
bhfuil laethanta na míthuisceana
leáite fadó riamh. Is ábhar misnigh

é,” ar sé, “go bhfuil an Ghaolainn ag
glúin an lae inniu do Dhún
Chaoinigh/Bhaile Ghibigh. Dála an
scéil, tá CD á sheoladh sa bhliain
nua, Lá Le Gobnait, an 9ú lá d’Fhe-
abhra, ina mbeidh 20 amhrán le
Labhrás Mac Síthigh, athair Chaitlín,
a saolaíodh i nDún Chaoin sa bhliain
1909 agus a d’aistrigh go Baile Ghib.
Bíonn a ghlór ceolmhar le clos ar
Raidió na Gaeltachta go minic. Beidh
cuid dá agallaimh ar an CD chomh
maith. 

Tá liosta dá gcuir an Comharchu-
mann i gcrích i rith na bliana agus
liosta dos na beartaisí atá meáite acu
do 2013, san iris. Beidh a gcóisir Nol-
lag ag an gComharchumann agus ag
pobal Dhún Chaoin ar an Satharn seo
chugainn an 15ú lá i mBialann Áine
ar an nGráig agus is i dTigh Khrugair
a bheidh Tráth na gCeist Boird ar an
28 Nollaig, urraithe ag an
gComharchumann. An tseachtain
seo caite, thug an saineolaí an Dr.
Breandán Ó Cíobháin, míniú ar an
logainm, Dún Chaoin, i.e Dún
Choinn, Chon, agus araile, ach dar
leis ‘Na Ceithre Máistrí,1558’, is Dún
Álainn Caoin, atá i gceist. Ní ag
teacht roimh aon duine atáim ach
mar a chonac. Tá go leor leor eile san
iris shnasta seo.

Bean óg ón
Daingean le 
cur chuig an
tSibéir! 
AN mbraitheann tú an fuacht? An
dtéann tú ag snámh tríd an mbliain
amach? An rabhais riamh ag snámh
in uisce ar a raibh leac oighir? Sea,
beidh bean ón ndúthaigh seo ag tab-
hairt fén tSibéir [sa Rúis] sara fada. 

“Fuaireas cuireadh ó Chónascadh
Spóirt Snámhaíochta na Rúise, páirt a
ghlacadh i rás trí uisce leac oighreach
sa tSibéir le snámhaithe ó thíortha
eile ar fuaid an domhain,” arsa Nuala
De Mórdha ón nDaingean go bhfuil
cáil bainte amach aici mar shnámhaí
éachtach, go mór mhór cinn an-fhada
mar snámh treasna Lac Léman. Cé go
bhfuil mórthaisteal déanta ag Nuala
de Mórdha, ní raibh sí riamh ag
snámh ina leithéid seo d’uisce. 

An bhfuil aon taithí in aon chor
aici? “Ó tá,” mar fuaireas dabhach
mór lán de leac oighir ar iasacht ó
Chomhlacht Éisc Uí Chatháin anso ar
an mbaile, mar sin beidh, nó tá, tuair-

MUMHAIN
NUACHT

Seoltar scéalta chuig:

Lucht tacaíochta dílis na Mumhan agus iad ag breathnú ar a laochra ag imirt i gcoinne Saracens i bPáirc Thuamhain Dé Sathairn. Bhuaigh na Cúige Mumhan
15 le 9  [PIC : DIARMUID GREENE / SPORTSFILE]

‘Preabsiopa’ Leabhar Gaeilge i gCorcaigh 
Concubhar Ó Liatháin 

BEIDH ‘preab shiopa’ dar teideal
‘Buy-lingual’ mar chuid d’imeachtaí
Fhéile Leabhar na Nollag á reáchtáil i
nGael-Taca i gCorcaigh an lá go léir
inniu (Dé Céadaoin).

Agus beidh deis ag Gaeil Chorcaí
blaiseadh a bhaint as lón liteartha
mar go mbeidh na scríbhneoirí Liam
Hodder agus Bernadette Nic an
tSaoir faoi agallamh ag an bhfile
aitheanta Gabriel Rosenstock.

Ach ní bheidh deireadh leis an

gceiliúradh litríochta ansan mar go
bhfuil Gabriel Rosenstock chun an
leabhar is déanaí ó pheann an fhile
Doireann Ní Ghríofa, Dúlasair, a she-
oladh ag 5.30i.n.

Foras na Gaeilge atá ag eagrú na n-
ócáidí seo i gcomhar le Gael-Taca. Tá

an fhéile leabhair seo tar éis dul ar
chamchuairt timpeall na tíre le cúpla
seachtain anuas mar chuid d’iarracht
an Fhorais margaíocht a dhéanamh i
dtaca leis an dtacaíocht a thugann an
institiúid teanga trasteorainn do
Ghradaim Leabhair na Bliana. 

ULAIDH
NUACHT

Seoltar scéalta chuig:
nuacht@gaelsceal.ie

im agam ar cad atá romham. Is in
Tyumen na Sibéire a bheidh Nuala
agus a comh-shnámhaithe ar a dtriail
ar an ndeireadh seachtaine seo
chugainn. Is í Tyumen an chathair is
mó sa tSibéir agus an chéad áit sa tSi-
béir inar lonnaigh Rúisigh. Tá daonra
de leathmhilliún duine ann agus é
an-bhroidiúil de bharr an méid ola atá
ar fáil sa cheantar. Measann Nuala
gur ar an nDomhnach a bheidh an tri-
ail is déine. 

”Brisfear an leac oighir romhainn
amach le gur féidir linn snámh,” ar sí,
“ach níl a fhios agam cén fhaid, gach
babhta, a bheidh mo chorp ábalta an
fuacht a fhulaingt,” ar sí. Tráthnóna
inniu, Dé Céadaoin, a bheidh Nuala
ag tabhairt fés na críocha reoite.
Beidh bean óg ó Dhún na nGall ina
teannta, Áine Máire Nic an Bháird.
Ádh mór orthu.

Caint ar an
uathachas
BHÍ slua maith, tuismitheoirí agus
múinteoirí a bhformhór, ag léacht i

Scoil Mhaoilchéadair ar an nDéar-
daoin seo caite, le cluas a thabhairt
don a raibh le rá ag Eileen Murphy,
bean go bhfuil taithí dhá bhliain
déag aici ag múineadh daoine leis an
iomard, uathachas. Dar le Brenda Uí
Ghearailt ón mBaile Loisce, bhí a
raibh le rá ag na gcainteoir an-suim-
iúil, an-spreagúil agus an- táb-
hachtach. “Bhaineas ardtairbhe, as,”
ar sí.

‘Tinteán 
Ceoil’ an
Chlocháin 
BEIDH ‘Tinteán Ceoil’ an Chlocháin,
atá fé choimirce an Chomharchu-
mainn ansúd, oscailte óna 7.30 i.n.
ar Lá ’n Dreóilín agus ar Oíche Chinn
Bliana, in Ionad Cultúrtha an
Chlocháin. 

Bíonn An Tinteán fé bharr lasrach
ceoil gach Luan formhór na bliana. Is
í Máire Ní Bheaglaoich, Bean che-
olmhar an Tí. Ní chosnaíonn cead
isteach ach €5. 

‘Fachtóir na Mumhan’
Concubhar Ó Liatháin  

BHÍ idir dhrámaíocht, ceol rac agus
togha an cheoil thraidisiúnta ar an
ardán i Halla Chúil Aodha le linn
bhabhta ceannais ‘Fachtóir na
Mumhan’ ag an deireadh seachtaine
agus ba thasc ana dheacair ag na
moltóirí a roghnú cé acu a bheadh
ag dul ar aghaidh do Chraobh na
hÉireann in 2013. 

Comórtas tallainne é ‘Fachtóir na
Mumhan’ atá bunaithe ar an ‘X Fac-
tor’ agus é ag iarraidh daoine óga a
mhealladh chun cibé tallann atá acu
a chur o comhair an phobail.  Óige
na Gaeltachta a eagraíonn an
chomórtas.

I mbliana, shroich cúig mhír
Craobh Cheannais na Mumhan agus
sa deireadh b’iad ceoltóirí óga Chúil
Aodha, Diarmuid agus Colm Ó
Meachair, a thug leo an chraobh ó
bhabhta fíor-iomaíoch os comhair
lán tí de dhéagóirí ó Mhúscraí, ón
Rinn agus ó Chiarraí. 

Ag suí i gcathaoireacha na cinniú-
na, bhí na moltóirí Peadar Ó Riada,

Caitríona Ní Luasa agus an
tuairisceoir seo.   

Chuir Ionad Só na Rinne dráma
taitneamhach bunaithe ar Phíobaire
Hamelin ar an árdán agus bhí dhá
bhanna rac ó Chlub Óige an tSuláin,
Skaway Faces agus Bat Country,
lena n-amhráin féin i nGaeilge.    Bhí
Síle Ní Shuibhne ag seinnt na fidle
agus ina diaidh sheinn Colm agus
Diarmuid Ó Meachair an fheadóg
mhór agus an bhosca ceoil faoi
seach. 

Muintir Uí Mheachair a bhuaigh
an phríomhdhuais ar an oíche agus
bhí Síle Ní Shuibhne sa dara háit.  Is
iad Skaway Faces an tríú ghrúpa a
bheidh san iomaíocht ó Chúige
Mumhan i gCraobh na hÉireann a
bheidh ar bun i dTír Chonaill le linn
Sheachtain na Gaeilge i mí Mhárta
na bliana seo chugainn. 

“Bhíomar ana shásta leis an
gcaighdeán,” arsa Debra Ní Shúil-
leabháin, Eagraí na Mumhan ar Óige
na Gaeltachta.  “Beimid ag iarraidh
a thuilleadh míreanna a mhealladh
don bhliain seo chugainn.”

An tUachtarán, Micheal D. Higgins, ar chuairt i gCorcaigh. Labhair sé le Gaeil
na Cathrach ag ócáid cheiliúrtha i gCaifé Gael-Taca. [PIC : CONCUBHAR Ó LIATHÁIN]

Béal Feirste

Tacaíocht láidir ag 
Áisaonad Choláiste Mhuire
ó na haighneachtaí don
tSamhail Nua Mhaoinithe
Méabh Ní Thuathaláin 

TÁ sé le sonrú ag Gaelscéal gur bhain
34% de na haighneachtaí uilig a
tháinig isteach chuig Forás na Gaeilge
le linn phróiseas comhairliúcháin na
Samhla Nua Maoinithe leis an
Áisaonad i mBéal Feirste.

“Tá sé thar a bheith tábhacht go
raibh an deis ag daoine a gcuid  tuair-
imí a chur in iúl le linn an phróisis
chomhairliúcháin agus tá muid ag
súil chomh maith go gcuirfear san
áireamh na haighneachtaí a tháinig
chun cinn,” a dúirt Ciarán Ó Pron-
ntaigh, bainisteoir an Áisaonaid.

Bhí múinteoirí, tuismitheoirí agus
foilsitheoirí ina measc siúd a chur
aighneacht isteach inar tugadh
árdmholadh don tseirbhís a chuire-
ann an tÁisaonad ar fáil. 

Bhain na moltaí le maoiniú a chin-
ntiú, stádas maoinithe na hea-
graíochta a ardú, agus bunús acadúil
na seirbhíse a chinntiú mar aon leis
an nasc leis an institiúid oideachais,
Coláiste Mhuire.  

Déanfar todhchaí an Áisaonaid, atá
ag soláthar leabhar Gaeilge ó 1998, a
phlé inniu ag cruinniú na Comhairle
Aireachta Thuaidh/Theas (CATT) ach
tá caint láidir i measc phobal na
Gaeilge faoin mbagairt go mbeidh
deireadh leis an tseirbhís faoi mhí an
Mheithimh 2013.

Tá Comhairle na Gaelscolaíochta
(GnaG) ag seasamh go láidir leis an
Áisaonad, seirbhís a bhfuil an éarnáil
i gcoitinne thar a bheith sásta leis, dar
le Mícheál Ó Duibh, Príomhfhei-

dhmeannach CnaG. 
“Beidh muid ag cur i leith na

Roinne go bhfuil dualgas reachtúil
orthu a chinntiú go bhfuil áiseanna
agus achmhainní curtha ar fáil
d’earnáil na Gaelscolaíochta. 

Tá sé cruthaithe ag an Áisaonad go
gcuireann siad seirbhís d’ard-
chaighdeán ar fáil agus is ceart go
gcinnteofaí an tseirbhís,” a dúirt sé. 

Tá neamhaird á dhéanamh ag
Foras na Gaeilge do riachtanais na
hearnála leis an moladh seo, dar le
príomhoide atá ag teagasc i
nGaelscoil le scór bliain anuas.  

“Tá muid i ndiaidh a bheith ag troid
go láidir sna Sé Chontae ar mhaithe le
háiseanna agus ar son earnáil na
Gaelscolaíochta agus anois tá caint
faoi sheirbhís d’ardchaighdeán a
bhaint uainn,” a dúirt príomhoide
Gaelscoile ó Thuaidh. 

Déanann An tÁisaonad freastal ar
bhearnaí sa churaclam, dar leis an
bpríomhoide agus molann sé daing-
niú a dhéanamh ar an nascadh agus
ar an bpróiseas aischothaithe atá
déanta acu le príomhoidí agus le
múinteoirí, a bhíonn i dteagmháil leo
maidir le hábhar atá gann nó sóláthar
a theastaíonn d’aois ar leith.  

” Feicim go bhfuil difear mór tagtha
ar nósmhaireacht léitheoireachta na
bpáistí mar gheall ar na leabhair
shnasta nua-aimseartha a chuireann
an tÁisaonad ar fáil. 

Bíonn siad ag léamh go neamh-
spleách, rud atá thar a bheith táb-
hachtach a leanúint ar aghaidh,” a
dúirt sé. 

Tumadóireacht
do liathróidí
gailf ag truailliú
uisce ólacháin 
Anton Mac Cába

TÁ Comhairle Contae Dhún na nGall
tar éis cosc a chur ar thumadóireacht
i Loch Sálta, idir an Tearmann agus
Carraig Airt, ach amháin i gcás éige-
andála. Bíonn tumadóirí ag cuartú
liathróidí gailf sa loch agus tá sean-
chas ann gur bhuail an galfaire ‘Old
Tom’ Morris scór liathróidí isteach sa
loch agus é ag dearadh ghalfchúrsa
Mhachaire Loiscthe in 1891.

Tá Loch Sálta mar chuid de
sholáthar uisce Leitir Ceanainn. Tá
ardchaighdeán ag an uisce ann agus
tá sé riachtanach nach ndéanfaí aon
truailliú air. Dúirt urlabhraí thar
cheann na Comhairle go raibh rud ar
bith a bheadh ina bhagairt don
soláthar uisce tromchúiseach. 

“Tá Loch Sálta ina dhobharlach
atá faoi chosaint faoin Chreat-treoir
Uisce, agus déanfaidh an Chomhair-
le gach a bhfuil riachtanach faoina
gcuid cumhachtaí le cosc a cur le
húsáid na locha do chaitheamh aim-
sire den tsaghas seo.” 

Lena chois sin, tá contúirt
tumadóireachta ann. Tá sé riach-
tanach go mbeadh tumadóirí oilte
agus trealamh faoi leith a bheith acu.

Bhí Morris, Albanach, ar an ngal-
faire agus ar an dearthóir galfchúrsaí
ba mhó sa 19ú Céad. Scilling a bhí ar
an liathróid a dhear Morris in 1891. Is
ionann sin agus €38.13 in airgead an
lae inniu. Níl fianaise ar bith ann gur
bhuail Morris luach €760 de
liathróidí isteach i loch Conallach,
áfach.

Loch Sálta, Tír Chonaill 
Múinteoirí san Áisaonad, a shólathraíonn leabhair Ghaeilge, agus iad i mbun
oibre níos luaithe i mbliana.

Scannán faisnéise a dhéanann Cleamairí Ard Mhacha a cheiliúradh
Méabh Ní Thuathaláin 

BEIDH ‘Na Cleamairí’ an chéad
chlár faisnéise de chuid an chomh-
lacht léiriúcháin ‘Indee’ á chrao-
ladh ar an Domhnach beag seo ag
9.30i.n. ar TG4.  Déanann Clea-
mairí Ard Mhacha ceiliúradh ar an
seantraidisiún a bhain le ‘clea-
maireacht’. Grúpa iad seo atá
aitheanta ar fud an domhain as an
meascán de cheol, amhránaíocht,
drámaíocht agus damhsa a chuire-
ann siad i láthair. 

Tá ‘cleamaireachta’ go mór sa
bhéaloideas agus is traidisiúin é
atá fréamhaithe ón Chlochaois. Tá
fir a mbíodh maisc orthu in Uladh
luaite 2500 bliain ó shin sna han-
nálacha. Ba iad na siamsóirí móra
in aimsir an Rí Conchobhair, a
mbíodh cónaí orthu i ndúnfort

Eamhain Mhacha. 
“Tá áthas orainn tús a chur leis

an gcomhlacht leis an léiriúcháin
seo, a bhfuil saibhreas cultúrtha
ann, agus ardchaighdeán leis, agus
a rachaidh i bhfeidhm ar phobal na
Gaeilge,” a dúirt Gráinne McGuin-
ness, léiritheoir an chláir.

“Ní amháin go dtabharfar léar-
gas ar an traidisiún a bhain le Clea-
mairí Ard Mhaca ach beidh an
scéal á insint ag ‘cleamairí’ an lae
inniu atá ag coinneáil an traidis-
iúin beo agus ag teagasc ghlúin
nua de cleamairí óga,” a dúirt sí. 

Tá an clár seo mar chuid den
tsraith fáisnéis Cogar a bhíonn á
chraoladh ar TG4. Déanfar ‘Na
Cleamairí’ a chraoladh den chéad
úr ar an Domhnach ag 9.30 i.n.
agus a athchraoladh oíche Dé
Luain ag 8.00i.n. 

Scéala Báis: Caitlín Uí Mhaoileoin
Anton Mac Cába

FUAIR Caitlín Uí Mhaoileoin
gníomhaí pobail agus teanga,
ceoltóir, máthair agus cara, bás an
tseachtain seo caite i Ros Goill,
Dún na nGall.

Rugadh Caitlín Dowds i Sráid
Madrid ar an Trá Gearr i mBéal
Feirste. Chuir sí suim i gcúrsaí
Gaeilge, agus as sin chuir sí aithne
ar Bhrian Ó Maoileoin, Gaeilgeoir
eile agus múinteoir. Phós siad ina
dhiaidh sin. 

D’aistrigh siad go Céinia ar dtús,
mar a raibh Brian ag teagasc, agus
ansin  go Ros Goill níos mó ná dhá
scór bliain ó shin. 

Thóg siad an teaghlach le
Gaeilge agus ón tús, bhí sí ar a
seacht dícheall leis an nGaeilge a
choinneáil agus a chur chun cinn. 

Mall go maith ina saol, d’oibrigh
sí go páirtaimseartha le Céim
Aniar, atá ag iarraidh an Ghaeilge a

choinneáil beo sa Ghaeltacht
bheag seo. Chuidigh sí le himeacht
ar bith a bhí ar siúil acu.

ach níor ghníomhaí amháin í
mar ba ceoltóir den scoth í freisin
agus bhuaigh sí Comórtas na mBan
ag an Oireachtas. Thug sí bua an
cheoil dá triúr iníon agus dá beirt
mac.

Bhí splanc i gcónaí inti. Agus í
thart ar an thrí scór bliana, thug sí
faoi chúrsa in Ollscoil Cathrach
Bhaile Átha Cliath agus mar chuid
den chúrsa sin, chaith sí téarma sa
Spáinn.

Ba é an rud ba thábhachtaí fúithi
ná go bhfuil sé amuigh uirthi fá Ros
Goill gur bean í “a bhí i dtólamh
ann duit.” Dúirt Aodh Mac
Laifeartaigh, duine de stiúrthóirí
Chéim Aniar, gur bean uasal a bhí
inti: “Bhí sí suaimhneach, séimh,
macánta, lách agus cineálta agus a
croí go hiomlán sa Ghaeilge. Déan-
faidh muid í a chrothnú go mór.”

Scéala Báis: Fionntán Mac
Aodha Bhuí
Anton Mac Cába

FUAIR Fionntan Mac Aodha Buí,
gníomhaire teanga, ailtire,
pleanálaí agus gníomhaí pobail,
bás Dé hAoine seo caite. B’ar an
Muileann gCearr i gCo na hIarmhí
a rugadh é ach is le Gaoth Dobhair
a luafar é, mar gur chaith sé níos
mó ná dhá scor bliain ansin.

D’aistrigh sé isteach go Gaoth
Dobhair ag tús na 70í. Ba strainséar
é, cinnte ach mar sin féin, bhí an
strainséar seo ábalta uchtach a
thabhairt don phobal.

D’aistrigh sé aneas ó Cathair Cor-
caigh, go bhfuair sé post mar
oifigeach pleanála le Comhairle
Contae Dhún na nGall. Cé go raibh
teorainneacha dochta thart air,
rinne sé a dhícheall ar son na
Gaeilge sa Chomhairle. Nuair a

chuaigh sé ar scor, bhí an saineolas
a bhí aige iontach úsáideach ag
agóidóirí a bhí in éadán forbairtí a
bhí ar aimhleas na Gaeilge.

Bhí sé gníomhach, ach go
háirithe, ag cosaint na Gaeilge sa
cheantar. Bhí sé lárnach in agóid
faoi bhrú an Bhéarla i monarchana
ar an eastát tionsclaíochta i nGaoth
Dobhair, ionaid a tógadh le fos-
taíocht a thabhairt do bhunadh na
Gaeltachta.  Chuir sé suim in achan
gné den phobal agus ba scríbh-
neoir é chomh maith.

Tá aithne ar a mhac, Ronán, de
bharr an chláir Rónan Beo @ 3, ar
RTÉ Raidió na Gaeltachta agus
ócáidí nach é, agus tá mac eile leis,
Cian, fostaithe in RTÉ Raidió na
Gaeltachta i gCasla. Maireann a
bhean, Eibhlín, a chúigear mac
agus a thriúr iníonacha. 

'Na Cleamairí', clár fáisnéis de chuid 'Indee', comhlacht léiriúcháin nua-bhunaithe, a bheas ag craoladh ar TG4 oíche Dé
Domhnaigh ag 9.30i.n agus arís oíche Dé Luain ag a 8.00i.n.

Cleamaire ag seinm na bpíob os comhair páistí óga. 

An tAmhránaí Gráinne Holland; Dónal McAnallen (Oifigeach Oideachais Cultúrtha agus Rochtana Chomhairle Uladh
CLG ) agus an craoltóir Lynette Fay ag an seimineár eolais ar ghairmeacha le Gaeilge ‘Buntáiste Breise na Gaeilge’ i
gColáiste Feirste, Béal Feirste, 06 Nollaig 2012. Bhí an seimineár eagraithe ag Comhdháil Náisiúnta na Gaeilge i
gcomhpháirtíocht le Coláiste Feirste agus Forbairt Feirste. D’fhreastail suas le 300 duine óg ar an seimineár a bhí ar
siúl mar chuid  d’Aonach Oibre Fhorbairt Feirste. ( PIC: BRÍGÍD NÍ GHRÍOFA)

Déanfar a lán cainte, ach is beag
gnímh a thiocfaidh ón Lucht Oibre

Le Eoin Ó Murchú

Tá míshástacht chúlbhin-
seoirí Pháirtí an Lucht
Oibre ag dul i méid más
fíor do chathaoirleach an
pháirtí, Colm Keaveney.

Deir seisean go bhfuil naonúr ar a
laghad den 33 Teachta de chuid an
pháirtí ag iarraidh athrú sa gCái-
naisnéis maidir le híocaíochtaí
faoisimh do lucht cúraim agus le
laghdú ar shochar leanaí, agus go
bhfuil roinnt eile míshásta freisin ar
bhealach amháin nó bealach eile.

Agus is cosúil go bhfuil cúlbhin-
seoirí de chuid Fhine Gael buartha
freisin faoin laghdú ar íocaíochtaí
faoisimh chúraim – comhartha cin-
nte den fhearg mhór a chuir an cin-
neadh sin ar dhaoine den uile
chineál ar fud na tíre.

Ach níl sé soiléir an mbeidh éinne
sásta vótáil in aghaidh an rialtais
maidir leis na scéalta seo.  Mar a
mhínigh an seanadóir John Whelan,
ní bheidh aon tionchar ar an bpáirtí
ag daoine a bheidh díbeartha agus
sin an praghas a bhéas le n-íoc ag
éinne a vótáilfidh in aghaidh an
pháirtí.

Tá fadhb amháin leis an argóint
sin, ámh, mar ní léir go bhfuil aon
tionchar cheana féin ag Páirtí an
Lucht Oibre ar an rialtas, fiú ag na
leibhéil is airde, agus ardaíonn an t-
easpa tionchair sin ceist arís faoin
gcinneadh an chéad lá dul isteach i

gcomhrialtas le Fine Gael nuair a
bhí – agus atá (?) – dearcthaí an dá
pháirtí chomh difriúil óna chéile.

Tá’s ag an saol go mbeadh Páirtí
an Lucht Oibre ar tí dul i gceannas ar
rialtas dá bhfanfaidís as naoi mí
dhéag ó shin.  Agus is iad, in ionad
Shinn Féin nó Comhaontas na Clé
Aontaithe, a bheadh i gceannas ar
an dúshlán do na baincéirí agus eile.

Ach níor fheil sé do Gilmore, Rab-
bitte ná Quinn fanacht, mar seans
go mbeidís ró-aosta i ndiaidh an
chéad toghcháin eile.

Thagair Whelan dó sin nuair a
dúirt sé nach mbeidh na daoine
liatha ag dul os comhair an phobail
aimsir toghcháin, agus go mbeidh
Páirtí an Lucht Oibre thíos go mór
mar gheall ar na geallúintí faoin leas
shóisialta atá sáraithe ag an bpáirtí
sa rialtas.

Tá na heasaontóirí buartha ag dhá
leibhéal.  Uimhir a haon, ní aon-
taíonn siad leis na hionsaithe ar
dhaoine ag an mbun mar tagann sé
salach ar phrionsabail a thug isteach
i bPáirtí an Lucht Oibre iad an chéad
lá; agus ag cur leis sin, tuigeann siad
go mbainfidh páirtithe ar nós Shinn
Féin leas mór as an scéal.

Ag an am céanna, tá siad sa
bhfaopach.  B’fhearr, ar ndóigh, dá
ngéillfeadh Fine Gael dóibh, ach ní
tharlóidh sé sin mar níl na contúirtí
céanna roimh Fhine Gael in ain-
neoin deacrachtaí faoi fhaoiseamh
cúraim.

Agus ní fiú briseadh leis an rialtas
mura bhfuil polasaí leathan oibrithe
amach don rogha ar a bhfuil ar siúl
ag an rialtas.  Mar ní hé go bhfuil
drochthionchar ag an bpolasaí seo
nó an polasaí siúd: beidh deacracht
den uile chineál ann má leantar ag

cur leasa na mbaincéirí agus leasa
na hEorpa roimh leas
ghnáthmhuintir na hÉireann.

Sin é an cineál rogha atá á chur
chun cinn ag Sinn Féin, ar ndóigh,
ach níl na heasaontóirí sásta líneáil
suas taobh thiar de na Poblachtá-
naigh, fiú Tommy Broughan, Róisín
Shortall nó Patrick Nulty.

Leanfar leis an gcaint bha-
garthach mar sin, ach ní cosúil go
mbeidh mórán gnímh ag dul leis.
Ag deireadh thiar, tá súil ag na cúlb-
hinseoirí, mar atá ag ceannairí an
pháirtí, go ndéanfar dearmad air seo
ar fad más féidir fadhb airgeadas na
tíre a réiteach, agus fás fírinneach a
chur ar ais san eacnamaíocht.

Go dtí sin, beidh na cúlbhinseoirí
ag iarraidh a thabhairt le fios go
bhfuil siadsan ag troid taobh istigh
in aghaidh na bpolasaithe seo, agus
tá leithéidí Phat Rabbitte ag iarraidh
a thabhairt le fios go bhfuil fadhb na
nótaí gealltanais ar tí a bheith réi-
tithe ag an rialtas trí sheasamh láidir
a ghlacadh leis an Eoraip.

Ar ndóigh, gheall an rialtas go
mbeidh an scéal sin réitithe faoin
Deireadh Fómhair seo caite.  Ní hé
go gcreideann na cúlbhinseoirí
caint Phat Rabbitte ach tá súil acu
go bhfuil sé ag insint na fírinne, mar
níl aon pholasaí acu le dúshlán
Fhine Gael a thabhairt.

Agus ait go leor, tugann na
pobalbhreitheanna ábhar éicínt
dóchais dóibh, mar cé go bhfuil siad
thíos go mór i gcomparáid leis na
figiúirí a bhí acu san olltoghchán, tá
suas le 14% ag tacú leo i gcónaí.  Níl
sé cinnte go vótáilfeadh an méid sin
don pháirtí, ach ba mhaith leo é a
dhéanamh, agus sin atá mar aidhm
ag na heasaontóirí í ndáiríre.

Beatha an Scoláire

Leanann slad an rialtas

Peadar de Blúit 

Den chéad uair ó a
tháinig an rialtas seo i
gcumhacht chloígh siad
le geallúint a dhein siad
leis na mic léinn. Dúirt

an tAire Ruairí Quinn anuraidh go
ardódh sé táillí faoi €250 gach bliain
de thréimhse an rialtas seo. Sin go
díreach a dhein sé.

Le hais cur le táillí, deineadh
cúngú ar na scálaí faoinar féidir le

daoine a bheith i dteideal deontas.
An tseachtain seo caite bhí
mórchuid d’Airí an rialtais ag
maíomh go mbeadh an buiséad seo
ar an gceann is comhionannaí a
d’fhéadfadh a bheith ann. Más é sin
an tuiscint atá acu ar chomhionann,
tá trua agam dóibh. 

Tá an rialtas tar éis ionsaí glan a
dhéanamh ar na daoine is boichte sa
sochaí. I mbliana, gearradh an
cháilitheacht don deontas faoi 3%,
beidh sé sin ar 8% nó 6,500 scoláirí
an bhliain seo chugainn. Mar sin,
beidh orthu táillí a íoc agus ní bhei-
dh tacaíocht an deontais acu – rud a
bhí acu anuraidh. 

Tá sé ráite go mion minic go
bhfuil gá le haicme úr de dhaoine
óga oilte, leis na scileanna chun an

tír seo a thabhairt chun cinn. 
Tá sé léirithe ag an rialtas seo arís

eile gurb í an tosaíocht atá acu ná
aire a thabhairt dá gceannairí sa
Ghearmáin. 

Níl siad buartha faoi mhuintir
na hÉireann. Níl siad curtha
amach go bhfuil an scuaine las-
muigh de Chumann Naomh Uin-
seann de Pól ag méadú gach
seachtain. Chomh fada is atá
Angela sásta le criú Enda – beidh
codladh sámh aige istoíche.

Sheas mic léinn timpeall na tíre
suas le 6 seachtain anuas ag iar-
raidh iachall a chur ar an rialtas
cabhrú le mic léinn ag dul chun
tosaigh. Ní rabhamar linn féin. 

Bhí ceannairí gnó timpeall na
tíre, tuistí agus a dhóthain eile

linn tríd an bhfeachtas. Léirigh an
rialtas, áfach, nach bhfuil siad
buartha faoi mheon na tíre seo. 

Tá siad chun a bplean oibre féin
a leanúint, fiú murar bé sin an
forógra a chuir siad os comhair na
tíre ag an olltoghchán. Mar sin, ní
fhágann sin ach rogha amháin do
muintir na tíre seo. 

Caithfimid brú a choinneáil ar
an rialtas seo. Caithfimid
tacaíocht a fháil ó lucht an
fhreasúra, brú a chur ar na Teach-
taí Dála i gcúlbhinsí an rialtais,
agus leanacht leis an mbrú áitiúl
ar gach uile ball den rialtas. Ní
féidir linn scaoileadh leis an rial-
tas a mianta pearsanta féin a chur
i bhfeidhm orainn!

Tá an rialtas ann chun ion-

adaíocht a dhéanamh orainne.
Mura bhfuil siad chun é sin a
dhéanamh caithfear fáil réidh leo.
Tá slad á dhéanamh acu ar gach
duine sa tír seo, seachas – mar is
gnáth – na daoine saibhre. 

Tá siad ag ionsaí mic léinn,
teaghlaigh atá faoi bhrú, daoine
níos sine, daoine ar phá íseal,
lucht labhartha na Gaeilge -
leanann an liosta ar aghaidh. 

Mura seasfaimid le chéile is
measa dúinn ar fad é. B’fhéidir go
bhfuil lá an bhuiséid thart ach ní
ciallaíonn sin nach leanfaidh an
troid agus is gá don rialtas sin a
thuiscint! 

Caithfimid leanúint orainn go
gcloisfear ár nguth. Tá sé thar am
dúinn an tír seo a thógáil ar ais.

Colm Keaveney TD, Cathaoirleach Pháirtí an Lucht Oibre [PIC : PHOTOCALL IRELAND]

‘An fhírinne faoi mharú Pat
Finucane an rud deireanach
atá de dhíth ó Cameron'
Eoghan Ó Néill

Cé a cheadaigh é?  Cé a chas
an ordóg síos agus thug
an nód do na marfóirí dul
amach chun Pat Finucane
a mharú agus a bhean

chéile, Geraldine, a chaitheamh? 
Sin an cheist atá le freagairt má

táimid chun muinín a bheith againn
as aon fhiosrúchán faoi dhúnmharú
Pat Finucane.

Agus mé á scríobh seo 24 uair an
chloig roimh a phoibliú, is maith atá
a fhios agam nach bhfreagróidh
tuarascáil Desmond da Silva na ceis-
teanna sin go sásúil.

Bhí na srianta a chuir David
Cameron le fiosrúchán da Silva
chomh dian sin nach dtiocfadh leis
ach méid áirithe den scéal a fhiosrú. 

Lena chois sin, tá na himpleachtaí
a eascraíonn as dúnmharú Pat Finu-
cane chomh tromchúiseach agus
nach ligfeadh bunaíocht na
Breataine don fhírinne a theacht
amach, fiú dán n-aimseodh da Silva
é. 

Sin an chúis gur tugadh cóip dá
thuarascáil chuig an M15 agus chuig
na ‘spooks’ roimh ré chun cin-
sireacht a dhéanamh air agus chun a
rialú cad a chuirfí i gcló agus cad
nach gcuirfí i gcló. 

Cuimhnigh gur chaith Seisear
Bhirmingham na blianta fada faoi
ghlas go héagórach cionn is nach dti-
ocfadh leis an mbreitheamh is sin-
searaí sa Bhreatain, an Tiarna Den-
ning, a chreidbheáil go dtiocfadh le
póilíní West Midlands admhálacha
bréagacha a chumadh chun seisear
Éireannach neamhurchóideach a
chur go príosún. 

‘An appalling vista’ a thug Denning
ar an smaoineamh go gcéasfadh
póilíní Sasanacha amhrasáin nó go
gcumfadh siad admhálacha bréa-
gacha. 

An dtiocfadh le Desmond da Silva
glacadh leis an ‘appalling vista’ atá
ag bagairt i gcás Pat Finucane? 

An nglacfadh sé leis go raibh lámh
agus páirt ag ceannairí arm na
Breataine, ag an RUC, ag M15, ag an
Force Reaction Unit, go díreach nó
go hindíreach i ndúnmharú
dlíodóra?

Agus gur seans go raibh nod acu ó

pholaiteoir nó polaiteoirí ag ardleib-
héal chun a leithéid a dhéanamh?

Ní fhéadfadh dúnmharú Pat Finu-
cane tarlúint mar gheall ar ‘úll lofa’
nó ‘cliseadh cumarsáide’ nó
‘meancóg’ sna seirbhísí faisnéise. 

Maítear go raibh suas le 30 duine
acu sin a raibh baint acu le dún-
mharú Pat Finucane nó a raibh eolas
acu faoi roimh ré. bhí siad ar phá-
rolla Bhrainse Speisialta an RUC, MI5
nó an FRU -gníomhaithe, brathadóirí
agus eile. Agus bhí a fhios ag lucht a
láimhseála sa Bhrainse, in MI5, san
FRU faoina raibh ar bun. 

Níorbh nuacht ar bith é ag roinnt
de na daoine seo nuair a chuir siad
an raidió ar siúl ar an 12 Feabhra 1989
agus scéala ag teacht isteach te
bruite go raibh dlíodóir i ndiaidh a
bheith criogtha le piléir ag baill an
UDA. 

Dlíodóir.
Cosantóir an dlí.
Ní namhad ach cara an stáit, cara

an daonlathais. 
Crann taca an stáit.
Tá fianaise, agus a sáith de, cheana

féin a éilíonn go scrúdófaí an ról a
bhí ag áisíneachtaí an stáit in éascú
dhúnmharú Pat Finucane.

D’admhaigh David Cameron
cheana féin go raibh dlúth-
pháirtíocht le dílseoirí paraimíleat-
acha ann i gcás Pat Finucane, cé
nach raibh sé sásta scála na dlúth-
pháirtíochta sin a dhearbhú. 

Thug idir John Stevens , iar-
Choimisinéir Phóilíní Londain, agus
John Stalker iarLeas-Ard-Chonstábla
Phóilíní Manchester, le fios gur aim-
sigh siad neart fianaise go raibh
dlúthpháirtíocht idir na fórsaí stáit
agus dílseoirí paraimhíleatacha.

I gcás John Stevens, mar shampla,
thug sé le fios in 1990 go raibh sé cin-
nte de nach raibh dlúthpháirtíocht
fairsing ná dlúthpháirtíocht ar
bhonn institiúideach ann.

Faoi 2003, i ndiaidh dó cás Pat Fin-
ucane a scrúdú, mhaígh sé go raibh a
bhreithiúnas in 1990 mícheart agus
go raibh an dlúthpháirtíocht i bhfad
níos fairsinge agus níos measa ná
mar a chreid sé riamh. 

Cheap rialtas na Breataine an bre-
itheamh Ceanadach, Peter Cory,
chun cás Pat Finucane a fhiosrú agus
dréim acu leis, gan dabht, go mba
‘lámha sábháilte’ é a ghlacfadh lena
líne faoin chás.

Ar fheiceáil na fianaise dó, dúirt
Peter Cory láithreach go raibh fios-
rúchán neamhspleách de dhíth mar
go raibh sé soiléir go raibh ceistean-
na thar a bheith tromchúiseach le

freagairt ag áisíneachtaí an stáit
maidir le dúnmharú Pat Finucane.

Dúirt rialtas na hÉireann go raibh
fiosrúchán neamhspleách de dhíth. 

Ar dtús gheall Tony Blair go gcead-
ódh sé a leithéid.

Ach ar ball, seachas glacadh le
fiosrúchán, d’achtaigh rialtas na
Breataine an ‘Inquires Act’, reach-
taíocht a chosc fiosrúchán neamh-
spleách i gcásanna ar nós chás Pat
Finucane, rud a thabharfadh le fios
gurb í an fhírinne an rud deireanach
atá ó rialtas na Breataine i gcás Pat
Finucane. 

Nó má tá bunús leis na líomhaintí
atá déanta ag teaghlach Pat Finu-
cane, ag rialtas na hÉireann, ag an
breitheamh Cory agus ag Sir John
Stevens bheadh seo ar an scannal is
measa i nuastair na Breataine - gur

cheadaigh nó gur éascaigh
áisíneachtaí an stáit dúnmharú
dlíodóra ar stíl dheachtóirí Mheiriceá
Theas nó dheachtóirí Arabacha. Tá
fiosrúchán níos mó ná fiosrúchán QC
de dhíth i gcás chomh trom-
chúiseach leis seo. 

Mura bhfuil aon rud le ceilt ag rial-
tas David Cameron, ba cheart dóibh
fiosrúchán neamhspleách a cheadú
agus a iarraidh ar roinnt saineolaithe
neamhspleácha idirnáisiúnta an cás
seo a fhiosrú, go mbeadh an
tuarascáil réidh acu taobh istigh de
dhá bhliain  agus nach mbeadh acu
ach buiséad teoranta, ach go ligfí
dóibh gach doiciméid cuí a fheiceáil.
Shásódh sin mise. Shásódh sé bunús
Éireannach. Ach is léir go scanraíonn
sé an cac as David Cameron agus iad
siúd ar fearr leo an fhírinne a cheilt.

An dlíodóir Pat Finucane a dúnmaraíodh in 1989

Maítear go raibh suas le
30 duine acu sin a raibh
baint acu le dúnmharú
Pat Finucane nó a raibh
eolas acu faoi roimh ré.
bhí siad ar phá-rolla
Bhrainse Speisialta an
RUC, MI5 nó an FRU -
gníomhaithe, brathadóirí
agus eile. Agus bhí a fhios
ag lucht a láimhseála sa
Bhrainse, in MI5, san FRU
faoina raibh ar bun. 

Conall Ó Móráin ar an
‘saibhreas ola’ atá in ainm
a bheith amach ó chosta
Dhún Chaoin 

‘Boon’ Chaoin

Tá an áibhéil ar tí tosú. An
ráithe seo chugainn,
tosóidh Exxon-Mobil,
ceann de na cuideachtaí
ola is mó ar domhan, ag

obair ar dhruileáil amach ó chósta
Dún Chaoin. 

De bharr go bhfuil ceangal clainne
idir fochomhlacht sa druileáil, Provi-
dence Resources, agus iar-úinéirí an
Irish Independent is féidir a bheith
cuíosach cinnte go bhfeicfidh muid
ceannlínte i nuachtáin a bhaineann
leis an Independent faoin méid airgid
is fiú cibé rud a fhaightear i rith na
druileála seo agus céard is fiú don tír
é. 

Beidh dhá thaobh na hargóna le
clos, iad siúd a deir go bhfuil an tír á
héigniú ag leithéidí Exxon agus an
taobh eile a dhéarfaidh go bhfuil
muid ar fad ar tí a bheith saibhir –
chomh saibhir leis na hArabaigh.

Ar ndóigh, níl iomlán na fírinne i
gceachtar argóint. Tosóidh muid leis
an druileáil. Tá conradh sínithe ag an
gcuibhreannas druileála rige ola a
tharraingt (sin a tharlaíonn) go dtí
cósta Chiarraí i gceann cúpla mí. 

Ansin, agus é in áit, tosóidh an
druileáil, a chuirtear i gcomparáid le
biorán a shá isteach i gcoca féir, de
bharr an mhéid seans a bhíonn acu a
theacht ar lód ola, nó gáis sa chás seo,
mar gurb shin atá á lorg acu. 

Creidtear go bhfuil ionann agus 1.5
billiún bairille ola, i bhfoirm gáis,
faoin mhuir ag an bpointe sin, agus is
é an mhéid seo atá ag cur sceitimíní ar
an dá thaobh. Is trua nach féidir leis a
bheith chomh simplí le sin, go dta-
gann an rige, déanann sé druileáil,
faigheann siad gás, tosaítear á
tháirgeadh agus titeann an t-airgead
as an spéir.

Mar thús, beidh an rige suite bea-
gnach 150 ciliméadar amach ón gcós-
ta. Dóibh siúd nach bhfuil an fhar-
raige amach ó chósta Chiarraí feicthe
acu, is féidir liom a dhearbhú, fiú ar lá
breá, gur féidir leis an fharraige in aice
tíre a bheith suaite. Smaoinigh anois
má théann tú 150 ciliméadar amach
ón gcósta gur féidir leis na tonnta, ar
dhrochlá, bheith chomh hard le 25
mhéadar. 

Smaoinigh ar an gcumhacht a tha-
gann lena leithéid do thonnta agus
anois smaoinigh go bhfuil ar an rige
dul síos 1,500 méadar sula dtagann sé
ar ghaineamh fiú, de bharr an sprice
acu a bheith chomh domhain. Ina
dhiaidh sin, caithfidh siad druileáil
agus leanfaidh an druileáil ar aghaidh
go cionn suas le sé mhí, áirítear. 

Sin an fáth go gcosnóidh an druil
amháin seo suas le €150 milliún. Agus
seo an fáth go mb’fhéidir go ndéanfar
airgead mór as an togra ach, ar an dul

céanna, go bhféadfadh sé tarlú go
gcaillfear an-chuid airgid má thei-
peann orthu a theacht ar an ngás.

Beidh fonn ar thráchtairí
cothromóid shimplí cosúil leis  seo
d’úsáid chun ‘a chruthú’ go bhfuil na
mbilliún Euro á ngoid ag na cuideach-
taí druileála. Má tá 1.5 billiún bairille
faoin muir (sin an tuar faoi láthair) i
nGort Dhún Chaoin, mar a thugtar air,
caithfidh gur féidir an 1.5 billiún sin a
mhéadú faoi $100 mar gurb shin, go
garbh, is fiú bairille ola. 

Smaoinigh air sin mar cheannlíne –
luach $150 billiún ola faighte acu.
Bheadh muid ag canadh go mbeadh
trioblóidí na tíre curtha ar ceal agus
go bhféadfadh an cóisir tosú arís – seo
chugainn an Tíogar Ceilteach II.

Anois, má tá an gás ann d’fhéad-
fadh gur ceann de na goirt gháis is mó
ar domhan a bheadh ann – ach sin an
eochairfhocal – ‘má’. 

Ní féidir braith ar dhruil amháin,
caithfear druil i ndiaidh druil a
dhéanamh chun a chruthú go bhfuil
an gort lán agus fairsing – agus gur
féidir an gás a shú as an ngort céanna.
Tógfaidh sé sin €150 milliún gach uair
chun druil nua a dhéanamh agus sin
ceangaltas mór airgid. 

Anois ní haon naoimh iad lucht
cuideachtaí ola, ach caithfear tréaslú
leo má tá siad sásta an oiread sin air-
gid a chur sa seans mar d’fhéadfadh
siad an t-iomlán a chailleadh.

Ag teacht ar ais go dtí an
chothromóid sin, an ceann a thugann
an $150 billiún deas néata dúinn –
bhuel, ar ndóigh, níl sé chomh simplí
sin. San Araib Shádach, de bharr go
bhfuil a gcuid ola ag luí díreach faoin
ngaineamh, ní chosnaíonn sé ach $3
bairille ola a tháirgeadh. 

Amach ó chósta Chiarraí, áirítear go
gcosnóidh sé suas le $60, fiche huair
níos mó, ionann agus bairille ola a
tháirgeadh. Is ionann sin freisin agus
dhá thrian don ceannlíne mhór úd. 

Rud tábhachtach eile ná gur meán-
phraghas é an $100/bairille sin. Má tá
salachar sa ngás a chaithfear baint as
d’fhéadfadh sé sin cúpla dollar eile a
bhaint den luach agus ansin d’fhéad-
fadh sé suas le $10/bairille an gás a
iompar. 

Ní hé go mbeadh na cuideachtaí ola
ocrach dá bhfaigheadh siad loch gáis
ach mar an gcéanna tá sé soiléir go
bhfuil an chothromóid úd beagán
níos casta.

An bealach a gheobhaidh an tír seo
aon bhuntáiste as aon fhionnachtain
den sórt ná go ngearrfar cáin ar aon
bhrabach a dhéanfar – ach tá sé tais-
peáinte agam go bhfuil cosán fada le
taisteal sula bhfeicfear aon bhrabach. 

Cáin 25% a ghearrfar ar aon fhuíl-
leach agus arís má tá, go garbh, luach

$30 billiún do bhrabach le fáil ag na
cuideachtaí ola d’fhéadfadh go
bhfaigheadh muid, mar thír, $7.5 bil-
liún nó díreach faoi bhun €6 billiún
isteach sa Státchiste. 

Ach ní mar chnapshuim a thioc-
fadh a leithéid sin ach an oiread. Cáin
a bheadh ann a ghearrfaí thar shaol
an ghoirt– sin fiche bliain is dócha. 

Go tobann tá sé soiléir nach bhfuil
réiteach ár gcuid fadhbanna le fáil
amach ó Chiarraí, ach má fhaightear
ola nó gás an dea-scéala ná nach
bhfuil ach fíorbheagán d’acraíocht na
tíre faoi cheadúnas. 

De bharr teicneolaíocht nua
d’fhéadfadh, mar a tharla sa Mhuir
Thuaidh, go bhfuil i bhfad níos mó
goirt fuinnimh amach ónár gcóstaí
(Port Láirge, Corcaigh, Baile Átha
Cliath, Maigheo, Dún na Gall) agus
má chuirtear ar fad san áireamh iad,
thar na blianta, nach mbeidh ár gcuid
páistí iomlán bancbhriste sa todhchaí
mar atá tuartha ag roinnt tráchtairí.

Ach an chéad rud a chaithfidh tarlú
ná gur chóir dúinn ar fad guí, um Nol-
laig, go dtabharfaidh San Nioclás
féirín deas dúinn san athbhliain i
bhfoirm loch ollmhór gáis i nGort
Dhún Chaoin.

Cuan Dhún Chaoin,
Corca Dhuibhne : Ná
bígí ro-bhuartha, is
beag an baol go
mbeidh ola ag teacht
aníos an casán
clúiteach seo. 

‘Tá sé thar
am 
Aidbhinte
in athuair’
Páidí Ó Lionáird 

Is í an Aidbhint an tráth den bhli-
ain a mbímíd ag fanacht ar
theacht an tSlánaitheora.
Athraíonn sagairt a gcuid aibídí
ag tús na hAidbhinte go dath

corcra agus lastar coinnle na tréimhse
seo i ngach eaglais in iarthar an
domhain. 

Is maith is cuimhin liom deasgh-
nátha troscaidh agus tréanais a
dheintí tráth an ama seo roimh Nol-
laig, nós atá imithe go mór ó
chuimhne anois, áfach. Fad’s a mhair
mo sheanmháthair, bhíodh gnéithe
den chleachtas seo sa bhaile againn
ach diaidh ar ndiaidh, d’ídigh sé i léig
le himeacht ama. 

Caithfidh mé a rá gurb seo ceann de
na tréimhsí is deise liom sa bhliain.
An Nollaig agus gach a mbaineann léi,
an aeráid fhuar, gheimhriúil, na
soilse, na tinte oscailte, daoine agus
dea-ghiúmar orthu, iad níos cairdiúla
ná mar a bhíonn de ghnáth, na cóisir,
an bheatha, an deoch, na dea-mhi-
anta.

Ní gá a rá ach go mbíonn go leor de
na dea-mhianta seo bunaithe ar
chaiteachas na bpinginí ganna atá de
shíor ag eirí níos deacra a chnuasach
le chéile agus a shásaíonn an sampla
caipitlíoch atá anois mar shlat
tomhais an tsochaí seo. Ní bheadh sé
sin fíor faoin ndea-thoil ar fad, áfach.

Níl ach fadhb amháin agam leis an
Nollaig anois seachas mar a bhí deich
mbliana ó shin. Cur i gcás go mbíodh
an cáinaisnéis i mí Márta nó Aibreán –
amach sa bhliain agus i bhfad ó
thréimhse áthasach na Nollag. Pé cru-
atan a bheadh fógartha inti, bheadh a
thionchar braite i bhfad níos moille. 

Anois áfach, nuair a bhíonn an
cháinaisnéis againn díreach roimh
Nollaig, tarraingíonn sí dallóg
dólásach thar gliondar an ama seo. Ní
fada muid ó na blianta “glórmhara”
nuair a bhí súil ag gach neach go

gcuirfeadh an tAire Airgeadais lena
stór ach shílfeá anois gur le pláinéad
eile na laethanta sin.

Ní féidir linn éalú ón bpoll ina
bhfuilimid agus ní mholfainn gur cóir
dúinn aithris a dhéanamh ar chleas na
hostraise, ach ba chóir an tráth seo
bliana a choimeád slán ó chruatan in
aghaidh teaghlaigh na tíre, moratori-
um más maith leat. Agus ní ceart
riamh baint uathu siúd is measa as sa
tsochaí.

Ní gá troscadh ná tréanas a mhe-
abhrú dóibh sin an Nollaig seo. 

Trí bhaint ón liúntas sochar leanaí ó
gach teaghlach, léiríonn sé an “cuma
liom” ón gcomhrialtas seo fúthu siúd
a bhraitheann ar an liúntas míosúil
sin. Léiríonn sé easpa tuisceana
freisin mar ní ag na máithreacha a
bhíonn an leabhar sin in go leor
cásanna. Ina áit is ag iasachtóirí airgid
a bhíonn na leabhair.

“Vótáil Lucht Oibre agus ní bhain-
fear ó liúntas leanaí!” a gheall na pós-
taeirí réamhthoghcháin. Geallúint
briste. “Nach é sin a dhéantar roimh
thoghchán?” a d’iarr an tAire Pat Rab-
bitte ar Sheán Ó Rourke a cheistigh é
faoin ngeallúint. Dochreidte. 

Tá go leor teaghlach ar fud na tíre
nár leag méar riamh ar an liúntas agus
a chuir i dtaisce i gcuntais choigiltis é
dá bpáistí nuair a bheadh costais
ollscoile orthu. 

Ní móramh iad an líon teaghlach
sin ach fós fhéin, tá siad ann. Níor
chóir dóibh san a bheith i dteideal an
liúntais ar an gcéad dul síos gan
tástáil maoine.

Is iomaí leabhar liúntais atá faoi
ráthaíocht le hiasachtaí ó chomhlach-
taí phríobháideacha atá ag gearradh
suas le 287% ar iasachtaí. Is é an rud is
measa faoi sin ná go bhfuil na comh-
lachtaí sin cláraithe leis an mBanc
Ceannais. Banc Ceannais na hÉire-
ann! An institiúid a shaothraíonn thar
do cheann sa?

287% úis? Is cosúil é le beith ag
léamh finscéil éigin ón bpláinéad
thuasluaite. 

Ina áit an tsonais, beidh “Bah Hum-
bug” Mhichael Noonan mar lón
anama dúinn ar fad as seo go Nollaig.
Beidh sé fiú mar ábhar seanmóireach-
ta na sagart ón altóir.  Agus nach ait an

“Vótáil Lucht Oibre
agus ní bhainfear ó
liúntas leanaí!” a
gheall na póstaeirí
réamhthoghcháin.
Geallúint briste.
“Nach é sin a dhéantar
roimh thoghchán?” a
d’iarr an tAire Pat
Rabbitte ar Sheán Ó
Rourke a cheistigh é
faoin ngeallúint.
Dochreidte. 

rud é, glacfaimid le cibé a chineann
an tAire Airgeadais agus an rialtas
dúinn. Gan aon cheist ná clamhsán.

Bhíos sa Bhruiséal coicís ó shin
agus in ainneoin gur theip ar an
gComhaireacht Airgeadais aontú ar
bhuiséad caiteachais do na seacht
mbliana seo chugainn agus go bhfuil
líon dífhostaíochta an Aontais níos
áirde ná riamh cheana, bhí cuma na
maitheasa ar chách ann.

Seachas feirmeoirí a thug aghaidh
ar an mBruiséil le gearrán a
dhéanamh faoi phraghas bainne,
caiteachas ar thalmhaíocht agus
rialacha frith-tháirgíochta an Aontais.
Bhíodar glórach agus feiceálach ar an
Place Du Luxembourg.  

Lasadar leantóir lán d’fhéar agus

scaoileadar na mílte lítear bainne in
aghaidh fhoirgneamh na Páirliminte –
foirgneamh gloine den chuid is mó.
Bhí scuainí taracóirí ann as an mBeilg,
An Ísiltír agus an Ghearmáin go
príomha. Tháinig siad ó na ballstáit
eile freisin agus níor fhág go raibh a
dteachtaireacht cloiste ag cách.

Léirigh ár sinsir dea-shampla dúinn
dhá bhliain ó shin lena n-agóid. Fara-
or nár thugamar aird orthu. 

Is beag airde a thug ár bpolaiteoirí
do scéal bhreithe Chríost mar is léir go
bhfuil macasamhail an tabhairneoir a
dhiúltaigh cead isteach do Mhuire
agus Iosaif fós linn ach agus níos mó
cumhachta ná riamh aige, i nDáil
Éireann.

Tá sé thar am Aidbhinte in athuair. 

D'ainneoin gach rud, tá siopadóireacht na Nollag faoi lán seoil i mBaile Átha Cliath [PIC : SAM BOAL/PHOTOCALL IRELAND] 

‘Ní Leor 00.7%’

Donncha Ó hÉallaithe 

Anois go bhfuil RTÉ ag cur polasaí
Gaeilge le chéile faoi dheireadh, tá sé
tráthúil súil siar a chaitheamh ar an
bhfeachtas láidir agóidíochta a bhí ar
bun ag an mbrú-ghrúpa FREAGRA, ag
tús na 1980í, maidir lena laghad
cláracha Gaeilge a bhí ar RTÉ an uair
sin. 

Ag an am, bhíodh uair an chloig de
chláracha i nGaeilge á craoladh ag
RTÉ in aghaidh na seachtaine. B’shin
ba údar leis an mana, a bhí péinteáilte
ag FREAGRA ar fud na
príomhchathrach a dúirt ‘Ní Leor
00.7%’. 

Daoine sna fichidí ba mhó a bhí i
mbun FREAGRA – Ciarán Ó Féinnead-
ha, Aoife Ní Riain, Séamas Maguidhir,
Pádraig Ó Faracháin, Brian Ó hUiginn
agus Micheál Bradley (nach maire-
ann). Cé gur gabhadh iad anois is arís
agus iad i mbun an phéinteála in

áiteacha poiblí, go bhfios dom níor
cúisíodh aon duine acu. 

An mhí seo, tríocha bliain ó shin,
d’eagraigh FREAGRA picéad mór ar
RTÉ mar chuid den fheachtas úd, ag a
labhair an ball tofa d’Údarás na
Gaeltachta, Breandán Mac Gearailt ó
Chorca Dhuibhne. 

INNIU, 10 Nollaig, 1982

Picéad Eile 
ar RTÉ
Ag labhairt le picéad FREAGRA dó –
picéad ar fhreastail breis is 100
duine air lasmuigh de RTÉ i nDomh-
nach Broc, Dé Sathairn, mar agóid in
aghaidh gearradh siadd Raidió na
Gaeltachta agus ag éileamh clár
breise Gaeilge do leanaí – d’iarr Bre-
andán Mac Gearailt (ball tofa ar
Údarás na Gaeltachta) ar RTÉ Teilifís
Ghaeilge a thabhairt do mhuintir na
Gaeilge agus na Gaeltachta faoi
stiúir Raidió na Gaeltachta “más rud
é go gceapann siad nár cheart réimse
ceart cláracha Gaeilge a chur ar fáil
ar an teilifís de bharr iad a bheith

róthógtha suas le cúrsaí fógraíochta
agus na scálaí TAM”.

Is cosúil go gceapann siad nach
bhfuilimid láidir go leor anois agus
nach bhfuilimid eagraithe, ar
seisean .

“Ní mór dúinn a chruthú go bhfuil
teacht aniar ionainn – an té atá
glórach, éistfear leis.”

Dúirt sé go mbíonn sé mar argóint
ag RTÉ go mbeadh raic mhillteanach
ag an bpobal Béarla dá leanfaidís ar
aghaidh le cláir Ghaeilge.

“Má tá, TABHAIR DÚINN TEILIFÍS
GHAEILGE. Thugadar Raidió na
Gaeltachta dúinn agus is féidir an
rud céanna a dhéanamh i gcás na
teilifíse. Táimid mar phobal, ár
mbrú síos ag cláracha ag tíocht
amach ó thíortha laistiar dúinn. Tab-
hair ár dteilifís féin dúinn.

Ar a laghad bhí na Sasanaigh sásta
dóthain chláracha a thabhairt do
mhuintir na Breataine Bige.”

Thug sé litir isteach do RTÉ le 400
síniú ó Chorca Dhuibhne ag gearán
faoina laghad Gaeilge atá ar Theilifís
RTÉ agus faoin ngearradh siar atá
bagartha ar Raidió na Gaeltachta,
agus dúirt sé go mbeadh 4,000 síniú
faighte ag RTÉ ón  nGaeltacht chéan-
na faoi dheireadh na seachtaine seo.

Dúirt COLM Ó DÚLACHÁIN
(Gaelscoileanna) go bhfuil 3,500
dalta ag freastal ar scoileanna lán-
Ghaelacha i mBaile Átha Cliath
amháin agus go bhfuil na “stáisiúin
bhradacha” ag déanamh freastal
níos fearr orthu ar fud na tíre ná mar
atá RTÉ.

Luaidh sé cás na Gaelscoile i
gCeatharlach, mar shampla, agus
freisin an aird a thug stáisiún
bradach teilifíse cois Bhóinne ar an
nGaelscoil i nDroichead Átha.

“Nuair a bhí RTÉ ag lorg an dara
bhealach teilifíse, dúradar le pobal
na Gaeilge go mbeadh deis ansin acu
tabhairt faoi chláracha breise a chur
ar fáil i nGaeilge ar na bealaí teil-
ifíse,” ar seisean. “Níl clár Gaeilge ar
bith do pháistí ar fáil ar an teilifís ó
shin.” 

Dúirt sé go bhfuil Údarás RTÉ ag
bagairt gearradh siad a dhéanamh ar
chláracha Raidió na Gaeltachta, cé
nach bhfuil níos mó ná 1½ %
d’airgead na heagraíochta á
chaitheamh air. 

“Táthar ag déanamh iarracht
pobal na Gaeilge a úsáid le hardú
suntasach a fháil ar na ceadúnais
teilifíse trí chos ar bholg a bhagairt
orainn.”

D’iarr sé go dtabharfaí cead do
dhaoine a bhfuil Gaeilge líofa acu
míreanna dá gcláir do pháistí a
dhéanamh trí Ghaeilge (“Bosco”
agus “Youngline”, mar shampla)
mar réiteach gearrthréimhseach ar
an bhfadhb. 

Tá gá le léiriú feirge

Ní fheadar an mé an t-aon
duine amháin a rinne
seiceáil ar an bhféilire
Dé Luain agus
straoiseanna áthasacha

Enda, Angela agus a gcomhchean-
nairí Eorpacha á chraoladh chugainn
ó Osló, áit a raibh Duais Síochána
Nobel á bhronnadh ar an Aontas Eor-
pach. An é go raibh Lá na nAmadán
ábhairín mall i mbliana? 

De réir dealraimh, chinn saoithe
Nobel an Duais a bhronnadh ar an
Aontas mar gheall ar an easpa cogaí
san Eoraip ó dheireadh an Chogaidh
in 1945.  Is cosúil go bhfuil cogadh idir
an Fhrainc agus an Ghearmáin as an
gceist anois - agus sin de bharr an
Aontais Eorpaigh. 

Chuirfeadh sé olc ar éinne go
mbeadh duaiseanna á mbronnadh ar
leithéidí Enda Kenny agus Angela
Merkel. Nach iad atá ag cur a lámha i

ngach póca sa tír ag baint míle nó dhó
Euro as chun fiacha an Bhainc Angla
Éireannaigh - agus bainc nach é - a íoc
ar ais!   Fiú amháin pócaí lucht na
gcúramóirí baile atá ag sábháil na
gcéadta milliún Euro ar an gcóras
sláinte ag déanamh na hoibre nach
féidir a chúiteamh. 

Má tá aon dream ag cothú baol
cogaidh, is iad Angela Merkel, an
fíorThaoiseach, agus Enda, a giolla
áthasach, agus a gcomhcheannairí
Eorpacha. 

Deirtear linn go bhfuil siad ag
glacadh leis an nDuais thar ár gceann,
sinne cosmhuintir na hEorpa, an
dream nár throid cogadh le trí scór
bliain, agus an dream nach
ndeachaigh ar an ionsaí ónár dtrinsí
san achar ama sin. Sinne a thuill an
Duais seo, tá’s agat.  Ach is iad ár gcin-
nirí, a thoghamar, atá ag glacadh leis
an ngradam agus ag déanamh na n-
óráidí.   

Léiriú é an míshuaimhneas atá orm
faoin mbronnadh seo ar mo chean-
nairí ar fhadhb bhunúsach atá ag
Aontas na hEorpa. Bíodh is go bhfuil
sé ag feidhmiú ar ár son agus ag bron-
nadh deontais ar fuaid na mballstát ar
fad, ní mhothaím gur cuid díomsa é
an tAontas Eorpach.  Tá sé ag cur thar
maos le maorlathas agus rialacha,
gnéithe a thagann idir an pobal agus
an tAontas creidim. 

Tá go leor gearáin á dhéanamh
faoin Duais a bheith á bronnadh ar an

Aontas.  Deir Máiréad Maguire, a
bhuaigh an gradam roimhe seo mar
gheall ar an méid a rinne sí ar son na
síochána i dtuaisceart na tíre seo,
trath ná raibh sé brabúsach, nár
cheart é a bhronnadh ar an Aontas
Eorpach mar gheall ar pháirt
ghníomhach an chomhphobail seo i
dtionscal na n-arm.   Is cinnte go
bhfuil pointe aici cé gur deacair a
shamhlú nach mbeadh comhbhá ag
lucht Nobel lena leithéid os rud é go
raibh Alfred Nobel féin ina cheannró-
daí sa ghnó sin.  Nárbh é a thug din-
imít dúinn!

Nuair a fhéachaim siar ar stair
Dhuaiseanna Síochána Nobel, feicim
é breactha le dhaoine a mbeinn in
amhras ina dtaobh - Henry Kissinger,
mar shampla,  David Trimble agus, le
déanaí, Barack Obama, an tUachtarán
Meiriceánach is mó a bhaineann
úsáid as na ladrainn chun bás ón spéir
a thabhairt dá namhaid, do sceimh-
litheoirí agus do mhná agus páistí
neamhurchóideacha ina
gcomharsanacht, sa Mheánoirthear.     

Tá sé deacair a bheith róghéar ar
choiste Nobel sna cásanna sin mar
táimid ag féachaint siar agus an
bhuntáiste againn a thugann ‘cúlrad-
harc’ 20/20 dúinn.   Ní cuimhin linn
cé eile a bhí san iomaíocht sna blianta
sin ar bhuaigh na daoine thuasluaite. 

Ach i mbliana, tá cás láidir le
déanamh ar son chosmhuintir na
hÉireann a d’fhan ciúin agus síochán-

ta in ainneoin tíorántacht ár gcinnirí
ag leagadh ualach orainn ná raibh
tuillte againn.   In aon tír eile san
Eoraip, chuaigh pobal na tíre i mbun
círéibeanna ar na sráideanna mar
gheall ar leatrom a rialtais orthu.   

In Éirinn, áfach, seachas cúpla lá ag
gearán le Joe Duffy ar an raidió,
téimid ar ais ag obair agus sinn ag
glacadh leis an ualach breise amhail is
gur pionós é atá tuillte againn. 

Ní fheictear domsa go mbíonn aon

toradh ar fhoréigean den sórt a tharla
san Aithin, ach creidim go bhfuil gá le
léiriú feirge atá stuama agus síochán-
ta chun a chur in iúl dár gceannairí
nach bhfuil siad ag gníomhú ar ár son
níos mó.  

Beadsa ag machnamh air sin agus
mé ag cumadh rún na hAthbhliana i
gceann cúpla seachtain.  Mholfainn
duit amhlaidh a dhéanamh.   Agus,
dála an scéil, comhghairdeas linn go
léir. 

Ciarán Ó Feinneadha mar atá sé
inniu. 

Focail le 
Gaoth
Le 
Concubhar 
Ó Liatháin

Cé tá i gceannas ar Éirinn? – An Taoiseach Enda Kenny agus Seansailéir na
Gearmáine, Angel Merkel, ag cruinniú le chéile ag tús na míosa seo caite. 
[PIC : LAURA HUTTON/PHOTOCALL IRELAND]

Freagraí ar fhreagra
an Aire 
A Aire,
Tá ról uaim i gcur chun cinn na
Gaeilge sa Ghaeltacht atá níos mó
ná bheith ag déanamh tae agus
bunóga. 

Ach ní sin an brí a bhain ón méid
a d’fhogair an Aire Stáit Gaeltachta,
Donncha Mac Fhionnghaile.

Tamall ó shin d'fhoghraíodh go
gceapfaí 40% mná ina gcomhaltaí
ar bhoird Stáit.  Chuir sin gliondar
ar mo chroí agus bhí mé ag súil dá
bhrí sin go mbeadh cúigear ban ar a
laghad ar bhórd nua an Údaráis. 

Ach anois tá an bord fógartha
agus níl ach beirt bhan ina
gcomhaltaí. 

Nílim sásta bheith mar chuid den
‘tae agus borróg’ briogáid agus go
mbeidh sé sin ‘bun agus barr’ mo
ról chun na Gaeilge a chur chun
cinn sa Ghealtacht.   

Anois tá sé soiléir go gceapann an
tAire McGinley nach bhfuil triúr
bhan eile, ar a laghad, sách oilte
chun bheith ar an mbord.
Tréaslaím leis an mbeirt ban a cea-
padh, Anna agus Daraíona , a fuair
ainmniúcháin ón Aire.  Ach, nach
raibh bean ar bith eile ar fáil?  Áit ar
bith sa Gaeltacht, nó sa tír nó ar fud
an domhain?  Ní chreidim é. 

D’aon gnó rinne sé neamhiontas
ar an bpolasaí a bhí leagtha síos do
cheapacháin ar bhoird Stáit ach,

lena chinneadh, chuir sé in iúl
dúinn go raibh sé níos tábhachtaí
na fír a shásamh.  

Tá bunphrionsabal sa tír seo go
bhfuilmid go léir comhionann agus
cothrom agus go bhfuil an deis
céanna againn go léir,  bunaithe ar
chumas agus éirim.  Nach é sin a
mhúineann múinteoirí scoile
dúinn?  Cén fáth gur chuir tú leis an
ionchas dlisteanach sin, go mbeadh
iarracht ar leith an éagothroime
srutha i gcoinne na mban a
réiteach?  

Lig tú síos muid.  
Bhí seans agat, a Aire,  deis a

thapú chun cur in iúl do gach duine
go raibh an tÚdarás ag feidhmiú go
ceannródaíoch. Go raibh sé réidh
don lá inniu?   

Cá  bhfuil an tÚdarás ag dul
anois?   An mbeidh sé chun dul ar
aghaidh mar a bhí sé?   Ag
‘streachailt leis’  agus ag cáineadh
na ciorraithe siar ar foinsí  airgid?  Is
mór an trua sin.   

Tá deiseanna iontacha ann ag  an
Údarás i láthair na huaire.  Níl Plean
Chultúr chuimsitheach againn sa tír
seo - fiú go bhfuil sé á mhaíomh go
bhfuil ard-scileanna cruthaitheach-
ta  againn.   Tá an tÚdarás sa
príomh  áit chun polasaí nua
cultúrtha a thiomáint.   Is í an tean-
ga an seod agus an ‘unique selling
point’ i gcúrsaí cultúrtha.  

Tá daoine san Eoraip ag cur
ceiste orainn cén fáth nach bhfuil

eagraíochtaí  in Éirinn ag cur
isteach ar an gClár Cultúrtha atá
ann faoi láthair (agus tá an gClár
Cruthaitheachta ag teacht).  Tá
tacaíocht suntasach ar thairiscint
ach é a iarraidh.  Ba cheart go mbei-
dh foireann ar leith  ag an Údarás
dírithe ar seo, mar chúis práin-
neach.   

Ní luíonn sé le ciall go mbeadh an
tÚdarás ag feidhmiú mar Fion-
traíocht Éireann beag agus mar
Údarás Forbartha Tionscadail beag
gan béim ar leith ar an acmhainn is
luachmhaire atá acu.  

Ach níl mo ghuth tábhachtach.
Tá na buachaillí i gceannas ar chúr-
saí arís agus anois.  Cá bhfuil na
mná?   Sa chistin! 

Caroline Ní Nualláin
Múscraí 

A Chara,
Tá moladh tuillte ag an Aire Don-

nchadh Mac Fhionnlaoich as alt
Pháidí Uí Lionaird (7 Samhain) a
fhreagairt go hoscailte (28
Samhain). Ach tá súil agam gur
chaith sé súil ar an alt “Conas a
roghnaíodh Bord Údarás na
Gaeltachta?” taobh lena litir féin ag
Muscraíoch eile, Concubhar Ó
Liatháin.

Cibé rud a cheaptar faoi dhaon-
lathas nó a easpa i mbunú bhoird
nua don Údarás, in ainneoin a dúirt
an tAire Mac Fhionnlaoich go minic

– agus go háirithe le Páidí Ó Lion-
aird féin ar 7 Lá, TG4, cúpla babhta
– nach mbeidh baint ag polaitíocht
le roghnú na mball ar an mbord, is
léir anois go raibh an pholaitíocht
ann go láidir.

Ar an gcéad dul síos, ba léir ó
thorthaí na gComhairlí Chontae,
toisc an tromlach ag Fine Gael
iontu, is ón bpáirtí sin a roghnaíodh
iad ar fad (seachas duine amháin
nach bhfuil áit ar an mbord deimh-
nithe dó go fóill) agus gurb é
príomhchuspóir an phróisis sin ná
polaitíocht pháirtí. 

Ansan nuair a tháinig sé go cea-
pacháin an Aire féin, bhí an pho-
laitíocht ann arís agus baill an
Lucht Oibre ann an babhta seo
chomh maith. 

Seachas an Cathaoirleach, níl sé
soiléir cén taithí nó cáilíochtaí atá
ag an-chuid acu i bpleanáil teanga
atá in ainm a bheith mar
phríomhchúram ag an mbord nua
seo.

Ba mhaith liom go léireodh an
tAire anois dúinn na critéir a
d’úsáid sé i roghnú na mball seo, ag
súil nach mbeadh sé le rá aige gur
ar “logistical, logarithmic progres-
sion” a chomhghleacaithe, an tAire
James O’Reilly, a bhí an próiseas ar
fad bunaithe.

Is mise, le meas,
Feargal Mac Amhlaoibh
Dún Chaoin
Co. Chiarraí 

Buailfear amach ar an
mbóthar iad Fine Gael
agus an Lucht 
Oibre!

A chara,
Fine Gael -dos na Gaeil? Pairtí an

Lucht Oibre - dóibh siúd a
dhéanann obair mhacánta in ain-
neoin deacrachtaí móra? Mo léan
géar cad a tharla dúinn agus cad atá
i ndán dúinn? 

Samhlaigh rialtas a déarfadh
'Sea, táimid i ngreim ag ár bhfiacha
agus ag an troika damanta ach
nílimid chun an dream a dteast-
aíonn cúram agus aire uathu thar
aon dream eile sa tír seo a ionsaí ,go
deimhin táimid chun seasamh leo
mar is é sin croílár chúram aon rial-
tais'. Faraor is é a tharlaíonn ná go
gcasann an rialtas orthu agus fágtar
an dream céanna fé ghruaim agus i
ngreim an éadóchais.'Their lies
wash you down and their promises
rust' a chan Paul Weller agus é ag
cáineadh Thatcher agus a cairde
cléibh triocha bliain ó shin , agus
nach fior i gcónaí ar scríobh sé .

Fine Gael?Páirtí an Lucht Oibre?
Ag an gcéad toghchán eile buailfear
leo i lár an bhóthair.

Is mise,
Ciaran Ó Duinneacha,
Raghnallach,
B.Á.C. 6

Daonáireamh an Tuaiscirt - Níl aon bhuaiteoirí ann 
TÁ gach dream ina mhionlach anois, níl
aon bhuaiteoirí ann. Sin an t-aon rud is
fhéidir a bhaint ón daonáireamh sa
Tuaisceart. 

Níor roghnaigh ach 28% den phobal
‘Irish’ mar chuid dá bhféiniúlacht  ar
dhóigh  ar bith agus níor dhúirt ach 25%
gur ‘Irish Only’ iad. 

Níl aon bhaol ann go mbeadh aon vóta
do ‘Éire Aontaithe’ ar na figiúirí seo agus
beidh an-díoma ar na páirtithe náisiú-
nacha, agus ar Shinn Féin, ach go
háirithe. 

Tá Caitlicigh á gcomhshamhlú isteach
sa Stáit, go díreach mar a thuar an Cap-
taen O’Neill i bhfad ó shin. 

“If you treat Roman Catholics with due
consideration and kindness they will live
like Protestants...”

Mar sin féin, ní bheidh na páirtithe
Aontachtacha ar bís ach an oiread - níor
dhúirt ach 48% den phobal go raibh siad

‘British’ ar dhóigh ar bith, agus tá ‘Pro-
tastúnaigh’ anois ina mionlach ar 48% -
is suimiúil gur ionann an dá fhigiúr. 

Mar sin, is mionlaigh iad Breathnaigh
agus Protastúnaigh araon sa Tuaisceart,
‘stáitín’ a bunaíodh chun tromlach a
thabhairt don ‘dá’ ghrúpa seo. 

Tá ré “Ulster is British” thart. Caith-
fidh Aontachtóirí déileáil leis sin agus
cothrom na Féinne a thabhairt do
chultúr ‘Náisiúnaithe’ an Tuaiscirt – an
Ghaeilge san áireamh. 

Thug 29% ‘Northern Irish’ [Níl aon
Ghaeilge againn ar an fhéiniúlacht nua
sin go fóill, dar le focal.ie] orthu féin
agus dúirt 21% gur ‘Northern Irish’
amháin iad. 

Beidh dóchas na nAontachtóirí á chur
sa ghrúpa nua seo.

Is féidir go bhfuil tromlach na
féiniúlachta nua seo ina gCaitlicigh agus
gur de bhunadh na nGael an mhórchuid

acu ach go bhfuil a gcuid ‘Éireannachais’
scartha ón Uile-Éireannachas. 

Is cinnte gur orthu sin a bheas tod-
hchaí Thuaisceart Éireann ag brath. 

Ach an bhfuil an pobal ‘Náisiúnach’
scoilte ina dhá náisiún anois? 

Tá sé doiligh go leor sin a chreidb-
heáil. 

Dúirt 4,164 duine go raibh an Ghaeilge
acu mar ‘main language’ sa Tuaisceart. 

Ní féidir neamhaird a dhéanamh den
líon sin ach ábhar díomá atá ann nár
éirigh le breis agus 100 bliain d’obair
athbheochana níos mó daoine a chur ag
labhairt Ghaeilge mar phríomhtheanga.

Tá an-obair déanta sa Tuaisceart le
dhá ghlúin anuas, go háirithe ó thaobh
na Gaeilge de, ach tá teip ann go fóill
maidir leis an nGaeilge a athrú ó bheith
ina caitheamh aimsire go dtí
príomhtheanga pobail a dhéanamh
aisti. 

Tá an Ghaeilge taobh thiar den Bhéar-
la, den Pholainnis agus den Liotuáinis
mar ‘phríomhtheanga’. Bainfidh
namhaid na Gaeilge fortacht as sin cé
nach bhfuil sé ábhartha.  

Ar an taobh eile den scéal, deir 10.65%
den phobal, nó 184,898 duine, go bhfuil
eolas éigin acu ar an nGhaeilge agus sin
dul chun cinn ó 2001 – suas ó 10.4% agus
167,487.

Mar sin féin, maidir leis na daoine a
dúirt go raibh siad in ann Gaeilge a lab-
hairt / scríobh / léamh agus a thuigb-
heáil, tá an uimhir sin ar 3.74% -  nó
64,847 duine, titim shuntasach le 10
mbliana anuas ó 4.66% - 75,125 daoine. 

Cuirfear ‘spin’ mhaith ar na figiúirí
sin, ach déanta na fírinne léiríonn siad
go gcaithfear bogadh ar aghaidh ó ghim-
icí agus bogadh i dtreo gnímh leis an
nGaeilge a normalú agus a bhunú mar
theanga pobail sa Tuaisceart. 

Ag an ócáid ‘Gleo’ i bPáirc an Chrócaigh le gairid, ag ar bronnadh gradaim Fhoras na Gaeilge
mar aitheantas do scoileanna a dhéanann sár-iarrachtaí leis an nGaeilge Labhartha, laistigh
agus lasmuigh den seomra ranga. Sa phictiúr tá Uachtarán CLG, Liam Ó Néill le Scoil Bhríde,
Seantalamh.[PIC:CATHAL Ó TUATHAIL]

Ag an ócáid ‘Gleo’ i bPáirc an Chrócaigh le gairid, ag ar bronnadh gradaim Fhoras na Gaeilge
mar aitheantas do scoileanna a dhéanann sár-iarrachtaí leis an nGaeilge Labhartha, laistigh
agus lasmuigh den seomra ranga. Sa phictiúr tá Uachtarán CLG, Liam Ó Néill le Scoil
Leaffoney, Co Shligigh.[PIC:CATHAL Ó TUATHAIL]

Ag an ócáid ‘Gleo’ i bPáirc an Chrócaigh le gairid, ag ar bronnadh gradaim Fhoras na Gaeilge mar
aitheantas do scoileanna a dhéanann sár-iarrachtaí leis an nGaeilge Labhartha, laistigh agus las-
muigh den seomra ranga. Sa phictiúr tá Uachtarán CLG, Liam O Neill le Scoil Raphals, BÁC.
[PIC:CATHAL Ó TUATHAIL]

Ag an ócáid ‘Gleo’ i bPáirc an Chrócaigh le gairid, ag ar bronnadh gradaim Fhoras na Gaeilge mar
aitheantas do scoileanna a dhéanann sár-iarrachtaí leis an nGaeilge Labhartha, laistigh agus las-
muigh den seomra ranga. Sa phictiúr tá Scoil Naomh Mhuire, Baile Eachaidh,Co Dhoire, a bhain
sult as an seó 'An Rón Dall' a bhí ar siúl tar éis na nduaiseanna a bronnadh.[PIC:CATHAL Ó TUATHAIL]

Chas toscaireacht ó choiste na  dtuismitheoirí, Scoil Chuimsitheach Chiaráin, An Cheathrú Rua,
le hAire Stáit na Gaeltacht,  Donnchadh Mac Fhionnlaoich, Dé hAoine chun léargas a thabhairt
dó ar an obair atá idir lámha ag an scoil chun páirc nua traenála a chur ar fáil ar láthair na scoile.
Rinne siad éileamh ar an Aire cur leis an maoiniú atá geallta cheana chun cur ar a gcumas an
togra a thabhairt chun críche go hiomlán. Sa phictiúr freisin tá, Mary Uí Fhátharta, Bríd Uí
Chonghaile, An Comhairleoir Seosamh Ó Laoi, Áine Uí Cheallaigh, Seán Mac Donncha Leas-
Phríomhoide, Nóra Uí Cheallaigh agus Bertie Ó hAinmhire ón Roinn Ealaíon, Oidhreachta agus
Gaeltachta.[ PIC: SEÁN Ó MAINNÍN] 

Bhí dinnéar na seandaoine ar siúl in Óstán Dhoirí Beaga, Gaoth Dobhair, Dé
Domhnaigh seo caite. Pádraig Ó Baoill a bhain an duais don fhear ba shine a bhí i
láthair agus Róise Ní Dhomhnaill an bhean ba shine a bhí ann. Mena Uí Dhuibhir
agus Caithín Uí Ghallchóir a bhronn na duaiseanna orthu.[PIC. TOMÁS Ó CUIREÁIN] 

Sa phictiúr, ag seoladh Spará-
nacht Choilm Uí Eocha OÉ Gail-
limh le gairid, tá bean chéile an
Dr Uí Eocha, Daiden Ó hEocha
leis an Dr Jim Browne, Uachtarán
OÉ Gaillimh.[PIC: AENGUS MCMAHON]

Ag an ócáid ‘Gleo’ i bPáirc an Chrócaigh le gairid, ag ar bronnadh gradaim Fhoras na Gaeilge mar aitheantas do scoileanna a
dhéanann sár-iarrachtaí leis an nGaeilge Labhartha, laistigh agus lasmuigh den seomra ranga. Sa phictiúr tá Scoil Eanna, Béal
Átha Beithe, Muineachán a bhain sult as an seó 'An Rón Dall' a bhí ar siul tar éis na nduaiseanna a bronnadh.[PIC:CATHAL Ó TUATHAIL]

Ag an ócáid ‘Gleo’ i bPáirc an Chrócaigh le gairid, ag ar bronnadh gradaim Fhoras na Gaeilge. Sa phictiúr tá
Uachtarán CLG Liam Ó Néill in éineacht le dáltaí agus múinteoirí Bhunscoil Gasúr na Croise, Béal Feirste [PIC:CATHAL Ó

TUATHAIL]

Seosamh Mac Donnacha, ón
Tuairín agus scoláire idirbhliana,
Scoil Chuimsitheach na
Ceathrún Rua, Co na Gaillimhe a
fuair gradam laoch an chluiche
nuair a bhuaigh an scoil Sraith
Sóisear Connacht i mBéal Átha
hAmhnais le deireanaí - an
chéad uair a bhuaigh foireann
Gaeltachta a leithéid. Ag tréaslú
lena ghaisce tá Aire Stáit na
Gaeltachta, Donnchadh Mac
Fhionnlaoich, a thug cuairt ar an
scoil ar an Aoine.[ PIC: SEÁN Ó MAINNÍN]

Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl
agat, is féidir grianghraif de a sheoladh chugainn ag pic@gaelsceal.ie; Ní mór go mbeadh caighdeán réasúnta sna
pictiúir agus cead faighte agat iad a fhoilsiú ó na daoine atá le feiceáil iontu. Cuirfidh muid na cinn is fearr i gcló anseo
agus ar www.gaelsceal.ie.

An ceantar is Gaelaí i  

De réir an Daonáirimh is é
an toghroinn ceantair
Carraig Dhubh-Rinn na
Mara an ceantar is Gaelaí
i mBaile Átha Cliath.

Gach seans go gcuirfidh sé sin iontas
ar dhaoine óir níl an ceantar beag seo
den chathair aitheanta go forleathan
mar áit ina bhfuil an Ghaeilge láidir.
Níl, mar shampla, craobh de Chon-
radh na Gaeilge nó aon eagraíocht
teanga eile ag feidhmiú sa cheantar.

Ceantar seanbhunaithe atá ann
agus léiríonn logainmneacha ar nós
Lána Trafalgar, Cearnóg Belgrave,
Cearnóg Eaton, Ascaill Brighton, srl,
go raibh tionchar láidir Briotanach
ann san am atá thart.

De réir an daonáirimh, tá Gaeilge á
labhairt go laethúil ag 4.5% den
phobal i gCarraig Dhubh-Rinn na
Mara agus á labhairt go seachtainiúil
ag 9%.

Bheartaigh Gaelscéal fiosrú a
dhéanamh faoi aimhrialtacht staitis-
ticiúil a bhí i gceist leis na torthaí seo
nó an raibh cúis ar leith ann go raibh
siad chomh hard sin. 

Is léir go dtugann an daonáireamh
léargas áirithe dúinn ar chúrsaí tean-
ga – tá na figiúirí don Cheathrú Rua
níos airde ná an Spidéal agus tá an
Spidéal níos airde ná Bearna, mar
shampla, ach céard faoin gcuid eile
den tír?

Tá na figiúirí don Charraig Dhubh-
Rinn na Mara íseal i gcomparáid le
ceantracha Gaeltachta, ach tá siad
breis agus dhá uair níos mó ná an
meán náisiúnta. Go deimhin féin, níl
aon ghá le Plean 20 Bliain an Rialtais
sa cheantar seo óir tá sprioc an rialtais
ó thaobh líon na gcainteoirí laethúla
bainte amach ann cheana féin.

Tá daonra beag go leor ag an
toghroinn ceantair – 1,438, agus deir
47% acu go bhfuil Gaeilge acu.
Labhraíonn 63 duine an Ghaeilge go
laethúil (28 atá in aois scoile) agus

labhraíonn 128 duine an teanga go
seachtainiúil.

Rinne Gaelscéal suirbhé ran-
damach ar an gceantar ag am lóin ar
an Aoine. Labhair muid le scór duine
ón gceantar ach níor éirigh linn a
theacht ar Ghaeilgeoir líofa. Dúirt
duine amháin, Gráinne Ní Mhéalóid,
iníon leis an iaririseoir le Nuacht RTÉ,
Pádraig Ó Méalóid, go labhraíonn sí
roinnt abairtí Gaeilge lena hiníon féin
gach lá. Dúirt daoine eile go raibh
aithne acu ar theaghlaigh éagsúla ina
raibh Gaeilge á labhairt ach go raibh
siad ag obair ag an am sin.

Dealraíonn sé go bhfuil míniú éigin
ar fáil ar na figiúirí sa Daonáireamh
áfach, go príomhúil de bharr go bhfuil
Gaelscoil seanbhunaithe, Scoil Lor-
cáin, mar aon le Cultúrlann na hÉire-
ann, ceannáras Chomhaltas Ceoltóirí
Éireann, lonnaithe sa cheantar.

Tá Scoil Lorcáin ar an bhfód ó 1952
agus tá bród ar phríomhoide na
scoile, Colmán Ó Drisceoil, faoi na
figiúirí sa Daonáireamh.

“Measaim nach féidir ach ceangal a
bheith ann idir láthair na scoile agus
na figiúirí agus cheapfainn gurb é an
scoil an phríomhchúis go bhfuil na
figiúirí chomh hard.

“Toisc  go bhfuil muid anseo
chomh fada, idir iad siúd atá ag
freastal ar an scoil agus na teaghlaigh
eile a d’fhreastal ar an scoil agus atá
fásta suas, déarfainn go bhfuil muid
tar éis rian éigin a imirt ar an-chuid
tithe sa cheantar. Níl a fhios againn an
bhfuil daoine iompaithe go hiomlán
ar an nGaeilge againn ach sílim go
bhfuil muid tar éis an-dea-thionchar
a imirt ar a lán teaghlach a dhéanfadh
iarracht roinnt Gaeilge a labhairt sa
bhaile agus anseo sa chlós nuair a
bhailíonn siad na páistí.

“Ceann de an fadhbanna a
chloiseann tú ná nach mbíonn seans
nó deis nó áis ag daoine a bhfuil
Gaeilge acu í a labhairt ach nuair a

theann a bpáistí chuig Gaelscoil
soláthraíonn sé sin struchtúir dóibh
le Gaeilge a labhairt.

“Tá na tuismitheoirí anseo an-
mhaith. Tá a lán tuismitheoirí anseo
agus nílid líofa sa Ghaeilge, nó atá
cuíosach líofa ach nach dtuigeann go
bhfuil siad, ach déanann siad an-iar-
racht ó thaobh na Gaeilge de agus tá
an nós sin láidir go leor sa scoil. Tá sé
go deas le ceapadh go bhfuil an tion-
char sin ag an scoil.

“Déanann muid méid áirithe chun
tuismitheoirí a mhealladh isteach sa
scoil agus a bheith gníomhach sa scoil
agus gníomhach ó thaobh na Gaeilge
de i saol a bpáistí. Mar shampla tá
ciorcal comhrá againn do thui-
smitheoirí maidin Chéadaoine agus
tá grúpa tuismitheoirí agus leanaí
againn maidin Aoine. Bíonn rangan-
na á n-eagrú ag coiste na dtui-
smitheoirí atá an-ghníomhach agus
an-mhaith ó thaobh tuismitheoirí a
spreagadh chun an teanga a labhairt.

“Nuair a bunaíodh an scoil in 1952
ní raibh aon scoil lánGhaelach i ndeis-
ceart Chontae Bhaile Átha Cliath. Cé
go bhfuil Scoil Lorcáin suite sa chean-
tar áirithe seo go tíreolaíoch agus go
bhfuil ceangal láidir againn leis an
gceantar. Níl an ceangal sin iontach
láidir, chomh láidir is a bheadh ag
scoileanna paróiste, cé go bhfuil sé

níos láidre le roinnt blianta anuas
agus go bhfuil níos mó de mhuintir na
háite ag teacht anseo ná roimhe seo.
Tá baint againn le ceantar an-leathan
ar fad.

“Ceann de na fáthanna ná an stair
fhada atá ag an scoil agus an bhaint
atá ag clanna áirithe leis an scoil leis
na blianta, daoine nach as an gceantar
seo iad ach as mórcheantar Bhaile
Átha Cliath Theas, agus tá an dara nó
an tríú glúin de na clanna sin ag
teacht anseo. 

“Neartaíonn sé sin an scoil agus
neartaíonn sé an Ghaeilge sa scoil
mar go gcinntíonn sé go mbíonn
méid áirithe daoine ag labhairt
Gaeilge sa chlós agus nuair a
bhailíonn siad na páistí. 

“Cloiseann tuismitheoirí eile iad
agus spreagtar iad le Gaeilge a lab-
hairt lena bpáistí. De réir mar a
thuigim, ceann de na fadhbanna a
bhíonn ag roinnt Gaelscoileanna eile
ná pátrún a bhunú i measc na dtui-
smitheoirí go labhraíonn siad Gaeilge
fiú mura bhfuil ann ach sa chlós nuair
atá siad ag bailiú na bpáistí ach tá an
t-ádh linn go bhfuil sé sin bunaithe
anseo le blianta fada.”

Tá clubanna óige ag Cumann na
bhFiann agus ag Ógras sa scoil chomh
maith.

Dar le Colmán, tá ‘triantánú’ ar bun

Toghroinn ceantar An Charraig Dhubh-Rinn na Mara. 

Príomhoide Scoil Lorcáin, Colmán Ó
Driseoil.

ScoilLorcáin

Cultúrlann na hÉireann

Labhraíonn sciar níos
airde den phobal an
Ghaeilge i Rinn na
Mara ná ceantar ar
bith eile i mBaile Átha
Cliath de réir an
Daonáirimh. Thug
Colm Ó Broin cuairt
ar an áit chun an
scéal a fhiosrú.

  mBaile Átha Cliath
idir páistí a fhreastalaíonn ar Scoil
Lorcáin, a théann chuig ranganna
ceoil de chuid Chomhaltas Ceoltóirí
Éireann trí Ghaeilge agus a imríonn le
cumann CLG Chualann.

“Labhraítear a lán Gaeilge i gCuala
agus gCraobh Phiarais Uí Ghreagáin
atá lonnaithe i gceannáras Comhaltas
Ceoltóirí Éireann nach bhfuil ach
cúpla céad méadar timpeall an cúinne
uainn.

“Tá cothú nó comhchothú ag an trí
ghné sin den chultúr traidisiúnta agus
sílim go neartaíonn siad a chéile.
Sílfeadh roinnt daoine gur fáinne fí nó
triantán fí atá ann ach sílim ar an iom-
lán gur neartú atá ann seachas lagú.”

Tá Siobhán Ní Chonaráin, Oifigeach
Tionscadal le Comhaltas Ceoltóirí
Éireann, ar aon intinn le Colmán Ó
Drisceoil faoin gceangal idir an scoil
agus an eagraíocht cheoil.

“Tá an scoil ann leis na blianta agus
tá daoine a bhí ann mar dhaltaí atá ag
cur a bpáistí féin ann. Téann an tean-
ga in éineacht leis an gcultúr agus an
gcultúr in éineacht leis an teanga. Tá
suim ag an-chuid de na daoine sin sa
cheoil, san amhránaíocht agus sa
rince. Mar sin téann siad chuig na ran-
ganna anseo le Craobh Phiaras Uí
Ghreagáin nó Craobh Chualann.” 

Níl an oiread sin iontais uirthi faoin
Daonáireamh.

“Ag tógaint san áireamh roinnt de
na heagraíochtaí agus daoine áirithe
le Gaeilge atá sa cheantar, ní chuire-
ann sé iontas orm. Oibríonn an
Comhaltas go láidir chun feasacht
teanga a láidriú. Tóg mar shampla,
dhá ghrúpa atá an-ghafa le cúis na
teanga, tá an Ciorcal Caidreamh faoi
stiúir Sheáin Uí Choinn atá ina chónaí
sa cheantar anseo. 

“Is grúpa iad a thagann le chéile
anseo uair amháin in aghaidh na
míosa le hábhair dhúshlánacha a phlé
trí mheán na Gaeilge. Bíonn aoichain-
teoirí acu agus is trí Ghaeilge a
dhéanann siad gach uile rud. Tagann
na daoine ón gceantar seo agus tá an
togra ar bun le deich mbliana.

“Mar aon leis sin, tá Fondúireacht
an Phiarsaigh ann, seo daoine atá
tugtha do phrionsabail an Phiarsaigh,
ní amháin an teanga ach ar an
oideachas agus ar mhórphictiúir an
duine a neartú. 

Arís bíonn gach rud a dhéanann
siad trí mheán na Gaeilge. Tá sé intu-
igthe go ndéanann siad a gcuid gnó trí
mheán na Gaeilge agus níl aon cheist
ag baint leis.”

Deir Ní Chonaráin nach bhfuil an
Cumann mar chuid den Chomhaltas
ach go bhfuil nasc acu leo sa mhéid is
go mbronntar Gradam an Phiarsaigh
sa cheannáras gach bliain.

“Seo dhá ghrúpa a úsáideann
Cultúrlann na hÉireann toisc go
bhfuil an tuiscint ann go bhfuil an
foirgneamh seo agus an Comhaltas
go ginearálta báúil don teanga, go
dtugtar tacaíocht do eachtraí nó
cumainn nó scata daoine atá ag iar-
raidh rudaí a dhéanamh trí mheán na
Gaeilge.”

Deir sí go n-úsáideann roinnt
mhaith craobhacha de chuid an
Chomhaltais an foirgneamh mar lári-
onad. Cé go bhfuil siad ar fad báúil
don teanga agus go ndéanann siad
iarracht rudaí a dhéanamh go
dátheangach, tá dhá chraobh ar leith
ann a dhéanann go leor ar son na
Gaeilge, ar sise.

“Bíonn Craobh Phiarais Uí
Ghreagáin anseo dhá lá in aghaidh na
seachtaine agus is trí mheán na
Gaeilge a dhéantar gach uile rud.
Bíonn na ranganna ceoil a dhéanann
siad trí mheán na Gaeilge.”

Tá Craobh Chualainn lonnaithe sa
cheannáras chomh maith. Déanann
siad a gcuid gnó trí Ghaeilge agus
d’fhorbair siad scéim Ghaeilge an
Chomhaltais - ‘Focal ar Fhocal’.

“An rud atá i gcoitinne (ag an dá
chraobh) go bhfuil sé intuigthe, go
bhfuil sé mar thraidisiún acu go
ndéantar gach rud trí Ghaeilge.”

Tá tionchar níos leithne ag an
bhfoirgneamh ar chúrsaí teanga sa
cheantar, dar léi.

“Má bhíonn daoine ag bualadh le
chéile ag imeachtaí sóisialta anseo
déanann sé sin maitheas. Dá mbeadh
daoine ag teacht chuig imeachtaí in
óstán is cúlra difriúil a bheadh i
gceist. Tádar ag teacht anseo agus tá
an eagraíocht ar fad tugtha do chothú
na Gaeilge agus tá an cothú sin ag
tarlú an t-am go léir. Tá Gaeilge ag
daoine atá ag obair sa bheár anseo
agus is féidir le daoine a theacht
anseo agus Gaeilge a labhairt leo. 

“Ní hé go bhfuil aon phlean
oifigiúil ann ach cabhraíonn rud
amháin le rud eile. Mar shampla, bhí
taispeántas ealaíne anseo le Mícheál
Ó Nualláin agus an fáth go raibh sé
anseo ná go bhfuil Mícheál báúil don
teanga agus go bhfuil tuiscint ann gur
eagraíocht dátheangach muidne. Tá
sé deacair é a mhíniú, ach tá an
fheasacht ghinearálta ann faoin tean-
ga.”

Deir sí go mbíonn an Ghaeilge mar
chuid de ghnáthimeachtaí agus de
ghnáthobair na Cultúrlainne agus go
dtagann daoine ón gceantar ar an
teanga go neamhfhoirmeálta nuair a
fhreastalaíonn siad ar na himeachtaí. 

“Ach ní bhíonn aon chaint faoin
rud; sin mar a tharlaíonn sé.”

Cearnóg Belgrave i dtoghroinn ceantair An Charraig Dhubh - Rinn na Mara. Labhraíonn 9% den phobal sa cheantar
an Ghaeilge gach seachtain de réir an Daonáirimh.

Tá Cultúrlann na hÉireann, ceannáras Chomhaltas Ceoltóirí Éireann, lonnaithe i gCearnóg Belgrave sa cheantar.

CRUINNEAS

TEICNEOLAÍOCHT

Ceist an chóipchirt ceangailte leis an teicneolaíocht i gcónaí  
Diarmuid Ó Muirgheasa 

Más Éireannach tú, tá
gach seans ann go
bhfuil tú rud beag
soiniciúil mar gheall
ar an bPáirtí

Poblachtánach i Stáit Aontaithe
Mheiriceá. Cinnte, más duine óg tú,
tá gach seans go mbraithfidh tú mar
sin, mar go bhfuil siad coimeádach
go hiomlán nach mór nuair a mheas-
tar ar scála na hEorpa iad.

Cúpla seachtain ó shin, áfach,
d’eisíodar tuairisc mar gheall ar
dhlíthe cóipchirt a chuir sceitimíní ar
mhórán daoine mórthimpeall na cru-
inne. Sa tuairisc, phléadar na dlíthe
úd ar shlí nár déanadh plé orthu le
blianta fada anuas. Labhraíodar mar
gheall ar chóipcheart, ní mar shlí
chun cearta scríbhneoirí nó comh-
lachtaí a chaomhnú, ach mar mhodh
le nuálachas a chur chun cinn.

B’shin mar a bhí sé na céadta bliain
ó shin. Sa Ríocht Aontaithe, in 1710,
thug Reacht Anna (Statute of Anne)
ceart aonair athchlóite ceithre bliana
déag don té a scríobh leabhar. An
teoiric a bhí ann ná go raibh neart
ama ansin le go mothódh lucht léinn
gurbh fhiú dóibh dul i mbun oibre ar
leabhair agus an léann sin a roinnt. I
ndiaidh an ama sin, bhí sé ar mhaithe
an phobail i gcoitinne go mbeadh fáil
forleathan agus saor ar an leabhar.

Bhí an rud céanna fíor i gcás dlíthe
luatha dá leithead trasna na hEorpa,

agus i Stáit Aontaithe Mheiriceá
chomh maith. Ach píosa ar phíosa, ar
chúis amháin nó ar chúis eile,
shleamhnaigh an réasún sin ó
chuimhne reachtóirí an domhain. Sa
lá atá inniu ann, is deacair a chrei-
diúint uaireanta nach lucht Holly-
wood atá taobh thiar de roinnt den
reachtaíocht, nó b’fhéidir boc éigin ó
chomhlacht ceoil mór éigin.

Tá reachtaíocht an lae inniu ion-
tach dian ar thomhaltóirí a théann i
ngleic le sárú cóipchirt. I Meiriceá,

mar shampla, gearradh fíneáil bea-
gnach $2 milliún ar bhean amháin,
Jammie Thomas, mar gheall ar 22
amhrán a bhí á roinnt aici ar an
idirlín. 

I gcás comhlacht foilsitheoireach-
ta, is beag baol atá ann go ngearrfar
pionós ar bith orthu, is cuma cé na
dlíthe a sháraíonn siad. Is minic, mar
shampla, a dhéanann comhlachtaí
ceoil iarracht maíomh gur leo cearta
do cheol atá san fhearann poiblí, nó
fiú ceol ar le ceoltóir éigin é. Déan

cuardach ar an idirlíon agus tiocfaidh
tú ar iliomad scéalta dá leithéid;
ceoltóirí bochta a bhfuil orthu dul i
mbun troda le fathaigh an domhain
cheoil díreach lena gcearta a
choimeád.

Ceangailte leis an gceist cóipchirt
seo uilig, go háirithe ó scaoileadh an
t-idirlíon amach ar an domhan mór
fiche bliain nó mar sin ó shin, tá
saoirse cainte. Tá sé ceangailte mar
go bhfuil éifeacht mór ag dlíthe atá
dírithe ar chóipcheart ar saoirse
cainte, agus a mhalairt chomh maith.

Tóg mar shampla an suíomh idirlín
promobay.org. Tá sé ceangailte le
PirateBay, an suíomh idirlín cáiliúil
úd a bhfuil baint láidir aige le sárú
cóipchirt, ach níl rud ar bith
mídhleathach faoi PromoBay. An
aidhm atá aige ná deis a thabhairt
d’ealaíontóirí, idir cheoltóirí agus
eile, caidreamh a bheith acu lena
lucht féachana ar shlí atá rud beag
éagsúil ná an gnáthrud.

Cuma gur aidhm bhreá í sin, agus
nach sáraíonn an suíomh dlí ar bith,
cuireadh iachall ar chomhlachtaí
teileachumarsáide i Sasana bac a
chur ar a gcustaiméirí an suíomh a
fheiceáil an tseachtain seo caite.
Suimiúil go leor, ní mó ná sásta a bhí
roinnt de na comhlachtaí sin ach
oiread. Dúirt Virgin Media faoin
eachtra “mar chomhlacht freagrach,
géillfidh Virgin Media le hordaithe na
cúirte […] ach creideann an comh-
lacht go láidir go bhfuil rogha

dlíthiúil agus tarraingteach de dhíth
ó chustaméirí, le hábhar iontach a
chur ar fáil ar phraghas den scoth”.

Tá an suíomh ar fáil arís anois, i
ndiaidh litir ón BPI (“British Phono-
graphic Industry”) a d’iarr ar an gcúirt
an bac a tharraingt siar, ach tá croílár
na ceiste buailte ag Virgin Media ina
ráiteas. Níl dlíthe an lae inniu ag fei-
dhmiú ar mhaithe leis an nuálachas.
A mhalairt ar fad atá fíor. Tá comh-
lachtaí anois i bhfolach taobh thiar de
na dlíthe seo, agus á n-úsáid mar shlí
gan dul i ngleic le teicneolaíochtaí
nua. Níos measa fós, tá saoirse cainte
ag fulaingt chomh maith.

Anois, tá argóintí ann maidir leis
an aidhm a bhí i gceist le dlíthe
cóipchirt nuair ar scríobhadh an
chéad uair iad. Ach ar shlí is cuma
cén teoiric a bhí ann, nó an rud a
chreid siad siúd a bhí anseo na
blianta ó shin.

An áit a luíonn an tábhacht ná
linne, agus leis an gcomhrá a bheidh
againn sna blianta atá amach
romhainn. Cheapfá, b’fhéidir, de
dheasca na tuairisc a luamar níos
luaithe, go mbeidh GOP Mheiriceá ag
brú go láidir chun tosaigh ar an ábhar
seo. Faraor, níor mhair an tuairisc fiú
24 uair an chloig sular tharraing an
páirtí siar an méid a bhí le rá acu,
agus leithscéal á ghabháil acu chomh
maith.

Lucht Hollywood ar an bhfón go
tapaí, is cosúil, agus níl siad sásta a
ndlíthe a ghéilleadh go fóill.

Cúil Rathain, Cúil Raithne nó Cúil Raithin fiú? 
Dúshláin agus deismireachtaí Gaeilge á bplé ag Antain Mac Lochlainn

Rugadh agus tógadh mise i
gCúil Raithin, Contae
Dhoire. Más baile beag
gallda féin é, tá sé le
maíomh againn go bhfuil

an logainm Gaeilge greannta ar
shuaitheantas oifigiúil chomhairle
buirg an cheantair. B’iontach leat nár
tharraing an dá fhocal sin conspóid
riamh nó nach bhfuil dílseoirí ag iar-
raidh iad a scrios i ndíol na heasur-
raime a tugadh do Bhratach an Aon-
tais i mBéal Feirste. Níl a fhios agam
cad é mar a tháinig an t-ainm Gaeilge
slán, mura gcreideann na hAontach-
taithe gur Laidin atá ann. 

‘Cuil (sic) Rathain’ atá scríofa ar
armas na comhairle, litriú nach bhfuil
ag teacht leis an leagan atá molta ag
saineolaithe logainmníochta. Dar
ndóigh, níor mhór le rá an taighde a
bhí déanta ar logainmneacha na
hÉireann tráth a dearadh armas an
bhaile, ach is ait liom chomh láidir is
atá an leagan místairiúil ‘Cúil Rathain’
i gcónaí. Bhí sé mícheart agam féin ar
feadh na mblianta fada. I bhfoclóir de
Bhaldraithe a fuair mé ‘Cúil Rathain’
agus chreid mé an t-am sin gur slán
gach eolas dá bhfuil i bhfoclóir. ‘Cúil
Raithne’ a chuala mé i nGaeltacht Thír
Chonaill, ag méadú ar mo mhearb-
hall. 

Ba mhór mo shuim sna logainm-
neacha agus mé ag tosú ag cur eolais
ar an Ghaeilge. Ba mhór mo shuim
agus ba bheag mo thuiscint, agus is
iomaí sin ainm nach bhfuair mé greim
mar is ceart ar a chiall. ‘Leitir
Cheanainn’ an litriú a bhí agam ar
‘Leitir Ceanainn’, ag déanamh go
raibh pearsa ann darbh ainm
‘Ceanann’ agus gurb í seo an leitir a

bhí aige (cibé ciall a bheadh leis sin).
Botún coitianta go leor é sin ach tá
mílitriú eile ar ainm an bhaile sin atá
chóir a bheith chomh fairsing leis an
leagan ceart: ‘Leitirceanainn’. Tá a
mhalairt de nós ann fosta, is é sin
logainm atá ina chomhfhocal a
scríobh ina dhá fhocal. A fhianaise sin
‘Fionnradharc’ i mBaile Átha Cliath, a
ndéantar ‘Fionn Radharc’ de corruair. 

Botún a fheicim go han-mhinic i
dtéacsanna Gaeilge ná ‘Luimneach’ a
infhilleadh mar a bheadh ainmfhocal
baininscneach ann: ‘cathair Luimní’.
‘Cathair Luimnigh’ ba cheart a bheith
ann. Is dócha gur ginearálú atá ann ar
an phatrún ‘Corcaigh’ / ‘cathair Chor-
caí’, ach féach gur ainmfhocal bainin-
scneach é ‘corcach’.

Ainm iasachta nach miste dom a
lua: is minic iriseoirí ag trácht ar ‘Rial-
tas Londain’ sa dóigh is nach mbeidh
acu le ‘Rialtas na Ríochta Aontaithe’ a
scríobh seacht n-uaire i ndiaidh a
chéile. Tá go breá, ach is fiú a mhe-
abhrú gur sa chúigiú díochlaonadh atá
‘Londain’ agus gur ‘Rialtas Londan’
atá ann ó cheart. 

Linguistic excavation a thug Deirdre
Flanagan ar an taighde a dhéanann
lucht na logainmníochta ar fhianaise
na litríochta, na foghraíochta agus na
seantaifead. Leanfar den bheachtú ar
ainmneacha áite fad is a bheidh a lei-
théid de thaighde á dhéanamh.
Fágann sin nach inmholta bheith ag
brath ar sheanfhoinsí eolais ach
www.logainm.ie agus foinsí iontaofa
eile a cheadú – foilseacháin an
Bhrainse Logainmneacha agus Thion-
scadal Logainmneacha Thuaisceart
Éireann. Is mairg a chuirfeadh
rómhuinín i saothar scoláirí

amaitéireacha. Gné de Léann na
Gaeilge atá sa logainmníocht a mheal-
lann a lán daoine agus ní gach duine
acu atá inchurtha leis an obair. Féach,
mar shampla, an míniú seo ar bhrí an
ainm Cúil Raithin a foilsíodh ar
shuíomh Gréasáin Chomhairle an
bhaile: ‘Cuil Rathain has been inter-
preted as the corner of the ferns. The
other and more probable translation
of the town name, based upon ‘cuil
rath na ene’ is little fort on the cor-
ner...’

Daoine nach bhfuil focal Gaeilge ina
bpluc ag míniú logainmneacha
Gaeilge. Tá brí fós sa ghearán úd a
rinne Seán Ó Donnabháin agus é ag
taisteal Éireann ar obair na Suirb-
héireachta Ordánais:

I find that the more visionary and
foolish the derivation of an Irish name
is, the better it goes down with those
who know nothing about it, viz. the
whole human race, with the exception
of nineteen or twenty…when I come into
contact with persons who argue that
Derry is a corruption of Deire, i.e. the
extremity of Ireland, and Lough Neagh,
the Lake of Ulcers! What can I do?

B’fhearr dúinn go mór, a Sheáin, dul
a gháire ná dul a chaoineadh.

Tá tuilleadh áiseanna Gaeilge ar
www.aistear.ie. 

Lógó Pirate Bay

Armas 
Chúil Raithín 

TEILIFÍS agus RAIDIÓ
Le Méabh Ní Thuathaláin

Stiúrthóirí á lorg do ‘Scéal 2’ 
Tá stiúrthóirí á lorg anois le

cur isteach ar an scéim
‘Scéal’, a fhorbraíonn scríb-
hneoirí agus stiúrthóirí
nua chun gearrscannáin

theilifíse a chruthú.  
Is gearr go mbeidh tús curtha le cúr-

saí léiriúcháin agus tá na scripteanna
á n-ullmhú faoi láthair do scéim na
bliana seo. Tá ‘Scéal 2’ ag cuartú
stiúrthóirí le hathchoiriú a dhéanamh
ar scripteanna nuascríofa, bunaithe ar
mhórshaothar litríochta agus scéalta
béaloidis do shraith ghearrscannán a
bheas á craoladh ar TG4 an bhliain seo
chugainn.

Shíolraigh ‘Scéal 2’ as ‘Síol’, ‘Údar’,
‘Scéal’, scéimeanna ar a mha-
casamhail a d’fhorbair tallann nua
agus a chruthaigh drámaí teilifíse do
TG4. Léiríodh trí shraith de sé ghear-
rdhráma faoi na scéimeanna go dtí
seo, sraitheanna a raibh an-ráth orthu
ar TG4, dar le Micheál Ó Meallaigh,
Stiúrthóir Coimisiúnaithe le TG4. 

Bhain ‘Síol’ le scripteanna
nuachumtha, i gcás ‘Údar’ rinneadh
athchoiriú ar ghearrscéalta i litríocht
na Gaeilge agus dhírigh ‘Scéal’ ar
ghearrscéalta, dánta agus scéalta
béaloidis. 

I measc na ndrámaí a rinneadh anu-
raidh, rinneadh athchoiriú ar an dán
iomráiteach ‘Caoineadh Airt Uí
Laoghaire’ ón 18ú Aois, ar ghearrscéal
‘Eoinín na nÉan’ le Padraic Mac
Piarais, comh maith le roinnt scéalta
béaloideas. 

“Tá an scéim ag leathnú amach de
réir mar a théann sí ar aghaidh ach is é
an sprioc céanna atá taobh thiar di. Ba
mhaith linn scríbhneoirí nua Gaeilge a
spreagadh chun pinn agus stiúrthóirí
samhlaíocha úra a tharraingt isteach

san earnáil,” arsa Ó Meallaigh. 
Tá ‘Scéal’ agus na scéimeanna a

tháinig roimhe éagsúil ó scéim ar bith
eile mar gheall ar an nasc atá déanta
idir an traenáil agus an léiriú, dar le
Ciarán Ó Cofaigh, an léiritheoir atá
páirteach sa tionscadail. 

“Déantar tallann scríbhneoireachta
agus stiúrtha Gaeilge a fhorbairt faoi
stiúir ghairmithe aitheanta sa tion-
scail agus tugtar coimisiún do na ran-
npháirtithe,” arsa Ó Cofaigh. 

“Ní amháin go gcuirfear dráma teil-
ifíse d’ardchaighdeán ar fáil, a mbeidh
saibhreas oidhreachta go mór iontu
ach rachaidh na scileanna a fhor-
braítear le linn an phróiseas i bhfei-
dhm ar scríbhneoirí agus stiúrthóirí
úra a bheas ag cur go mór le hearnáil
teilifís na Gaeilge amach anseo,” arsa
Ó Cofaigh. 

Tá scríbhneoirí ag obair faoi stiúir
an eagarthóra scripte aitheanta Alison
Lumb faoi láthair ar shé dhráma teil-

ifíse leathuair a chloig. Beidh roinnt
obair theoiriciúil agus obair phraiti-
ciúil le déanamh ag na stiúrthóirí nua,
ó thaobh ceardlanna ceama-
radóireachta agus stiúrthóireachta de.
Leagann Ó Cofaigh béim ar leith ar an
‘bhfoghlaim’ atá mar chuid lárnach
den scéim.

“Tá sé thar a bheith tábhachtach go
mbeadh deis ag na rannpháirtí rudaí
nua a thriail agus ábalta athbhreithniú
a dhéanamh ar an obair atá déanta

acu. Ar bhealach tá sé níos fiúntaí má
dhéanann na rannpháirtí botúin agus
go mbeidh deis cheart foghlamtha
acu sula dteann siad ina bhun,” ar
seisean.  

Is deis iontach é do scríbhneoirí
agus stiúrthóirí ‘briseadh isteach’ in
éarnáil nach mbíonn mórán deisean-
na ar fáil do dhaoine nach bhfuil an
oiread sin taithí acu, go háirithe i
réimse na ndrámaí teilifíse.

“Tá an claonadh i measc craoltóirí
agus léiritheoirí bogadh i dtreoir scríb-
hneoirí agus stiúrthóirí a bhfuil taithí
acu nuair a bhíonn clár á chóimisiúnú
nó poist ar fáil agus fágann sin go
bhfuil sé thar a bheith deacair ag
daoine nua briseadh isteach,” ar
seisean. 

“Ní hé go ndéantar mórán drámaí
teilifíse ach oiread mar gheall ar an
gcostas mór a bhaineann leo, mar sin
déanann sin rudaí níos deacra fós. É
sin ráite, tá deiseanna ann,” a dúirt sé. 

Tá an scéim seo ag TG4 oscailte do
scríbhneoirí Gaeilge ó cheann ceann
na tíre, bíodh taithí scáileáin acu nó
ná bíodh, agus do stiúrthóirí ar mian
leo taithí a fháil ar dhrámaíocht teil-
ifíse i nGaeilge. Réamhriachtanas a
bheidh i gceist do gach rannpháirtí go
mbeidís líofa sa Ghaeilge agus in ann
páirt a ghlacadh trí Ghaeilge i ngach
leibhéal agus céim den scéim.

Is é an comhlacht oiliúna Gréasán
na Meán atá taobh thiar den na
scéimeanna le tacaíocht ó Údarás
Craolacháin na hÉireann agus i
gcomhpháirtíocht le TG4.  

Is gá go mbeadh na foirmeacha iar-
ratais istigh roimh a 5i.n. ar an 11
Eanáir 2013. Is féidir breis eolais a lorg
ach glaoch ar  091-505050 nó e-phost
a sheoladh chuig sceal@tg4.ie

Colm Bairéad a stiúraigh Pairtnéir, in éineacht leis an aisteoir Éamonn Hunt agus iad ag taifeadadh le linn 'Scéal' anu-
raidh.  GRIANGHRAF: MARTIN MAGUIRE 

An t-Aisteoir Beartla Ó Flátharta , Cathal Ó Cuaig (Stiúrthóir) , Réamonn Mac Donnacha
(Stiúrthóir Grianghrafadoireachta) ag taifeadadh 'Síle' a craoladh ar TG4 níós luaithe i mbliana.
GRIANGHRAF: MARTIN MAGUIRE

Rory O’Riordan (fócasóir) , Brendan Murray (Stiúrthóir) agus Ciarán Tanham (Stiúrthóir Gri-
anghrafadóireachta) agus iad ag taifead 'Dílseacht' a bhí mar chuid den tsraith 'Scéal'. GRIANGHRAF:

MARTIN MAGUIRE 

Gaoth Chrua Aduaidh
‘ad delectationem stultorum’ le philip cummings, Coiscéim 2012, €10
Léirmheas Tomás Mac Síomóin

Agus an Nollaig phágánta
anuas sa mullach orainn,
meabhraigh gur iarr Ezra
Pound ar fhilí a bheith
gonta: dichtung  =  con-

densare. Mholfadh seisean, dá réir,
an miondán seo as leabhar nua
philip cummings:

Focal Scoir Íosa
Ní hé sin an rud a bhí i gceist agam

(42) 

Gaoth chrua aduaidh is ‘ad delec-
tationem stultorum’ (ADS), an leab-
har atá faoi thrácht agam anseo.
Maítear sa mblurba gurb éard atá in
ADS: ‘Cummings (sic) ag fiosrú na
dtrí thionchar mhóra a d’imir air go
dtí seo, mar atá, miotaseolaíocht na
hÉireann, fírinní na Críostaíochta
agus dúchas an ghrinn, go háirithe
an aoir. 

Tá na daoine seo ag labhairt linn ó
phointe taobh amuigh de shrianta an
ama, a fhágann go bhfuil ceachtanna
críonna agus dearcthaí aduaine le
tabhairt acu dúinn ar shaol na linne
seo.’ 

Níl athnuachan éigse na Gaeilge
luaite anseo mar chuid dá gheal-
lúint.  Ach dá mbeadh, ní bhraith-
feadh an léirmheastóir seo go
mbeadh a leithéid d’éileamh
áiféiseach.

Trína ainm fileata a mhúnlú ar stíl
litrithe E.E. cummings, an file
sárthriallach Poncánach, an bhfuil
an file Feirsteach seo ag fógairt gur
file triallach é fhéin? 

Ach stracfhéachaint a thabhairt ar
leagan amach ADS tuigtear gur amh-
laidh atá. Óir, lena íogaireacht
chathrach a chur in iúl go cruinn,
cuireann pearsanra na miotas ag
rince ar bhealaí nach mbeifí ag súil
leo. 

Is iad 'ad delectationem stulto-
rum,' focla  scoir ‘An Fear sa
Ghealach’, le Philip Cummings,
réamhtheachtaí ADS, agus leagan
Leabhar Laighin de Táin Bó Cuailgne
araon.  

Agus tarbh Chonnachta agus tarbh
Ulaidh na Tána le feiceáil in adharca
a chéile ar chlúdach ADS, tuigtear
dúinn gur ionann Philip Cummings
agus philip cummings agus go
ndúisíonn an miotas ársa Ultach seo
féith fhileata an ilphearsa seo.  

I Scáileanna ón Táin, sraith de
dheich ndán  lena dtosaítear ADS,
mar shampla, úsáidtear miotas na
Tána mar  leitmotif le gnéithe den

saol comhaimseartha a bhéimniú.
Sa tsliocht seo as Feall Fhergus, soil-
síonn an miotas gné dhorcha
amháin de réalachas na hÉireann:

Ná bac Yeats is a bhaotheagla
roimh fhocail dá chuid:                                                                                  

ní hionann focail agus feall; ní
léann fir foghla filíocht.

Cluin, mar mhalairt, m’oidhreacht
féin: macalla fealltach                                                                                  

a bhúireann go bacach trí scéal tru-
acánta na tíre;

Diarmaitt na nGall, Lundy, Brian
McMahon                                                                                                   

(an meisceoir a scaip an scéal ag
Cionn tSáile),

Gerry Fitt, tusa (¿), ollbhrathadóirí
…                                                                                                               

mise, Fergus, céadpheacach, mar
eiseamláir orthu uilig… (9) 

Nasc eile  idir  ADS agus ‘An Fear sa
Ghealach’ is ea greann íorónta Cum-
mings/cummings. Eascraíonn

íoróin, smior caillí an aoir, as an
tuiscint gur  coimhlint idir
greann/fuirseoireacht agus
brón/tragóid is ea bunús an tsaoil
seo.  

‘Is as an mbrón a shaolaítear
filíocht, a dúirt an  scríbhneoir/file
Airgintíneach Jorge Luis Borges.
Agus más é gáire leigheas na
coitiantachta ar bhrón, dar le Máirtín
Ó Direáin, is í an íoróin leigheas an
aorthóra seo ar ghéire ghontach a
fhírinne féin.   

Arae, Is de dhlúth is d’inneach
togra fileata Cummings/cummings
focla a dhílseacht dá léamh íorónta
féin ar fhírinne a chúige dhúchais: ‘I
write poems in Irish maybe because
it’s harder to lie in a language whose
truth is embedded in the places, and
in the names of the places, all around
me’  (Belfast Bap, Force 10, 13, 2008).

San dán Dara Mallacht Mhacha,
baineann sé feidhm snasta as each-
tra Rúraíochta, an mhaidhm cheasna
a chéas fir Ulaidh,  le cuid den léamh
seo a chur faoinár mbráid: 

Fógraím nár fhulaing siad fada go
leor, mar Ultaigh,                                                                                   

nár leor naoi nglúin de phianta tin-
neas clainne                                                                                             

leis an chéasadh cineáil a tugadh
do a chúiteamh

Go síoraí, mar sin – na mná as an
áireamh arís –                                                                                      

beidh cuid de na hUltaigh i gcónaí
mall ag an chath,                                                                                 

sciar eile acu nach n-aithneoidh go
bhfuil an cogadh thart. (11) 

Óir, níl fírinne Ulaidh, dar le Cum-
mings í, séimh: Down at the docks,
near the massive, rusting cranes, a
symbol waits patiently for a poet: a
truncated bridge stranded in the mid-
dle of the slow-flowing Lagan, impos-
sibly short of reaching either bank of
a city divided against itself.  Belfast,
there’s your logo …. (Belfast Bap).

Ní hé fearacht éigseoirí eile ó na 6-
Co a mbíonn a n-ainmneacha i
mbéal  an mhórphobail, ainneoin

(nó de bharr) go seachnaíonn a
ndánta pianpháis Ulaidh, is as
damhna an fhíorshaoil sceirdiúil ina
thimpeall a ghaibhníonn cummings
a dhánta. 

mórimeachtaí mo linne, bhí mé i
láthair acu,                                                                            

ceiliúrán an chéid, bhí aithne agam
orthu,                                                                                         

leis an tsaol a bhlaiseadh, ní raibh
mé i dtuilleamaí                                                                  

scáthanna bréagacha teilgthe ó
bhalla pluaise. (as Laoi Laeg, 10)

Ní neamhchosúil iad léargas cum-
mings ar a thimpeallacht agus léar-
gas Miquel  Martí i Pol, file cáiliúil
Catalónach. Scríobh Marti i Pol an
méid seo leanas ina leabhar, Céard is
Filíocht Ann: ‘Is le dua a mhaire-
ann… an fhilíocht… sa tír seo
againne nach bhfuil fíor-neamh-
spleáchas bainte amach inti … is gan
an magma ann a bheathódh is a
chothódh filíocht. Ní tír normálta
muid fós...’ (Nach mbeadh a leithéid
le rá freisin faoi Shacsa Nua na hÉire-
ann, idir Thuaidh agus Theas!). 

Chreid an Catalónach nárbh
fholáir d’fhile sa gcomhthéacs seo an
domhan ina mhaireann sé a scrúdú
go neamhthrócaireach is torthaí an
fhiosrúcháin seo a fhí trína dhán.
Ach an diostóipe a shainiú go soiléir,
samhlaítear Utóipe! 

Cibé faoin idéal deireanach seo,
tugann saothrú an tríáin (véarsa
trílíneach) uirlis éifeachtach do cum-
mings le meon bhunadh Inse
Fódhla, agus nithe eile freisin, a
shainiú. “Triads are a compilation of
wit, humour, brevity of language, phi-
losophy and psychology,” a dúirt  Bre-
andán ‘ac Gearailt; ‘agus filíocht’ an
t-aguisín a chuireann cummings le
ráiteas fhear Chiarraí (17).  Frea-
graíonn céad tríán  ADS don tsain-
mhíniú leasaithe seo go paiteanta.
Tuigtear do cummings, mar sham-
pla, gur “choill” ansmacht an
chóilíneachais na Gaeil, agus aoratar
a sliocht sa trian seo leanas:  

Trí rud a chuirfeadh iontas ar Chú
Chulainn:                                                                                

easpa rath na nUltach san iomáint;                  
coilleadh fhir na hÉireann;                                    
caffe latte con panne ar Shráid

Dawson. ( 19)

A bhuíochas leis an “gcoilleadh”
seo,  tréigeadh sliocht na nGael ó
thuaidh agus ligtear don  Ghaeilge
bás náireach fháil: 

‘An Hobad, nó Anonn
agus Ar Ais Arís’
J.R.R. Tolkien, aistrithe go Gaeilge ag Nicholas Williams, €40

Trí náire Éireannacha:                                                                                                                                   
fealladh ár chomhthíróirí;                                                                                                                             
glacadh na críochdheighilte;                                                                                                                     
meath na Gaeilge. (20)

Anuas ar sin, tapaíonn Cum-
mings modh seo an tríán le súil
íorónta a chaitheamh ar la condition
humaine i gcoitinne:

Trí phian nach maireann:                                                                                                                                       
pian na breithe;                                                                                                                                              
tinneas cinn;                 
an bheatha. (21 )

Trí mhíorúilt laethúla:                                                                                                                                               
bánú an lae;                                                                                                                                    
gluaiseacht na mara;                                                                                                                                   
foighne Dé leis an chine dhaonna.

(24 )

Trí mhórbhréag an daonlathais:                                                                                                                              
go bhfuil rogha againn;                                                                                                                                                         
gur ar son an phobail a

ghníomhaíonn rialtas;                                                                                                            
Tony Blair. (81)

Ní bheadh sprid cheannairceach
philip cumming róbhuíoch d’aon
léirmheastóir a d’aicmeodh é, mar
is léir ar véarsa tosaigh Tost Iúdáis:

Á fuck! Scríbhneoir bearánach eile
chugam 

— amhail seanbhean le biorán
agus mála faochan —                                                                                  

ag iarraidh lena pheann mé a oib-
riú amach                                                                                                      

as an phluais dhubh, as an
neamháit seo. (34)

[Dála an scéil, a fhile chóir, tharla
go bhfuil  an focal iodálaithe sa
véarsa thuas neadaithe le fada i
spros-Ghaeilge an ‘Eorareich
Atlantach Iartharach’ (64)(Cá bhfuil
an áit seo?), tuige nach gcuireann tú
an focain litriú “Gaelach” air?]

Ní mallacht philip amháin a
chuirfí orm, is baolach, dá n-
aicmeoinn  filí reatha na  Gaeilge
mar leanas: a) filí engagé, a
fhéachann trína shaothar leis an
saol  ina iomláine a tharraingt faoi
shrathair a véarsa agus b) liriceoirí
na géillsine, a thréigeann an saol
máguaird le garrantaí inmheánacha
na mothúchán  a shaothrú.  Toradh
na haeistéitice deireanaí seo go rí-
mhinic: bog-rómánsaíocht agus
scrúdú  naircisíoch imleacáin, as ar
fáisceadh—agus a fháisctear, mo
léan—cuid den fhilíocht Ghaeilge is
leimhe dár cumadh ariamh. Agus is
í an leimhe peaca marfach na
filíochta.

Fógraíonn Fan i do Thost, atá tío-
lactha ‘do bhanfhilí áirithe’ cén
aicme fhileata lena mbaineann
philip cummings:

Ní hiad cnoic na hÉireann bhur
gcíocha                                                                                                                                                  

– shiúil mé cnoic na hÉireann;                                                                                                                               

níl siad chomh mórtasach sin astu
féin —

Ní hiad pluaiseanna mara na
hÉireann bhur bpiteanna                                                                             

–  thaiscéal mé pluaiseanna na
hÉireann;                                                                                                           

tá i bhfad níos mó mistéire ag
baint leo —

Ní banlaoch, ná máthaird-
homhan, ná talamh torthach thú,                                                                                    

ní guth ón imeall, ón imleacán ná
ón bhroinn thú,                                                                                            

ní Eabha, Deirdre ná maighdean
mara fiú.

Is léir ó d’ainm gur bean thú.                                                                                                                              
Ar son Bé, scríobh faoi rud éigin                                                                                                                          
a léiríonn gur file thú, nó … (71)

Ní lonnóidh ADS i gcorcar-cheo
Ceilteach ná Áiseach éicínt thú, mar
sin, ach i dtírdhreach aitheanta  i
gcomhluadar fhile nach bhfuil a
radharc ar an saol máguaird clú-
daithe ag dallaphúicín na ró-
rómánsaíochta. 

Sampla snasta eile den úsáid
shofaisticiúil a bhaineann Cum-
mings  as miotas d’fhonn léamh
cummingsach ar thréithre a
chomhUltaigh a dhéanamh is ea
Paidir Mhorrigan: 

Áit a bhfuil fuath go gcuire mé
tuilleadh                                                                                                         

Áit a bhfuil amhras go gcuire mé
mearbhall                                                                                                  

Áit a bhfuil dorchadas go gcuire
mé duibheagán                                                                                          

Áit a bhfuil éadóchas go gcuire
mé anord

Go ndéanfar cath den argóint                                                                                                                             
Go gcoisricfear an cath ina fhuil                                                                                                                           
Go sruthfar an fhuil thar mo

cholainn                                                                                                                
Go loinnreofar mo cholainn le

luisne dhorcha

Óir is sa choimhlint a bhíonn
buanú                                                                                                                  

Ós sa chréacht a bhíonn cneasú                                                                                                                       
Mar is san anriail a rialaím                                                                                                                                     
Is sa bhás a bhím beo

Go dtaga treabh chun tosaigh                                                                                                                                
a thuillfeadh mé a adhradh                                                                                                                     

Ultaigh, b’fhéidir?  (7) 

Níl thuas ach seoda as leabhar atá
breac le seoda  fileata is le hábhar
machnaimh. Phós greann agus
géarchúis le chéile idir chlúdaigh
‘ad delectationem stultorum’ agus
éacht fileata toradh a gcumainn. Má
tá tú éirithe as filíocht na Gaeilge a
léamh siocair gan speach a bheith
inti (agus, admhaíodh muid é,
bíonn sí damanta leamh, scaití!) seo
leabhar a léireoidh duit gur féidir
fós le daonnaí  dána de shliocht
Aimhirgín geit naofa na héigse a
bhaint asat.

Léirmheas le Ciarán Dunbar

“I bpoll sa talamh a bhí cónaí ar
hobad. Níor pholl gránna, salach,
fliuch é, lán le giotaí de phéisteanna
agus le boladh láibe. Níor pholl
tirim, lom, gainmheach a bhí ann
ach an oiread, gan aon rud ann le n-
ithe ná le suí síos air; poll hobaid ab
ea é agus is ionann sin agus com-
pord.”

Maireann muid faoi phráinn i saol
na linne seo agus tuigim nach bhfuil
sibh ach ag iarraidh dhá fhreagra a
fháil amach ó léirmheas: an bhfuil
maitheas ar bith sa leabhar agus ar
cheart dom é a cheannach?

Lig dom tabhairt faoin chéad
cheann acu sin ar dtús trí cheist a
chur ort féin a léitheoir: an bhfuil
The Hobbit féin léite agat, is é sin an
bunleagan Béarla?

Tá: is féidir leat léim ar aghaidh
chuig an pharagraf dheireanach
mar sin. Cad chuige? Mar tá an lea-
gan Gaeilge seo díreach mar an
gcéanna leis an leagan Béarla. Tá an
t-aistriúchán an-mhaith, an-chru-
inn, an-dílis.

Is é an leabhar céanna atá ann, na
híomhánna, an meon, an litríocht
atá ann.

Ní locht ar bith é sin. Is barr-
shaothar é mar aistriúchán agus
b’fhiú é a léamh mar sin, fiú má tá
an bunleagan léite agat, díreach ar
mhaithe leis an saothar a bhain leis
an aistriú a bhlaiseadh. 

Níl: maith go leor, cad atá ann

mar An Hobad?
Is ionann hobad agus fear beag

bídeach a chónaíonn sa tSír (The
Shire) i gcruinne cruthaithe ag an
údar J.R.R Tolkien ar thug sé ‘Mid-
dle Earth’ air. 

Fantaisíocht, a deir roinnt agaibh.
Níl am ar bith agam don tseafóid
sin. Tá go maith ach bíodh a fhios
agaibh gur ardlitríocht í seo dáiríre.
Ní hionann é agus na céadta
macasamhail a tháinig ina dhiaidh. 

Tuigtear gur féidir gur díoladh
suas le 100 milliún cóip den leabhar
seo!

Ach cheana féin, ní ceart
smaoineamh air mar úrscéal mar ní
úrscéal é. Níl mórán doimhneachta

sna carachtair; tá siad simplí, dubh
agus ban, aontoiseach.

Ba é an rud a bhí i gceist ag
Tolkien ná miotaseolaíocht a
chruthú do Shasana, rud nach raibh
aici, dar leis. 

Ar bhealach, is seanchas ‘bréa-
gach’ é mar sin.

Mar Ghael, bheifeá ag
smaoineamh, “Cén mhaith do mo
leithéid é mar sin?” 

Ar bhealach bheadh an ceart agat.
Ach is leabhar iontach é i dteanga

ar bith.  
Dúirt duine nó beirt liom go bhfa-

ca siad botún cló ann. Caithfidh mé
a rá, níor chuir mé aon stró orm féin
iad a fháil agus, mar sin, ní fhaca mé
fadhb ar bith maidir leis an teanga.

Gaeilge den scoth atá ar fáil sa
leabhar chomh fada agus is féidir
liomsa a aithint. Gach uile sheans go
mbeadh saoi nó beirt amuigh ansin
a déarfadh a mhalairt –  bíodh acu. 

Chuala mé gearán anseo is ansiúd
faoin phraghas (€40). Gan an leab-
har a fheiceáil, b’fhurasta sin a chea-
padh. Ach an leabhar a bheith feic-
the ag duine, tuigfidh siad gur fiú an
luach é agus gur mór an saothar é.

Ar ndóigh, is ag caint ar chlúdach
crua atáimid agus tá ardcaighdeán
oibre bainte amach ag Michael
Everson, an foilsitheoir, maidir leis.

Mar fhocal scoir, freagra ar an
dara cheist: ar cheart dom é a
cheannach? Ba cheart! Go háirithe
má tá clann agat. Is iontach an rud é
go bhfuil a leithéíd ar fáil dúinn.

Radharc ón scannán 'The Hobbit' a bheidh sé sna pictiúrlanna ón Déardaoin ar aghaidh. 

NUACHT Litríochta
Le Meadhbh Ní Eadhra

‘Conamara &
Boston -
Tríocha Bliain
Anonn is
Anall’, le
Máirtín Ó
Catháin
Leabhar í seo faoin imirce agus na
ceangail atá cothaithe idir Conamara
agus Bostún Mheiriceá in imeacht na
mblianta. Cloítear go háirithe le scéal
Thomáis Uí Chonaire agus a theagh-
lach as Ros Muc agus ar an saol a bhí
acu ar chaon taobh den Atlantach ó
aimsir na 1980í go dtí an lá atá inniu
ann.

‘Hóng’, le
hAnna
Heussaff
Is úrscéal mistéire agus each-
traíochta nua é seo ón údar cáiliúil
Anna Heussaff. Tá an leabhar dírithe
ar léitheoirí ó aois 10–14. Is cluiche
iontach é Hóng, a imríonn Evan ar a
ríomhaire an t-am ar fad ach tá
imreoir eile, Yin, ag impí air cabhrú
léi. Cé hí Yin agus cén fáth go bhfuil
eagla uirthi – ní istigh sa chluiche,
ach sa saol mór? Conas a chuirfidh
Evan, a chara Rio agus a dheirfiúr
Síofra stop le gnó salach in Éirinn nó

sa tSín?
Beidh léitheoirí óga ag casadh

leathanaigh an leabhair seo ó thús go
deireadh. Tá HÓNG an-oiriúnach
mar ‘fhíor-leabhar’ léitheoireachta
sa seomra ranga,

agus tá gluais ag deireadh an scéil.
Is é HÓNG an dara húrscéal don

aos óg atá scríofa ag Anna Heussaff.
Cuireann

sí ceardlanna scoile ar siúl faoi
scáth scéim na Scríbhneoirí sna
Scoileanna chomh maith. Tá
úrscéalta bleachtaireachta do
léitheoirí fásta scríofa aici freisin.
Bronnadh mórdhuais Oireachtais ar
an saothar seo agus ar gach úrscéal
eile dá cuid.

Tá an leabhar ar fáil ó ÁIS ar 01
6616522 nó ó Chló Iar-Chonnacht.

Blag Leabhair
do pháistí
Tá blag nua darb ainm Gráinne Clear
tosaithe ag Laureate na nÓg, Niamh
Sharkey, agus tá cuma álainn air. Is
blag speisialta é seo, dírithe ar leab-
hair do pháistí, agus is féidir cuairt a
thabhairt air ag
www.grainneclear.wordpress.com.
Tá ailt, eolas agus pictiúir ar an
mblag agus is cinnte go mbeidh
spéis ag léitheoirí agus scríbhneoirí
araon sa suíomh nua seo. 

‘Ar Nós an
Pháiste’, le
Pádraig
Standún
Úrscéal faoi thionchar ghalar
Alzheimer. Bhain Ar Nós an Pháiste
áit amach ar ghearrliosta Ghradam
Uí Shúilleabháin do leabhar na

bliana 2012. 
Tá Músaem Van Gogh in Amstar-

dam ar cheann de na gailearaithe is
cáiliúla ar domhan. Tugann na céad-
ta cuairt air gach lá. Ina measc, an lá
áirithe seo, tá Stiofán Ó hAnluain, a
bhfuil galar Alzheimer air agus atá
tar éis éalú as teach altranais in
Éirinn. Sa ngailearaí uachtair, téann
Stiofán suas ar uchtbhalla atá trí stór
os cionn na talún agus chuile chuma
air go bhfuil sé chun lámh a chur ina
bhás féin agus léim a chaitheamh
síos. Tá súile chuile dhuine sa
músaem air. Tá glaonna á gcur ar a
mhuintir in Éirinn. Agus tá Stiofán
idir dhá chomhairle. Nó trí… 

Leabhar mhí
na Nollag
2012 
(Clubleabhar.com)
An Ghaeilge i gCéin : Pobal agus
Féiniúlacht Idirnáisiúnta

Is é An Ghaeilge i gCéin an leabhar
atá roghnaithe ag clubleabhar.com
mar leabhar mhí na Nollag. Tá áit lár-
nach ag an imirce, an deoraíocht
agus an filleadh, corruair, i litríocht
na Gaeilge. Tá saothair scríofa ag go
leor údar - Máirtín Ó Direáin, Pádraic
Ó Conaire agus Myles na gCopaleen
ina measc - maidir le tábhacht na
háite dúchais agus leis an gceangal

idir féiniúlacht agus an áit dhúchais.
Bailiúchán aistí é seo a thugann

spléachadh ar shaol an chainteora
Gaeilge i gcéin. Tá smaointe ann ar
fhéiniúlacht na teanga i
gcomhthéacs idirnáisiúnta agus an
dearcadh úr atá ag an té nach bhfuil
ag cur faoi in Éirinn. Tá ailt sa leab-
har seo le mic léinn, le teagascóirí, le
hiriseoirí agus le gníomhaithe tean-
ga ina ndéantar machnamh ar tháb-
hacht na Gaeilge agus ar an leas a
bhaintear aisti i Nua-Eabhrac, cuir i
gcás, Ceanada, an Bhrasaíl agus an
Rúis. Is leabhar spéisiúil é seo ina
bhfiosraítear an nasc idir tír agus
teanga agus na féidearthachtaí nua-
aimseartha atá i ndán di. Is iad
Comhar a d’fhoilsigh an leabhar seo
agus is féidir le baill atá cláraithe ar
clubleabhar.com gluais speisialta
don leabhar a íoslódáil agus sliocht
ón leabhar a léamh ar an idirlíon
chomh maith.

‘An Béal
Bocht’, le
Colmán Ó
Raghallaigh
Tá An Béal Bocht, ceann de mhór-
leabhair na Gaeilge, foilsithe ag Cló
Mhaigh Eo mar úrscéal grafach. Tá an
leabhar álainn seo cóirithe ag Colmán
Ó Raghallaigh, curtha in eagar ag Bre-

andan Ó Conaire agus maisithe ag
John McLoskey. Fógraíodh
foilseachán an leabhair seo i dtithe an
rialtais le déanaí, áit a raibh Colmán Ó
Raghallaigh agus Gráinne Ní Raghal-
laigh ó Chló Mhaigh Eo in éineacht
leis an Taoiseach Enda Kenny. Foil-
síodh An Béal Bocht den chéad uair
sa bhliain 1941 agus is é seo an t-aon
úrscéal Gaeilge de chuid Flann
O’Brien a scríobh sé ag úsáid an ainm
cleite Myles na gCopaleen. Aistríodh
an t-úrscéal go Béarla agus foilsíodh
sa bhliain 1973 é mar ‘The Poor
Mouth’ agus ó shin i leith tá sé ar fáil
in go leor teangacha éagsúla. Tá lea-
gan crua agus bog den leabhar seo ar
fáil agus tá an dá leagan lándaite agus
galánta. Is féidir an leabhar a chean-
nach sna siopaí ar €12/20 nó ar
www.leabhar.com.

Leabhair
Nua don
Nollaig
Tá an Nollaig ag teannadh linn
anois, agus gan ach coicís
fágtha go dtí an lá mór,  seans
go bhfuil cúpla bronntanas fós
le ceannach agaibh. Má tá, ná
bígí buartha – tá go leor leab-
hair nua Ghaeilge tar éis a
theacht amach ar an margadh
le déanaí agus táim cinnte go
ndéanfadh siad bronntanais
den chéad scoth. Féachaigí ar
an liosta thíos agus go n-éirí
libh go léir le siopadóireacht
agus le léitheoireacht na Nol-
lag!

Tá An Béal Bocht, ceann de mhórleabhair na Gaeilge foilsithe ag Cló Mhaigh Eo mar úrscéal grafach, é cóirithe ag
Colmán Ó Raghallaigh, in eagar ag Breandan Ó Conaire agus maisithe ag John McLoskey. Sa phictiúr thuas i dTithe
an Rialtais leis An Taoiseach Enda Kenny TD, tá Grainne Ní Raghallaigh agus Colmán Ó Raghallaigh (Cló Mhaigh Eo).

Lean muid ar: Le tacaíocht ó:

Téigh chuig suíomh Gaelscéal 
ar Scoil chun bunachar ábhar
oideachais a fháil do 
mhúinteoirí agus do dhaltaí
chun tacú le comhlíonadh an
churaclaim, áis atá ina 
ceannródaí ó thaobh 
tacaíocht a thabhairt in 
ábhair ar nós na Gaeilge, 
an OSSP agus an OSPS. 

Tá an t-ábhar seo leanas
le fáil ar an suíomh :
• Ábhar tacaíochta do 

béaltrialacha na hArdteiste 
agus Teastas Shóisearaigh

• Ábhar cluastuisceana
• Ábhar léamhthuisceana
• Ábhar teagaisc bunaithe ar na 

míreanna idirlín “Na Rúin” agus Údar 
• Ábhar tacaíocht d’fhoghlaim na 

gramadaí
• Ábhar físe agus scríofa bunaithe 

ar théamaí churaclaim an OSSP 
agus OSPS.

Páipéar 1 - Cuid II
Ceapadóireacht (100 marc)

Páipéar 2 - Ceist 2
Filíocht Ainmnithe

A     Aiste
Daoine gan Dídean
Feiceann tú iad, go háirithe istoíche ar shráideanna na gcathracha agus na mbailte móra. Na
daoine gan dídean. Tugann tú faoi deara iad, go háirithe ar oícheanta dubha, fuara, doicheal-
lacha an gheimhridh, agus iad préachta leis an bhfuacht, craptha ina gcótaí móra ar dhoirse agus
i bpóirsí dorcha agus cuma na hainnise orthu. Na daoine gan dídean. Iad fágtha ar an dtrá fho-
lamh, tréigthe ag an sochaí.

Agus cé hiad na neacha seo ar a nglaotar na daoine gan dídean? Bhuel, baineann siad le gach
gné agus le gach aicme den saol. Fir a bhformhór ach tá mná ina measc freisin, agus páistí, agus
seandaoine. Is seanduine é Ciarán atá lonnaithe ar na céanna i mBaile Átha Cliath, i bhfoisceacht
scread asail do Theach na hArdchúirte. As Contae na hIarmhí do Chiarán. A shaol caite aige ar an
drabhlás. Fadhb óil aige. Teach beag cairtchláir déanta aige i bpóirse oifige. Caitheann sé tréimh-
sí áirithe i mbrúnna ar fud na cathrach ach bíonn air cloí leis an gcairtchlár nuair a théann sé ar
an drabhlás. Buidéal fíona taobh leis ar an dtalamh, agus canna ceirtlise.

I lána beag gar do Shráid Ghrafton tá Seosamh socraithe síos don oíche freisin, seanbhlaincéad
á chlúdach ó fhuacht nimhneach na hoíche. Fear óg é Seosamh. Tamall caite aige i gceann de na
hinstitiúidí teicneolaíochta sular thit sé amach as an gcóras. Drugaí ba chúis leis, deir sé. Drugaí
agus droch-chomhluadar. As Luimneach do Sheosamh. Buachaill dathúil ach íslíonn sé a shúile
nuair a fhéachann aon duine air agus féachann sé sa treo eile nuair a labhraítear leis. Náire an
domhain air a bheith sa riocht ina bhfuil sé, deir sé. É tréigthe ag a chlann agus a chairde. É i
ndeireadh na feide ar fad, an fear bocht.

Ar Pharáid na Díge i gceartlár chathair Chorcaí tá Caitlín ag socrú síos don oíche ina mála cod-
lata díreach in aice le Leabharlann na Cathrach. Bean mhór leabhar ba ea Caitlín tráth a raibh sí
ina dalta scoile. Thaitin na scéalta grá go mór léi agus í ina hógbhean agus ní raibh sí riamh gan
leabhar rómánsúil de chuid Catherine Cookson nó leabhar de chuid Mills and Boon á léamh aici.
Ar feadh na mblianta bhíodh  leabhar in aghaidh na seachtaine á leamh aici. Thit sí féin i ngrá
ach ní raibh aon rath ar an ngrá sin. Tréigeadh í agus thosaigh sí ag ól. Tógadh a teach uaithi agus
bhí uirthi cónaí ar na sráideanna . . .

Daoine gan dídean. Na mílte acu ann. Daoine a bhfuil dearmad déanta orthu ag ceannairí na
tíre seo. Iad gan chumhacht pholaitiúil. Iad gan aon duine ina gcúram. Iarsmaí na tíre seo. Agus
is ag méadú atá líon na ndaoine seo gan dídean i gcónaí. De
réir mar atá dul chun cinn á dhéanamh againn i gcúrsaí
eacnamaíochta agus i gcúrsaí sóisialta na tíre, is ag dul i
líonmhaire atá méid na ndaoine gan dídean. Ó thosaigh
an cúlú eacnamaíochta tá cúrsaí imithe chun donais ar
fad. Ta se soiléir go bhfuil sochaí dháshraitheach faoi lán
seoil sa tír seo le tamall de bhlianta anuas. Is iad na
daoine gan dídean na híobartaigh sa phróiséas seo go
léir.

Tá siad ag brath go mór ar dhea-mhéin agus ar dhea-
thoil an phobail i gcoitinne. Agus ar na cumainn
charthanachta ar nós Focus Point agus Clann Síomóin.
Tá na cumainn seo ar a ndícheall ag iarraidh an fhadhb a
réiteach ach tá ag teip orthu ceal airgid, ceal tacaíochta
ón rialtas, ceal spéise ón bpobal i gcoitinne.

Dá mbeadh cothrom na Féinne le fáil ag gach saorá-
nach de chuid na tíre seo, ní ceart go mbeadh aon duine
fágtha ar shráideanna na tíre seo istoíche. Faraor gear, ní
mar sin atá agus tá gach cosúlacht ar an scéal gur in olcas
atá cúrsaí ag dul le himeacht aimsire. 

Is í an Nollaig an t-am den bhliain is measa do na
daoine gan dídean. Feiceann siad daoine eile ag siúl
thart ag siopadóireacht agus ag ceannach bronntanas
Nollag dá chéile agus an chuma orthu go bhfuil siad sona
sásta. Ní mar sin do na daoine gan dídean. Iad
uaigneach, fuar, míshona agus gan ar a gcumas áilleacht
na Nollag a bhlaiseadh.

‘Mo Ghrá-sa’  le  Nuala Ní Dhomhnaill
“Tá raidhse leathan d’íomhánna láidre neamhchoitianta sa dán Mo Ghrá-sa (idir lúibíní).”
É sin a phlé.

I gcoinbhinsiún an ghrá is íomhánna moltacha, idéalacha den leannán a cuireadh os ár
gcomhair. Ní mar sin atá sé sa dán seo. Is aoir é an dán seo ar choinbhinsiún an ghrá rómánsúil. I
gcoinbhinsiún an ghrá rómánsúil cuireadh an leannán i gcomparáid leis na gnéithe is deise agus
is idéalaí den dúlra (ie. an ghealach, an ghrian, sneachta ar shliabh, an bláth is áille, na réaltaí
srl).
A mhalairt a tharlaíonn sa dán seo. Leagtar síos an tslat tomhais sa chéad dhá line:

Níl mo ghrá-sa
mar bhláth na n-airní . . .
is má tá aon ghaol aige
le nóiníní
is as a chluasa a fhásfaidh siad
(nuair a bheidh sé ocht dtroigh síos)

Tá idir greann agus searbhas le feiceáil sna híomhánna thuas. Cuireann sí an íomhá thraidisiúnta
mholtach os ár gcomhair agus ansin deir sí nach bhfuil a leannán cosúil le seo.
Mar an gcéanna sa tarna véarsa deir sí nach ‘aon ghlaise cheolmhar/iad a shúile’ de bharrr go
bhfuil siad ‘róchóngarach dá chéile’.
Sa tríú véarsa deir sí nach bhfuil a chuid gruaige slim ná síodúil ach ‘ina wire deilgní’. Ansin deir
sí gur cuma sa tsioc léi mar go dtugann sé rudaí di agus go dtógann sé aire di. I bhfocail eile
‘déanann sé cúis’.
Ar an ábhar nach gnáthíomhánna coinbhinsiúnacha an ghrá iad na híomhánna a cuirtear os ár
gcomhair sa dán seo, is íomhánna láidre neamhchoitianta iad. Íomhánna éifeachtacha a théann i
bhfeidhm go mór ar an léitheoir. Seo dán a bhaineann leis an saol réadúil agus leis an ngrá
réadúil. Seachnaítear an áibhéil gan chiall a bhaineann leis an ngrá idéalach, rómánsúil, bréa-
gach. 

Cad é an mothúchán is láidre sa dán, dar leat?

An mothúchán is láidre sa dán ná magadh, dar liom. Is dán magúil é a chaitheann amhras ar an
ngrá éagmaise agus ar an cur i gcéill go léir a bhaineann leis. Níl an file ag adhradh a leannáin mar
go dtuigtear di go maith nach bhfuil ann ach duine daonna le lochtanna. Níl sé foirfe agus níl sé
ró-dhathúil. Ach déanann sé cúis:

Tugann sé dom
úlla
(is nuair a bhíonn sé i ndea-ghiúmar
caora finiúna.

Nóta gairid uait faoi oiriúnacht an teidil, dar leat, dá bhfuil i gceist sa dán.

Teideal an-oiriúnach é, dar liom. Is dán grá ach ní dán grá
coinbhinsiúnach. Úsáidtear teicníc na lúibíní chun a
chur in iúl nár cheart d’éinne a bheith ró-dháiríre faoin
ngrá mar nach rud buan é go minic. Tá an file i ngrá lena
leannán ach tuigeann sí nach mbíonn foirfeacht ar bith
bainteach leis an ngrá céanna níos minice ná riamh.
Tuigeann sí gur beag dáiríreacht a bhain leis na dánta
grá (fiú i gcás Shakespeare) agus nach raibh na filí (fir
den chuid ba mhó) ach ag scaothaireacht don chuid ba
mhó.

GLUAIS
doicheallach – hostile

sochaí – society
gné – aspect
aicme – class

céanna – quays
ar an drabhlás – on the batter

cairtchlár – cardboard
brú – hostel

ceirtlis – cider
droch-chomhluadar – 

bad company
ríocht – state

cumhacht pholaitiúil – political
clout

iarsma – remnant
rath – luck/success

tréigeadh – abandoned
sochaí dháshraitheach – two-tier

society
faoi lán seoil – in full flight

íobartach – victim
cumann carthanachta – 

charitable society
saoránach – citizen

GLUAIS
aoir – satire

searbhas – sarcasm
grá éagmaise – unrequited love

ag adhradh – adoring
ag scaothaireacht – bragging

Gaeilge – Ardteistiméireacht 2013 Le Mícheál Ó Ruairc

Dánta Breise

is féidir íoc as síntiúis go sábhailte trí PayPal ag http://www.oideachas.gaelsceal.ie/sintiuis/ 
nó is féidir leat foirm shíntiúis a íoslódáil ag www.oideachas.gaelsceal.ie agus www.gaelsceal.ie.  

‘Colmáin’  le  Cathal Ó Searcaigh
Scríobh cuntas ar phríomhthéama an dáin ‘Colmáin’ agus ar an gcaoi a gcuirtear os ár gcomhair
é.

Is é príomhthéama an dáin seo ná saoirse phearsanta, dar liom. Cosúil leis an leon sa dán Géib-
heann le Caitlín Maude, is meafar é an cat sa dán seo d’easpa saoirse an duine aonair i dtimpeal-
lacht na cathrach. Tá an dá dhán an-chosúil lena chéile ar mhórán bealaí. I ndán Maude cuirtear
an leon isteach i zú agus fágtar ann é faoi dhaoirse. Maidir leis an gcat sa dán Colmáin rugadh
agus tógadh é in árasán ‘ar an seachtú hurlár de theach/ard cathrach’ agus ní heol dó aon saol eile
ach é:

Ó saolaíodh é ba é an seachtú hurlár –
crochta ansiúd idir an saol is an tsíoraíocht –
a bhaile agus a bhuanchónaí.

Déantar faillí ar an gcat bocht. Fágtar ina aonar san árasán é agus is beag spéis a léiríonn muintir
an tí ina shaol. Is cuma é ann nó as an dearcadh a léiríonn siad ina leith. Nuair a dhéanann sé iar-
racht a bheith mar chuid den teaghlach agus suí ag an mbord ina dteannta, diúltaíonn siad
glacadh leis agus tugann siad droim láimhe dó:

Thógfaí ar shiúl é láithreach
agus dhéanfaí prácas bídh as canna stáin
a shá go míbhéasach faoina shoc.

Bhí an cat bocht uaigneach agus tréigthe. Rinne sé iarracht caradas a dhéanamh leis na colmáin
ach ba é an scéal céanna acusan freisin. Ní raibh fonn ar bith orthu a bheith ina chuideachta ach
an oiread.
Cuireann an file téama an dáin seo – easpa saoirse agus imeallú – os ár gcomhair go héifeachtach
agus go healaíonta, dar liom.

Déan cur síos ar dhá cheann de na teicníochtaí fileata sa dán seo a chuaigh ort i bhfeidhm ort.

(i) Pearsantú

Baineann an file úsáid éifeachtach as teicníc an phearsantaithe sa dán seo. De bharr nach bhfaca
an cat ‘a mhacasamhail féin riamh’, bhí géarchéim féinaithne aige agus níor thuig sé gur cat ba ea
é! Ar an ábhar sin déanann an file é a phearsantú mar dhuine daonna:

Chuirfeadh sé naipcín fána bhráid
agus shuíodh sé ag an mbord go béasach
le greim bídh a ithe le lánúin óg an tí.

Is íomhá dhúghreannmhar, thruamhéalach í seo ach is íomhá éifeachtach, ealaíonta í chomh
maith.

(ii) Friotal

Úsáideann an file friotal lom, gonta, fileata sa dán a léiríonn an cat dúinn ina steillebheatha.
Músclaítear trua ionainn do chruachás an ainmhí bhoicht uaignigh atá fágtha ina aonar i dtim-
peallacht choimhthíoch, mhínádúrtha ar an seachtú hurlár. Tá sé uaigneach, aonarach, tréigthe,
imeallaithe agus níl duine ná ainmhí sásta cuideachta a dhéanamh leis ‘i dtráth ná in antráth.’
Nuair a léimeann sé chun a bháis ó leac na fuinneoige léiríonn an file a bhá dá chinniúint chrua
go héifeachtach, dar liom:

An lá a cuireadh i dtalamh é i bpaiste créafóige
sa chúlchlós, a chorp beag ina phraiseach,
bhí colmáin ag cuachaireacht ó gach leac fuinneoige.

Briseadh na Nollag 
Beidh an forlíonadh ar bhriseadh go dtí 

Dé Céadaoin 9 Eanáir 2013.
Nollaig Shona agus Bliain Nua faoi Shéan agus

faoi Mhaise dar Léitheoirí Uile!

Gaeilge – Teastas Sóisearach 2013 Le Mícheál Ó Ruairc
Páipéar 1 / Roinn IV                
Ceapadóireacht  (50 marc)

Páipéar 2 / Roinn I                
Prós Liteartha  (30 marc)

Ceist 3 - B - Scéal   (50m)

Ceap scéal a mbeadh an sliocht seo a leanas oiriú-
nach mar thús leis:

“Nuair a shroich Nuala doras a tí féin bhí sí báite le
hallas agus bhí dath bán ar a haghaidh . . .”
Buíochas le Dia go raibh gach éinne sa teach imithe a
luí faoin am sin, b’shin an chéad smaoineamh a
tháinig isteach i gceann Nuala. Chuaigh sí caol
díreach go dtí a seomra agus dhún sí an doras ina
diaidh. Bhí sí ag crith le heagla. Shuigh sí síos ar chol-
pa na leapa. Chroith sí a ceann go duairc agus lig sí
osna.
“Tá an t-ádh dearg liom go bhfuilim beo!” ar sise léi
féin.
Seo mar a thosaigh sé. Chuaigh sí féin agus a cara, Caitríona, go dtí an phictiúrlann chun an scannán
Bright Star a fheiceáil. Scannán rómánsúil grá ba ea é faoi shaol brónach, tragóideach an fhile, John
Keats. Nuair a tháinig deireadh leis an scannán ba bheag duine sa lucht féachana nach raibh ag
caoineadh. Chaoin Nuala uisce a cinn agus rinne Caitríona an rud céanna.
Chuaigh siad go dtí McDonalds ansin. Nuair a shroich siad stad an bhus, bhí an bus deireanach
imithe. Thosaigh siad ag siúl. Bhuail siad le beirt fhear agus rinne na fir seo iarracht iad a ionsaí agus
a málaí láimhe a ghoid uathu. Rith siad beirt ar nós na gaoithe. Rith an bheirt fhear ina ndiaidh.
Rug siad orthu. Ar ámharaí an tsaoil, tháinig carr na ngardaí an treo agus d’imigh an bheirt fhear ar
chosa in airde síos an bóthar. Abhaile le Nuala agus Caitríona gan a thuilleadh moille.
Nuair a shroich Nuala doras a tí féin bhí sí báite le hallas agus bhí dath bán ar a haghaidh. Ní nach
ionadh!

Ábhair
Nua
Ag iarradh go
gcuirfear rphost
chugat nuair a
chuirtear  ábhair
nua ar an suíomh? 
Tabhair dúinn do
sheoladh 
ríomhphoist ag
www.oideachas.
gaelsceal.ie  

Ceist 1 Léigh an sliocht seo agus freagair trí cinn de na ceisteanna a ghabhann leis.
Ní mór ceist amháin a roghnú as A agus ceist amháin a roghnú as B.
Is féidir an tríú ceist a roghnú as A nó B. Ní gá níos mó ná leathanach a scríobh.
Bíodh na freagraí i d’fhocail féin, chomh fada agus is féidir leat.   (15 mharc)
Nollaig an Fheasa  (sliocht as)
[Faigheann buachaill beag amach nach ann do San Nioclás. Téann sé i bhfeidhm
go mór air agus bíonn sé croíbhriste, scriosta dá bharr.]

1. Ní raibh San 'Clás ann. B'shin an bhrí a bhí leo. B'shin a bhí á rá ag na buachaillí móra ar scoil.
B'shin a bhí á rá ag mo dheartháir. B'shin a bhí taobh thiar den gháire magúil ar aghaidh m'athar.
Níorbh ann dó! Bhain loime na fírinne sin siar asam. Bhraitheas meáchan mór ar m'ucht. Tháinig
na deora chuig mo shúile. Ní raibh fonn orm a thuilleadh brostú abhaile le hiontas a dhéanamh
de na bronntanais a bhí fágtha cois na tine ag mo thuismitheoirí. Ag mo thuismitheoirí! Chuir an
smaoineamh déistean orm. Níor theastaigh bronntanais ó mo thuismitheoirí uaim. Theastaigh
bronntanais ó San 'Clás uaim. Ní raibh sa rud go léir ach bréag. Bréag shuarach fhealltach. Nára
mise an t-amadán críochnaithe glacadh leis an mbréag chéanna ar feadh na mblianta! Amadán
suarach.
2. D'fhéachas ar m'uncail le doicheall i mo shúile agus é ag slogadh go glórach as a mhuga mór ag
ceann an bhoird bhig agus creathán ina lámh aige. Bhíodar go léir mar an gcéanna, na daoine
fásta. Níor thuigeadar páistí ná ní raibh aon mheas acu orthu. Fuair rud éigin bás istigh ionam ag
an nóiméad sin. Rud éigin leochaileach, luachmhar, do-athnuaite. Rud míorúilteach,
neamhurchóideach, leanbaí nach dtiocfadh thar n-ais choíche. Rud a bhí feicthe agam roimhe
sin i ngach a raibh timpeall orm: i mboghanna báistí, i nguthanna na n-éan, i néalta na spéire, i
ngathanna gréine, i dtonnta na farraige, i súile ainmhithe is in aghaidheanna daoine. Draíocht na
leanbaíochta an rud sin agus fuair sé bás istigh ionam ag an nóiméad sin, nóiméad nach ndear-
madfainn go deo.
3. D'éirigh mé den chathaoir is dhein mé mo bhealach síos i dtreo an dorais gan focal a rá. Bhíos
ag gabháil thar fhuinneog na cistine lasmuigh nuair a chuala mé m'uncail ag glaoch thar n-ais
orm. Bhí fonn orm gan ligint orm gur chuala mé é agus leanúint ar aghaidh ach d'iompaigh mé
timpeall is d'fhilleas chomh fada le doras na cistine arís. Bhí sé ina sheasamh ag an drisiúr agus é
ag cuardach i gcomhair rud éigin. Bhain sé anuas sean-chrúiscín den drisiúr agus thóg sé airgead
amach as. Tháinig sé síos chomh fada leis an doras.
4. "Seo dhuit," ar seisean, ag síneadh dhá leathchoróin ina bhois chugam, "seo dhuit, a gharsúin,
ceannaigh milseáin duit féin leis sin. Níor tháinig San 'Clás anseo aréir. Is dócha gurbh amhlaidh
nach raibh aon rud fágtha aige..."
"Ní féidir liom é a thógaint," arsa mise leis go ceanndána.
"Tóg leat é, a gharsúin," ar seisean ag breith greime ar mo láimh is ag brú na mbonn isteach im
bhois, "tóg leat é. Tá sé tuillte agat tar éis na bliana."
Thógas an t-airgead uaidh is d'imigh mé liom ar mo bhealach abhaile. D'fhéachas taobh thiar
díom nuair a shroicheas an bóthar mór is bhí sé fós ina sheasamh ag doras na cistine ag baint
deataigh as Woodbine a bhí ina bhéal aige.
5. Is mó aistear fada déanta agam ó shin ach ní dóigh liom gur sháraigh aon cheann acu an t-ais-
tear sin a dheineas san anallód ó theach m'uncail go teach m'athar. Bhí sé cosúil le bheith ag dul
ó aois linbh go haois fir. Bhí an t-ualach feasa trom ar mo ghuaillí óga is mé ag coisíocht liom go
fannchroíoch ar an mbóthar fada casta an mhaidin Nollag úd.

Ceisteanna (iad ar cómharc)

A (Buntuiscint)

(i) ‘Ní raibh San 'Clás ann.’ Conas a chuaigh sé sin i bhfeidhm ar an údar? Dhá phointe.  (Alt 1)
(ii) Cén tuairim a bhí ag an údar maidir le daoine fásta?  (Alt 2)
(iii) Cad chuige, dar leat, nach raibh an t-údar sásta glacadh leis an airgead? (Alt 4)

B (Léirthuiscint Ghinearálta)

(i) Luaigh dhá thréith, dar leat, a bhaineann leis an bpíosa scríbhneoireachta atá sa sliocht 
as ‘Nollaig an Fheasa’. I gcás ceann amháin den dá thréith sin tabhair píosa eolais ón 
téacs a léiríonn an tréith sin.

(ii) Cad é an mothúchán is láidre a léirítear sa sliocht thuas. Cad a spreag an mothúchán
sin i gcroí an údair, dar leat. (Is leor dhá phointe i do fhreagra.)
(iii) Ar thaitin an sliocht seo leat? Is leor dhá chúis a lua i do fhreagra.

Nótaí tacaíochta le Comhar na Múinteoirí Gaeilge

Cúinne na Teicneolaíochta
Ar chuala sibh fúthu seo?

Carúl Nollag
Canaigí amach le chéile!

Físchluiche – An Caife Craosach 
Is é an Caife Craosach an chéad
fhíschluiche riamh as Gaeilge. Is
cluiche idirghabhála (aicsin) é. Is
féidir é a cheannach ar DVD nó é
a íoslódáil go digiteach. Tá an
cluiche ar fáil ó www.deadhun-
grydiner.com.  
Oireann sé do chainteoirí líofa
agus dóibh siúd ar bheagán
Gaeilge. 

Is féidir teacht ar an gcluiche ar
na suíomhanna seo a leanas
freisin:
www.msngames.com,www.big-
fishgames.com, www.iwin.com,
nó www.steampowered.com.

Edmodo – Gréasán sóisialta do mhúinteoirí & daltaí
Is gréasán sóisialta é Edmodo do mhúinteoirí agus daltaí. Tá sé saor in aisce, agus éasca le
húsáid. Is féidir teachtaireachtaí a chur in airde, ábhair a roinnt – pictiúir, naisc, físeáin,
doiciméid, agus láithreoireachtaí. Tá fáil ar sheimineáir ghréasáin (Webinars) ar shuíomh
Edmodo agus tugtar neart eolais sna seimineáir sin ar fhéidearthachtaí agus ar fhei-
dhmiúlacht Edmodo.

Tuilleadh eolais ag www.edmodo.com

www.toolsforeducators.com/christmas.php
Má tá suim agat ábhair do chluichí agus bileoga oibre a dhearadh do do rang féin bunaithe
ar théama na Nollag téigh chuig toolsforeducators.com/christmas.php.  Cabhróidh an
suíomh seo leat chun Cartaí Bingo trí Ghaeilge a dhearadh  go héasca agus níos tábhachtaí
b’fheidir go sciobtha ar théama na Nollag nó do rogha téama. Lena chois sin, is féidir
bileoga foclóra le pictiúir agus lúbraí a chruthú i gcúpla nóiméad. An-áisiúil. Ach, rabhadh
beag - ní féidir na leathanaigh a dheartar ar an suíomh a shábháil. Bí réidh le do chuid cártaí
bingo agus bileoga oibre a phriontáil amach ar an bpointe.

Dátaí & Foclóir Tábhachtach don Nollaig
An Nollaig

ach
Mí na Nollag / Daidí na Nollag / Crann Nollag

24 Nollaig - Oíche Nollag – an ceathrú lá fichid de Mhí na Nollag
25 Nollaig – Lá Nollag – an cúigiú lá fichid de Mhí na Nollag

26  Nollaig – Lá ‘ le Stiofáin / Lá an Dreoilín  - an séú lá fichid de mhí na Nollag
31 Nollaig - Oíche Lae Caille – an t-aonú lá is tríocha de mhí na Nollag

1 Eanáir – Lá Caille –  an chéad lá d’Eanáir

Nollaig faoi shéan agus faoi mhaise daoibh go léir Ó Chomhar na Múinteoirí Gaeilge

Tá tuilleadh carúl Nollag le fáil ar líne. Bain triail as an láithreán gréasáin seo:
www.irishpage.com/noel/fly-noel.htm

Rudolf an fia rua,
Bhí loinnir ar a shrón chomh maith,
Agus dá bhfeicfeá ariamh é,
Déarfá linn go raibh sé geal.

Bhíodh na fianna eile,
Ag gáire is ag magadh faoi.
Ní ligeadh siad ariamh do Rudolf,
Páirt a ghlacadh i gcluichí.

Oíche Nollag cheomhar bhán,
Tháinig San Níoclás.
"Rudolf le do shrón gheal ghlé,
An rachaidh tú os comhair mo shlé?"
Bhí grá ag na fianna eile dó, 
Is bhéic siad amach os ard,
"Rudolf an fia rua,
Nach ortsa bhéas an clú is cáil."

OSSP - Cinntí agus Tionchair

OSSP - Laghdaigh, Athúsáid, Athchúrsáil
Bíonn tionchar ag an mbealach a láimhsítear
dramhaíl ar an timpeallacht. Caithfidh an tim-
peallacht, an t-aer, uisce, talamh agus plandaí, a
bheith sláintiúil ionas go mbeidh muid féin sláin-
tiúil. Tá sé tábhachtach go ndéanfadh muid bain-
istíocht cheart ar dhramhaíl. 
Is féidir bainistiú a dhéanamh ar dhramhaíl trí
Laghdú, Athúsáid agus Athchúrsáil. Tá sé táb-
hachtach go ndéanfadh muid cleachtadh ar na trí
ghníomh shimplí sin ionas go mbeidh muid in
ann maireachtáil i dtimpeallacht shláintiúil.

Laghdú
Dá laghad dramhaíle a chruthaíonn muid is fearr
dár dtimpeallacht é. Mar shaoránaigh freagracha,
caithfidh muid an méid dramhaíle a tháirgeann
muid a laghdú. Chun dramhaíl a laghdú:
• Ná ceannaigh táirgí le hiomarca pacáistiú
• Nuair a bhíonn tú ag siopadóireacht, tabhair leat
málaí ath-inúsáidte. 
• Ceannaigh torthaí agus glasraí atá scaoilte, in áit
torthaí atá réamhphacáilte.
• Gearr siar ar dhramhaíl ó do lón trí bhosca lóin a
úsáid in áit a bheith ag cur clúdach plaisteach,
scragall alúmanaim agus scannán cumhdaithe ar
do lón.
• Ná ceannaigh rudaí nach féidir a athchúrsáil
agus ná ceannaigh rudaí a thagann i bpacáistiú
nach féidir a athchúrsáil.

Athúsáid
Is é an bealach is fearr chun athchúrsáil a
dhéanamh ná athúsáid a dhéanamh. Is féidir go
leor táirgí a úsáid go minic sula gcaitear amach
iad. Mar sin, sula gcaitheann tú amach rudaí
smaoinigh ar dtús an féidir athchúrsáil a
dhéanamh orthu? Seo leanas noda chun nithe a
athúsáid:

• Athúsáid clúdaigh litreach tríd an seoladh a
chlúdach agus seoladh nua a chur orthu.
• Cuir rudaí nach bhfuil in úsáid timpeall an tí,
cosúil le bréagáin agus éadach, chuig siopaí
carthanais. Tabharfaidh siad na rudaí do
dhaoine a bhainfidh úsáid astu arís.
• Nuair a bhíonn tú réidh lé crúscaí agus potaí is
féidir iad a athúsáid chun bia a stóráil iontu arís.
• Ceannaigh ceallraí in-athluchtaithe mar gur
féidir iad a athúsáid go minic.

Athchúrsáil
Tógann sé níos lú fuinnimh táirge a athchúrsáil
ná mar a thógann sé ceann nua a dhéanamh.
Nuair a úsáidtear níos lú d’acmhainní an
domhain ní dhéantar an oiread dochair don
domhan. 
• Bain úsáid as an ionad athchúrsála áitiúil. Is
féidir gloiní, cannaí miotail, earraí leictreach,
plaisteach agus éadach a thabhairt chuig na
hionaid seo.
• Déan an dramhaíl sa bhaile a scagadh ina
dhramhaíl ghinearálta agus athchúrsála.

Fíricí suimiúla faoin athchúrsáil
• Páipéar agus cairtchlár is ea suas le 23.7 % den
bhosca bruscair sa bhaile.
• Is féidir le gach tonna de pháipéar
athchúrsáilte 17 gcrann a shábháil, 380 galún

ola, trí shlat chiúbacha de spás líonta talún,
4,000 kw fuinnimh agus 7,000 galún uisce a
shábháil.
• Trí athchúrsáil a dhéanamh ar alúmanaim,
sábháileann sé 95 % den fhuinneamh a thógann
sé alúmanaim a dhéanamh as amhábhar.
• Nuair a dhéantar canna amháin a athchúrsáil
déantar caomhnaítear dóthain fuinneamh chun
teilifís a choinneáil ar siúl ar feadh trí huaire.
• Is féidir cruach a athchursáilte go brách gan
aon chaighdeán a chailleadh.
• Tá tomhaltas plaisteach ag méadú 4% sa bhli-
ain in Iarthar na hEorpa.

GLUAIS
Laghdaigh, Athúsáid, Athchúrsáil -

Reduce, Reuse, Recycle
Dramhaíl – waste

Saoránaigh – citizens
Áth-inúsáidte – renewable

scragall alúmanaim – aluminium foil
scannán cumhdaithe – cling film
siopaí carthanais – charity shops

ceallraí in-athluchtaithe – re-chargable
batteries

ionad athchúrsála – recycling centre

Tionchair :
Tá tionchar ag go leor daoine inár saol ar na cin-
ntí a dhéanann muid, m.s. :
• Cairde
• Múinteoirí
• Piaraí
• Agus na meáin 

ach seo an dá fhachtóir is mó a mbíonn tionchar
acu ar ár saol : 
• Tá do phearsantacht agus do bhuanna

ag brath ar ghéin a fhaigheann tú ó do
thuismitheoirí.

• An mbealach ar fhás muid suas, m.s. 
cár fhás muid suas agus cé na rudaí a 
tharla inár saol. 

Cinntí :
Bíonn tionchar ag na daoine thart orainn ar na
cinntí a dhéanann muid, i ngan fhios dúinn
féin. Bíonn tionchar acu ar chinntí beaga, m.s.
an t-éadach a chaitheann muid ó lá go lá go dtí
go dtí cinntí móra a d’fhéadfadh ár saol a
athrú, m.s. rogha cúrsa sa choláiste.  Nuair a
dhéanann muid cinneadh cuireann muid
luachanna agus mothúcháin ár dteaghlach
agus ár gcairde isteach san áireamh. 

Cinntí maithe
Tá sé tábhachtach cinntí maith a dhéanamh
ionas nach mbeidh áifeála ort agus ionas go
dtiocfaidh toradh maith as do chinneadh.
Chun cinneadh maith a dhéanamh ba cheart
an méid is mó eolais agus is féidir a fháil
amach ar dtús,  ba cheart liosta a dhéanamh
de roghanna eile agus ba cheart a bheith com-
pordach leis an rogha atá tú chun a
dhéanamh.

GLUAIS
Cinntí - decisions

Tionchar - Influence
Pearsantacht - personality

Buanna - talents
Aiféala - regret

Lean muid ar: Le tacaíocht ó:

Comhairle Gairmthreorach

www.oideachas.gaelsceal.ie
Gaelscéal ar Scoil

www.

oideachas.

gaelsceal.ie

Má tá suim agat leigheas a dhéanamh in aon ceann
de na hOllscoileanna thíosluaite caithfidh tú an
scrúdú HPAT a dhéanamh:
• Ollscoil na hÉireann, Gaillimh (OÉG)
• Coláiste Ríoga na Máinlianna Baile Átha 

Cliath (RCSI)
• Coláiste na Tríonóide, Baile Átha 

Cliath (TCD)
• Coláiste na hOllscoile Corcaigh (UCC)
• Coláiste na hOllscoil Baile Átha Cliath 

(UCD) 

Iarratas HPAT
Chun an HPAT a dhéanamh ní mhór duit clárú leis
an CAO  ag www.cao.ie i dtosach chun uimhir iar-
ratais CAO a fháil, ansin an chéad céim eile ná iar-
ratas a dhéanamh ar líne le ACER, ar www.hpat-ire-
land.acer.edu.au an comhlacht ón Astráil atá
freagrach as an scrúdú HPAT. Is é an costas chun an
scrúdú HPAT a dhéanamh ná €115 i mbliana.
Chomh maith leis sin, tá costas €25 i gceist chun
clárú leis an CAO má dhéanann tú é roimh 20
Eanáir, 2013. Cosnóidh na gnáthiarratas ar líne nó i
bhfoirm páipéir €40 tar éis an dáta sin agus roimh 1
Feabhra, 2013 .  
Beidh an scrúdú ar siúl ar an 2 Marta, 2013 i gCor-
caigh, i mBaile Átha Cliath, i nGaillimh, i Sligeach
agus i bPort Láirge. Ní bheidh aon dáta eile i gceist i
mbliana agus mura mbeidh tú in ann an scrúdú a

dhéanamh ar an lá sin caithfidh tú fanacht go dtí
2014 chun an scrúdú a dhéanamh arís. Beidh na
torthaí ar fáil ar 24 Meitheamh, 2013. Maireann an
scrúdú 2½ uair an chloig  bíonn na ceisteanna briste
síos ina dtrí chuid:
1. Réasúnú loighciúil agus scileanna 

fadhbréitigh.
2. Cumas daoine a thuiscint
3. Réasúnaíocht neamhbhriathartha 
Is maith go mbíonn na torthaí le fáil roimh scrú-
daithe na hArdteiste mar beidh a fhios agat cén
chaoi ar éirigh leat sula ndéanann tú na scrúdaithe
sin agus seans agat rogha eile a dhéanamh ó thaobh
cúrsaí más gá. In 2012, bhí na torthaí a fuair mic
léinn san HPAT sa raon idir 172 agus 238. Bhí torthaí
na hArdteiste sa raon idir 525 agus 625. Cuirtear
pointí na hArdteiste agus torthaí an HPAT le chéile
ansin chun mic léinn a roghnú le haghaigh cúrsaí
leighis sna coláistí thuasluaite.

Scrúduithe HPAT, GAMSAT, Agus MSAP: 
Má tá scrúduithe an GAMSAT, (Tástáil Iontrála
Iarchéime na Scoileanna Leighis in Éirinn) nó an
HPAT, (Tástáil Iontrála Fochéime na Scoileanna
Leighis in Éireann) agus/nó MSAP (iarratasóirí
aosacha) déanta agat ó Mheán Fómhair 2011, ní mór
duit cóipeanna de na torthaí a chur chuig an CAO in
éineacht le d’iarratas nó laistigh de 7 lá má tá iar-
ratas ar líne á dhéanamh agat. Gheobhaidh tú

torthaí na bliana seo 2012/2013.

Cúrsaí ullmhúcháin
Léiríonn taighde go gcabhraíonn cúrsaí
ullmhúcháin leis an marc a fhaigheann mic léinn sa
scrúdú HPAT ach bíonn costas mór ag baint le cuid
acu sin. D’fhéadfaí os cionn €600 a íoc ar cuid de na
cúrsaí agus is féidir an chuid is mó den ullmhú a
dhéanamh ar líne. 

Cláir Iontrála Iarchéime sa Leigheas i Meán Fómhair
2013: 
Riachtanais Iontrála: 
Ní mór d’iarratasóirí ar a laghad II: 1 (dara
honóracha, grád a haon) a bheith acu, nó a bheith ag
súil lena bhaint amach ina gCéad Chéim Baitsiléara
Onóracha (Leibhéal NFQ 8), nó a choibhéis. I gcás
iarrthóirí a chomhlíonann na riachtanais thuas, is é
an GAMSAT (Tástáil Iontrála Iarchéime na Scoilean-
na Leighis in Éirinn) an t-aon slat tomhais amháin a
úsáidfear chun mic léinn a roghnú don chúrsa. 

An Próiseas Iarratais:
Ba cheart iarratais ar líne a dhéanamh tríd an
LárOifig Iontrála www.cao.ie Is é an dáta deiridh
chun iarratas a dhéanamh ná 5:15 i.n. ar an 1
Feabhra 2013. Ba cheart iarratais le tabhairt faoin
Tástáil GAMSAT in Éirinn a sheoladh chuig
Comhairle na hAstráile do Thaighde Oideachais.

www.gamsat-ie.org roimh 17:15 ar an 1 Feabhra
2013. 
Beidh an tástáil GAMSAT ar siúl ar an 23 Márta,

2013, ag ionaid i gCorcaigh, i mBaile Átha Cliath
agus i Luimneach. Is féidir le hiarrthóirí Tástáil an
GAMSAT a dhéanamh ag ionaid eile ar fud an
domhain, nó torthaí Tástála GAMSAT a rinne tú
cheana a sheoladh isteach, ar choinníoll nach dear-
nadh iad roimh 1 Meán Fómhair 2011. Tuilleadh
eolas ó www.gamsat.acer.edu.au

Doiciméid a sheoladh chuig an CAO 
I ngach cás ina seolann iarratasóir doiciméid chuig
an CAO, ba chóir cárta/clúdach litreach stampáilte
agus an seoladh air a sholáthar agus sonraí a thab-
hairt maidir leis na doiciméid atá á seoladh isteach
agat má theastaíonn uait admháil a fháil gur shroich
na doiciméid CAO slán sábháilte. Ina theannta sin,
ba cheart duit “Deimhniú Postála” a fháil gach uair
a sheolann tú aon rud chuig an CAO. Tá ceithre
“Deimhniú Priontáilte” priontáilte taobh istigh de
leathanach cúil an Lámhleabhair CAO. Nuair a
osclófar na doiciméid in oifigí an CAO  seoladh siad
an cárta/clúdach litreach ar ais chugat mar chruthú-
nas gur shroich siad an CAO. Urramaíonn an CAO
príobháideacht do chuid sonraí pearsanta.

Patricia Uí Fhlaithearta
Comhairleoir Gairmthreorach

Cláir Iontrála Iarchéime agus Fochéime sa Leigheas 

Nua an tseachtain seo ag www.oideachas.gaelsceal.ie

Nua ar líne an tseachtain seo

• Béaltriail 2013 -  Éist le podchraoladh faoi Mo Rogha Slí Bheatha 

• Freisin féach ar fhíseán faoi príomhphointí na nótaí OSSP agus OSPS atá sa 

nuachtán an tseachtain seo.  

Tá an t-ábhar seo leanas le fáil ar an suíomh:

• Ábhar tacaíochta do béaltrialacha na hArdteiste agus an Teastas Shóisearaigh

• Ábhar cluastuisceana

• Ábhar léamhthuisceana

• Ábhar teagaisc bunaithe ar na míreanna idirlín “Na Rúin” agus Údar 

• Ábhar tacaíocht d’fhoghlaim na gramadaí

• Ábhar físe agus scríofa bunaithe ar théamaí churaclaim an OSSP agus OSPS.



NODA

TRASNA
1 Lom, gan ghruaig (4)
8 Fuaim íseal áthais nó bróin (4)
9 Gléas báis in aimsir na Roimhe, dhá phíosa mhór 

adhmaid trasna ar a chéile (4)
10 Ag an am a dtarlaíonn sé (5)
12 Caol (5)
13 Ábhar a úsáidtear i bpinn (4)
15 Clann mór, cine, treabh (4)
18 Ag taispeáint go leor measa do thuairimí agus stádas 

duine eile (5)
20 Uair, i mata (6)
23 Caitheann tú é seo ar do chos (4)
25 Rannóg rialtais (5)
27 Abair arís (5)
29 Foghlaim, léann (5)
30 Tá ceithre chárta thábhachtacha mar seo i bpaca cártaí 

(5)
32 Scriosta, d'aon ghnó (5)
33 Scairt (6)

SÍOS
2 Píosa ábhair scríofa ag dalta (5)
3 Scian (4)
4 Imeall bóithre nó páirce (4)
5 Coiste reachtúil bunaithe (4)
6 Mullach, tulach ard (4)
7 As seo a thagann saol (6)
11 Glas (5)
14 An ball de bhó as a bhfaightear bainne (3)
16 Ní (3)
17 Úsáidtear é seo le ball éadaigh a cheangal le chéile (6)
19 Ceadaigh (3)
21 Miosúr - is annamh a bhíonn duine níos mó ná péire acu

seo ar airde (6)
22 An bonn a fhaightear don tríú háit (4)
24 Teann (6)
26 Scamall (4)
28 Súil (4)
31 Deoch coitianta (3)

Crosfhocal  12.12.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
17.12.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
05.12.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 
Cian Ó Flatharta, 
Baile An tSléibhe, 
An Spidéal, Co. na Gaillimhe. 

Barbie agus a Gúnaí! 
Tá aimsir chraiceáilte na Nollag

linn arís ón Satharn seo caite,
an 8ú lá de Nollaig, mar atá ’fios
againn ón am a mbíodh muid
ar scoil (bhíodh lá saor

againn!). B’shin an lá a dtéadh muintir na
tuaithe chuig an bpríomhchathair le tús a
chuir le siopadóireacht na Nollag nó fiú
deireadh a chuir leis. 

Bhíodh gach traein agus bus as Gaillimh
go Baile Átha Cliath lán le daoine agus
fuadar fúthu chun na margaí ab fhearr a
fháil. Anois, cé go gceannaíonn muid
bronntanais an tráth seo bliana dár muin-
tir agus dár gcairde, caithfidh muid aire a
thabhairt dúinn féin go pearsanta freisin,
mar ar ndóigh beidh cóisir nó dhó againn
le freastal orthu agus má bhíonn cóisir
againn le dhul chuige, beidh gúna nua ag
teastáil chomh maith. Agus nuair a tho-
saigh mé ag smaoineamh agus ag
cuardach gúnaí, tháinig mé ar fhíric a
chruthaigh go bhfuilim sa bpost mícheart!

Tháinig mé ar chomhlacht a deireann
nach hé amháin gurb iad a dhéanann an
líon is mó gúnaí ar domhan ach gurb iad a
dhíolann an chuid is mó acu freisin, agus
brabach bliantúil sna billiúin de dhollair a
dhéanamh acu. MATTEL is ainm don
chomhlacht seo agus déanann siad gúnaí
don bhábóg “Barbie”. 

Sea, díoltar níos mó gúnaí in aghaidh na
bliana don bhábóg fhoirfe seo na do mhná
i gcoitinne. Creidim go bhfuil dearthóir
na ngúnaí sin ag gáire leí/leis féin ar a
mbealach go dtí an banc, agus iad ag
tiomáint Bugatti Veyron Super Sports
nó a macasamhail de charr a chos-
naíonn $2.4 milliún. 

Nuair a bhí mise níos óige
ag spraoi le mo ´Bharbie´
fhéin in éineacht le mo
chuid gaolta, rinne
muide gúnaí as
páipéar leithris!
Chuireadh muid
dath ar an bpáipéar
le pinn luaith daite
agus leis na ´hair-
cuts´ a fuair siad, bhí
na ´Barbies´ faiseanta! 

Is é an peaca é nach
raibh sé de chiall ag ceachtar
againn cloí leis an smaoineamh sin
níos deireanaí. Nach muid a
bheadh ag gáire anois! Caithfidh
mé a rá gur chuir sé iontas orm
freisin go bhfuil an tóir céanna
fós ar an mbábóg fhionn seo
sa lá atá inniu ann.

Más bábóga Barbie nó carranna Bugatti
nó rothar trí ghiar a bheidh sibh a chean-
nacht an Nollaig seo, bíodh an-spraoi
agaibh. 

Is maith liom fhéin na laethanta seo
romhainn mar gur féidir liom airgead a
chaitheamh ar rudaí gan a bheith ag
aireachtáil ciontach faoi, gúnaí san

áireamh! 
Agus ná dean dear-

mad ar do chupán sea-
cláid te ó mhargadh
Nollag na Gaillimhe!

Sea, díoltar níos mó gúnaí in
aghaidh na bliana don bhábóg
fhoirfe seo na do mhná i
gcoitinne. Creidim go bhfuil
dearthóir na ngúnaí sin ag gáire
leí/leis féin ar a mbealach go dtí
an banc, agus iad ag tiomáint
Bugatti Veyron Super Sports 
nó a macasamhail de charr a
chosnaíonn $2.4 milliún. 

Siopadóireacht le linn na ndíolachán

Freagra: 
Tá na cearta díreacha céanna
agat nuair a bhíonn tú ag
siopadóireacht sna díolacháin a
bhíonn agat ag aon tráth eile
den bhliain. 

Ciallaíonn seo nach mór go
mbeidh aon rud a dhíoltar i
ndíolachán ar cháilíocht
indíoltachta, go mbeidh sé oir-
iúnach don fheidhm agus gurb
ionann an t-earra agus an t-
earra ar a ndearnadh cur síos.

Má tá earra lochtach, ní
athraítear do chearta díreach
mar gheall go raibh an t-earra i
ndíolachán.  Tharlódh nach
mbeadh forais ann le haghaidh
sásaimh, áfach, má cuireadh ar
an eolas thú faoin locht sular
cheannaigh tú an t-earra (mar
shampla má bhí marcáil ar na
hearraí a thug le fios go ndear-
nadh díobháil dóibh sa siopa). 

Má tá earra lochtach, tá tú i
dteideal deisiú, earra ionaid nó
aisíocaíocht a fháil. Ní shon-
raítear sa reachtaíocht cibé acu
arb é an miondíoltóir/an
soláthróir nó an custaiméir a
dhéanann an cinneadh cén
fhoirm shásaimh a chuirfear ar
fáil. Luann go leor miondíoltóirí
cén rogha a thabharfaidh siad
duit ar pointe an díola. Má
bhíonn fadhb agat le hearraí a
cheannaigh tú ar lánphraghas
atá anois ar díol ar praghas lagh-

daithe, tá tú i dteideal aisío-
caíocht an lánphraghais a fháil
(má tá an siopa toilteanach
chun aisíocaíocht a thabhairt
seachas malartú nó deisiú). 

Níl tú i dteideal malartú (nó
aisíocaíocht nó nóta crei-
dmheasa) a fháil díreach mar
gheall gur tháinig athrú intinne
ort faoi earra éigin a cheannaigh
tú i siopa, cibé acu má bhíonn
seo le linn na ndíolacháin nó ag
tráth ar bith eile den bhliain.
Ceadaíonn go leor siopaí duit
earraí a mhalartú ar bhfuil tú ar
athsmaoineamh, ach is faoin
siopa féin atá seo. Smaoineamh
maith atá ann chun beartas
aisíocaíochta an tsiopa a she-
iceáil sula gceannaíonn tú rud
ar bith.

Má cheannaíonn tú earraí ar
lánphraghais ach má thagann
athrú intinne ort fúthu, agus
má tá siad ar díol anois ar

praghas níos ísle, tharlódh nach
dtabharfaí ar ais duit ach an
tsuim laghdaithe (má tá an
siopa toilteanach chun
d’airgead a thabhairt ar ais duit).
Ba cheart duit d’fháltais a
choimeád i gcónaí mar
chruthúnas den cheannach
agus den phraghas a d'íoc tú.

Chun teacht ar a thuilleadh
faisnéise, tabhair cuairt ar
láithreán gréasáin na
Gníomhaireachta Náisiúnta do
Thomhaltóirí ag nca.ie. Tá a
thuilleadh faisnéise ar fáil,
chomh maith, ón Ionad Fais-
néis do Shaoránaigh thíos.

Chuir Ionad Faisnéise do
Shaoránaigh  ‘Bíodh Eolas agat
ar do Chearta’ le chéile.  

Tá faisnéis le fáil freisin ar líne
ag citizensinformation.ie agus
ón tSeirbhís Teileafóin um
Fhaisnéis do Shaoránaigh, 0761
07 4000. 

An focal deireannach
Le Síle Ní Bhraonáin

Ceist: 
Táim ag tnúth le
siopadóireacht a
dhéanamh sna díolacháin a
bheidh ar siúl i ndiaidh na
Nollag. Céard iad mo chuid
cearta tomhaltóirí nuair a
bhím ag siopadóireacht le
linn díolacháin?

Bairbe (50) agus í
gléasta mar ailtire! 

Connacht ar thóir míorúilte in Biarritz
Cillian Ó Conchúir 

Lá breá Bealtaine in 2011,
cuireadh tús le fíor-dhul
chun cinn Chúige Con-
nachta, agus ní raibh aon
baint acu féin leis. Bhí

Laighin tar éis Chorn Heineken a
thabhairt leo agus dá bharr, ligeadh
Connacht isteach sa Chorn
Heineken den chéad uair riamh.  

Anuraidh, tháinig bua i gcoinne
Harlequins, an chéad bua acu sa
comórtas. 

Ach anois, tar éis dóibh  iar-chu-
raidh (faoi dhó) Chorn Heineken,
Biarritz, a chloí agus a dhíbirt ón
gcomórtas nach mór, braitear
mórthimpeall na Gaillimhe go
bhfuil fir Eric Elwood tar éis a meon
‘underdog’ a chur uathu.  

Rachaidh siad go Biarritz an
Aoine seo agus muinín acu gur
féidir leo an chéad chéim a thógáil,
agus cáiliú don bhabhta ceathrú
ceannais. Sula dtarlaíonn sé sin, dar

leis an bhfear a thóg iad go dtí an
pointe seo, Eric Elwood, caithfidh
siad leanúnachas a fháil.  

"Táimid ar thóir (an leanúnachas).
Táimid ar thóir iarrachtaí móra agus
bua móra cluiche i ndiaidh cluiche.
Is cuar foghlamtha dúinn é. Bhí
roinnt dár bpríomh-imreoirí in eas-
namh orainn agus bua mór an ceann
a bhí againn i gcoinne Biarritz sa
bhaile; ach is céim amháin i ndiaidh
a chéile atá ann. Sin atá uainn,
cluichí móra ina bhfuilimid ag fáil
torthaí maithe leanúnacha mar seo.  

Ní féidir a shéanadh go raibh an
cluiche i gcoinne Biarritz ar an tais-
peántas ba mhó den deireadh
seachtaine sa Chorn Heineken, ach
is é an rud ná é freisin go bhfuil
foireann Elwood ag streachailt le
hiarrachtaí maithe leanúnacha a
chur isteach. 

Tá siad tar éis leithéidí Laighean a
chloí seachtain amháin agus tá siad
tar éis cliseadh an seachtain dár
gcionn. Is gné é, dar le Mike

McCarthy, a chaithfidh Connacht a
fheabhsú.   

"Tá sé díomách. Chailleamar le
pointe amháin i gcoinne Dhún
Éideann an tseachtain roimhe seo
agus i gcoinne na Dragons an tseach-
tain ina dhiaidh. Is gné é go bhfuilim-
id ag obair ar de shíor. Tá ’fhios againn
gur féidir linn na torthaí móra a fháil
agus teastaíonn uainn é sin a
dhéanamh gach seachtain," dar le
McCarthy.   Ach caithfear moladh a
thabhairt d’Elwood agus don fhoire-
ann. 

Tá siad tar éis a theacht chun cinn
in ainneoin go raibh caint ann roinnt
blianta ó shin go raibh an IRFU chun
deireadh a chur le foireann an
Chúige. Anois, tá turas á dhéanamh
acu chuig Biarritz agus a fhios acu go
bhfuil deis acu fanacht sa chomórtas
ach bua a fháil thall.   

"Bhí an bua i gcoinne Biarritz táb-
hachtach dúinn ó thaobh an chomór-
tais de," dar le Kieran Marmion, duine
de na himreoirí is fhearr atá tagtha

isteach le linn réimeas Elwood. 
"Tá deis againn cáiliú agus is deis

mór atá ann dúinn. Tá ’fhios againn
gur gá dúinn tógáil ar an taispeántas
seo agus a deimhniú nach toradh mór
amháin a bhí ann (i gcoinne Biarritz).
Ní bheidh aon maitheas leis an toradh
sin má théann muid anonn agus má
chailleann muid."  

Tar éis na trí bhabhta cluichí, tá
Connacht ar an gceathrú foireann is
fhearr i measc na bhfoirne ata sa dara
háit, pointe taobh thiar de Laighin
agus dhá phointe taobh thiar de
Chúige Mumhan. Cé go bhfuil siad sé
phointe taobh thiar de Harlequins sa
grúpa, má fhaigheann siad bua an
tseachtain seo, beidh Connacht fós
beo san Eoraip tar éis na Nollag; ach
an bhfuil an iarracht sin san fhoire-
ann?   

"Tá sé tábhachtach san Eoraip agus
in aon chomórtas, go bhfaigheann tú
bua sna cluichí baile agus tá sé sin
déanta againn," dar le hElwood. Níl
aon dul amú orainn gur dúshlán

ollmhór atá romhainn an tseachtain
seo, mar go mbeidh Biarritz ag iar-
raidh rudaí a chur ina gceart, ach
táimid ag súil le roinnt imreoirí a fháil
ar ais. Caithfidh siad iarracht a
dhéanamh áit a fháil ar an bhfoire-
ann. Tugann sé deis dúinn agus
táimid ag dul chuig an Fhrainc le han-
chuid muiníne."  

Tá McCarthy den tuairim céanna,
agus mar aon leis an himreoirí eile, tá
sé ag iarraidh cur leis an méid atá
déanta acu sna Sportsgrounds.  

"Seachtain ollmhór atá ann dúinn.
Teastaíonn uainn cur leis agus ní
theastaíonn uainn labhairt faoin
gcluiche seo (a bhuaigh siad i gcoinne
Biarritz) amháin. Táimid ag iarraidh
cur leis an tseachtain seo ach dúshlán
dúbailte a bhéas ann thall. 

Rachaimid ann lán le muinín gur
féidir linn an bua a fháil tar éis dúinn
bua a fháil as baile i gcoinne Zebre,
agus teacht gar go Quins (Harlequins)
agus Gloucester an bhliain seo caite.
Tá an-mhuinín againn gan amhras."

Mike McCarthy, Connacht,
faoi bhrú ag Benoit Guyot,
Biarritz Olympique, Dé
hAoine seo caite. 
[PIC: DIARMUID GREENE / SPORTSFILE]

Ar an gclaí Le John Allen 

Ag caitheamh súil siar ar
an mbliain CLG a bhí ann
Agus bliain CLCG bea-

gnach thart, tá sé in am
súil a chaitheamh siar ar
chuid d’imeachtaí na
bliana ar agus as an bpáirc

imeartha.
Ní raibh an bhliain nua rófhada linn

nuair a bhí bhainisteoir nua iomá-
naithe Phort Láirge, Michael Ryan,
sna páipéir agus é ag tabhairt bata
agus bóthar don laoch Eoin Kelly.
Thug Ryan le fios nach raibh aon
réamhobair traenalá déanta ag Ó
Ceallaigh agus nach raibh sé ag
glacadh leis ar an bpainéal. Ar ndóigh
bhí Ó Cheallaigh ar ais don chraobh-
chomórtas ach tá sé imithe arís
(deireann sé).

Taca an ama céanna, bhí chuid
mhaith cainte faoi bhainisteoir nua
Fhear Manach, Peter Canavan, iar-
laoch Thír Eoghan. Is cosúil go raibh
slat draíochta éigin ag an gCeannab-
hánach mar thosaíodar amach le dhá
bhua sa chéad dá chluiche.

Sa seomra boird, foilsíodh
tuarascáil Phádraig Duffy faoi
íocaíocht do bhainisteoirí CLG. Bhí a
lán sna meáin faoi bhíothas agus súil
le réiteach éigin.

Ar pháirc na himeartha, bhí an-
chonspóid faoi eachtraí a tharla ar
agus as an bpáirc nuair a chas Piar-
saigh na Dromad agus Doire Treisc ó
Thír Eoghan ar a chéile i leathchraobh
sóisir peile na hÉireann i bPort
Laoise. 

Bhí an craoltóir Joe Duffy, ar a chlár
raidió, “Liveline”,  ag iarraidh brei-
thiúnas a dhéanamh ar na fadhbanna
a bhain leis an gcluiche sin ar an Luan
dar gcionn. Rinne CLG a mbreithiú-
nas féinig nuair a chuireadar ochtar ó
fhoireann an tuaiscirt ar fionraí agus
ceathrar ó Chiarraí.

Ag tús mhí Feabhra, cuireadh
tosach spleodrach ( mar chuid d’oíche
siamsaíochta) leis an tsraith peile
nuair a chas Baile Átha Cliath agus
Ciarraí ar a chéile faoi shoilse ag an
gceanncheathrú. D’fhill muintir na
Ríochta abhaile leis na pointí.

Ansin, cúpla lá ina dhiaidh sin,
tháinig ráiteas Lar Corbett aniar adu-
aidh orainn go léir. D’fhógair Lar go
raibh sé ag fágáil slán leis an iomá-
naíocht idirchontae mar nach raibh sé
ábalta (nó sásta) an t-am traenalá a
chur isteach sa cluiche ( imreoir eile a
d’athraigh a aigne níos déanaí).

Cúpla lá ina dhiaidh sin, d’fhógair
sárimreoir Chill Chainnigh, Michael
Cavanagh, go raibh sé féin
críochnaithe leis an imirt sinsir idir-
chontae.  

Ba laoch den chéad scoth é. Tab-
hair sracfhéachaint ar a chreach, ocht

mbonn Sinsir Uile-Éireann, trí chinn
déag de bhoinn Laighean, cúig cinn
de bhoinn na Sraithe agus ceithre
cinn de ghradaim Réalt Uile-Éireann.
Níor facthas aon scannal riamh sna
meáin faoin imreoir iontach seo. 

Thosaigh an tSraith iománaíochta
an deireadh seachtaine deireanach
d’Fheabhra. Bhailigh Cill Chainnigh,
Gaillimh agus Corcaigh na pointí sa
Chéad Roinn agus an Clár, Aontroim
agus Uíbh Fhailí i Roinn 1B.

Ag tús na Márta thóg na réiteoirí lár
stáitse nuair a d’fhógair máistrí na
feadóige ó Longfort go raibh siad ag
dul ar stailc de bharr athruithe ar an
táille a fhaigheann na réiteoirí do
chluichí. An ráta nua a bhí fógartha ná
€13.71 do chluiche agus 50c don
mhíle taistil. An gcreidfeá é sin? 

I lár na míosa, bhris an scéal go
raibh an t-imreoir iontach, Ben
O’Connor ag éirí as iománaíocht idir-
chontae. Iománaí den scoth ab ea
Ben. Bhí rostaí oilte aige. Is iomaí
cúilín iontach a scóráil sé ón uileann
ba ghéire i Dúrlas nó i bPáirc an Chró-
caigh. Rinne sé a chuid cainte go léir
ar pháirc na himeartha. Níor dhúirt sé
mórán sa seomra feistis ach las sé
suas na páirceanna éagsúla lena
chuid draíochta leis an gcamán. Ar
ndóigh, shroich sé bharr shliabh na
hiomána sa bhliain 2004 nuair a
dhreap sé suas céimeanna Árdán Uí
Ógáin chun Corn Mhic Cárthaigh a
glacadh.

Ar ais ar an bpáirc imeartha, roinn
Cill Chainnigh agus Baile Átha Cliath
aon chúl déag nuair a chasadar ar a

chéile sa tSraith Allianz, sé chinn ag
fhoireann na príomhchathrach a
chaill an cluiche.

Seachtain ina dhiaidh sin, bhí
iománaithe an nDéise ar ais sa nuacht
agus an roghnóir Nicky Cashin ag
imeacht ó fhoireann bainistíochta na
foirne. Cúpla lá ina dhiaidh sin, rinne
an Bráthair Philip Ryan an rud céanna
agus i lár baill bhuaigh an fhoireann a
gcéad chluiche sraithe agus iad i
gcoinne na Gaillimhe.

Seachtain ina dhiaidh sin rinneadar
an rud céanna i gcoinne Bhaile Átha
Cliath, rud a chiallaigh gurb iad leads
na príomhchathrach agus Gaillimh a
bheadh sa cluiche dícháilithe.

Cad é mar críoch a bhí sa cluiche
sin. Chríochnaigh fir Anthony Daly le
triúir déag ach níos tábhachtaí ná sin

scóráladar an dá chúilín dheire-
anacha chun an scór a chothromú i
ndiaidh fiche nóiméad d’am breise
(san athimirt scóráil Gaillimh trí chúl
sa dara leath chun bearna de ceithre
chúilín déag a oscailt agus Baile Átha
Cliath a sheoladh chuig Roinn 1B na
sraithe).

Bhí an cluiche sin ar an lá céanna a
thug Criostóir Ó Cuanaigh na maidí
d’Uachtarán nua CLG, Liam Ó Néill.

I lár na míosa freisin d’éirigh bainis-
teoir peile Uíbh Fhailí, Gerry Cooney,
as a phost.

Chríochnaigh an mhí le craobh na
sraithe peile agus Corcaigh arís ag
déanamh an bhirt don tríú bhliain as
a chéile. An tseachtain seo chugainn
caithfimid súil ar an dara cuid de bhli-
ain CLG.

Íomhá na bliana : Bainisteoir buacach Dhún na nGall, Jim McGuinness, ag ceiliúradh lena mhac, Jimmy (18 mí) tar éis gur bhain Dún na nGall Craobh na
hÉireann sa pheil [PIC : DAVID MAHER / SPORTSFILE] 

Súil ar an Rugbaí- Babhta 4 de Chorn Heineken
Gráinne McElwain: Tabharfaidh Cúigí na hÉireann aghaidh ar na foirne céanna arís an deireadh
seachtaine seo sa Chorn Heineken agus a bhí rompu an deireadh seachtaine seo caite.  Beidh aithne
agus eolas maith acu ar a chéile anois agus ciallaíonn sin go mbeidh sé an-suimiúil.

Johann Muller, Cúige Uladh [PIC : SPORTSFILE]

CLG

Craobhacha na gClubanna i gCúige Laighean ag dhá chlub nár bhain riamh iad  
Achoimre ar an Deireadh Seachtaine CLG le Gráinne McElwain
BHUAIGH dhá chlub Craobh Clubanna
Laighean den chéad uair riamh an
deireadh seachtaine seo caite nuair a
fuair Ciceam Bhaile Munna as Baile
Átha Cliath an lámh in uachtar ar Phort
Laoise sa pheil agus seaimpíní Uíbh
Fhailí, Cill Chormaic-Cill Achaidh, ag
críochnú chun cinn ar sheaimpíní Loch
Garman, An tAbhallort/An Bealach.
Bheadh trua agat d’Abhallort/An
Bealach agus an tríú Cluiche Ceannais
Iomána Laighean as a chéile caillte acu.

Bhí Ciceam Bhaile Munna i gcónaí
chun cinn ar Phort Laoise; 0-6 le 0-2 an
scór ag leatham agus bhí deacrachtaí ag
Port Laoise seilbh na liathróide a fháil i
lár na páirce. Bhí Ted Furman ag
déanamh raice sna tosaithe agus Dean
Rock ag cur na gciceanna saora thar an
trasnán go héasca. Cé gur dearnadh
athruithe ar fhoireann Phort Laoise sa
dara leath, níor ghéill foireann Bhaile
Átha Cliath agus bhuaigh siad Corn
Sheán McCabe den chéad uair, 0-11 le 0-
8. Seo foireann eagraithe agus láidir idir
thosaithe maithe agus cosaint dhian,
agus imreoidh siad i mí Feabhra arís in
aghaidh bhuaiteoirí Cluiche Ceathrú

Ceannais na hÉireann, Crócaigh Chill
Airne nó Gaeil Thír Chonaill, Londain.

D’éirigh le Cill Chormaic-Cill Achaidh
Cluiche Ceannais Iomána Laighean a
bhuachan den chéad uair.  Gan dabht,
beidh siad ag caint ar feadh i bhfad faoi
2012 sa chlub mar bliain den scoth a bhí
acu siúd.  Bhuaigh siad Craobh an
Chontae níos luaithe i mbliana den
chéad uair le 100 bliain. Bhí Cill Chor-
maic-Cill Achaidh níos fearr ó thús go
deireadh an chluiche agus iad 1-7 le 0-7
chun tosaigh ag leatham. 

Dan Currams a fuair an cúl tar éis dhá
nóiméad agus bhí Peter Geraghty agus
Ciarán Slevin iontach sna tosaithe agus
Kevin Grogan ag seasamh amach sa
chosaint d’fhir Uíbh Fhailí. Ní raibh an
tAbhallort in ann cúl a aimsiú agus cé
gur tháinig siad ar ais agus nach raibh
eatarthu ach dhá chúilín, níor chaill
foireann Uíbh Fhailí a misneach agus
chríochnaigh sé 1-12 le 0-11.  Briseadh
croí arís d’Abhallort/An Bealach, ach
casfaidh Cill Chormaic-Cill Achaidh ar
na Sáirséalaigh ó Dúrlas i mí Feabhra
seo chugainn i mbabhta leathcheannais
na hÉireann.

Captaen buacach Chill Chormaic-Chill Achaidh, Ciaran Slevin, ar chlé, in éineacht le John Grogan agus an corn in
airde acu tar éis gur bhuaigh a bhfoireann Craobh Chlubanna Laighean san iomáint. [PIC : STEPHEN MCCARTHY / SPORTSFILE]

Dé hAoine
Púl 3: Biarritz Olympique v Connacht
Parc des Sports Aguilera @ 20.00
An tseachtain seo caite, sna Sportsgrounds,
d’éirigh le Cúige Chonnacht an lámh in uachtar a
fháil ar Biarritz 22-14, foireann a bhí mar thá-
naistí sa Chorn Heineken faoi dhó. Gan dabht tá
sé féaráilte a rá nach raibh mórán ag súil leis an
toradh sin. 

Oíche eile stairiúil ar an mbóthar beag do
Chonnacht ina raibh captaen na foirne Dan
Parks maorga ag aimsiú 17 bpointe.  Sheas gach
gné dá chuid imeartha amach ó thaobh na fisi-
ciúlachta de, an phasáil, na ciceanna, gan trácht
ar an moladh a thug sé do na himreoirí óga.
D’imir Cúige Chonnacht go maith, go háirithe sa
dara leath, leis an síneadh amach agus an chli-
birt thar barr acu, ach thug siad uathu ocht gcic
éirice sa chéad leath agus fuair Eoin McKeon
cárta buí mar gheall ar ghreamú a rinne sé ar
Yachvili. 

Ach cé go raibh pointe idir na foirne ag
leatham, b’iad na Connachtaigh ab fhearr sa
dara leath agus bhí an bua tuillte go maith acu.
Caithfidh Connacht taisteal chun na Fraince
anois agus dúshlán mór eile rompu, ach bí cin-
nte go mbeidh neart muiníne ag fir an iarthair
anois. Tá éacht déanta acu cheana féin nuair a
chuimhníonn tú air go bhfuil níos mó ná €17
milliúin á íoc amach ag Biarritz ar phá i gcom-
paráid le €2.5 milliúin ag Cúige Chonnacht. 

Dé Sathairn 
Púl 5: Cúige Laighean v ASM Clermont
Auvergne
Staid Aviva @ 15.40i.n
Faoi dheireadh, fuair Clermont díoltas nuair a

fuair siad an lámh in uachtar ar Chúige Laighean
15-12 agus níor buaileadh san Stade Marchel
Michelin anois iad le 51 cluiche. Tá Clermont
cúige phointe chun cinn ar Laighin i bPúl 5 agus
ciallaíonn sé go gcaithfidh Laighin buachaint an
Satharn beag seo le go mbeidh an seans is fearr
ag na seaimpíní fanacht sa chomórtas i mbliana. 

Ní fhaca muid aon úd sa chluiche an deireadh
seachtaine seo caite agus ba é an preabchúl ó
Brock James sa 39 nóiméad an difear eatarthu
tar éis do Johnathan Sexton agus Morgan Parra
ceithre chic éirice an duine a aimsiú. Cluiche
fíorfhisiciúil a bhí ann, gan mórán idir na foirne
riamh agus trí phointe ó bhróg Johnathan Sex-
ton an t-aon scór a bhí sa dara leath.  Bhí neart
rudaí dearfacha ag Cúige Laighean sa chluiche,
ar nós na clibirte agus taispeántais mhaithe ó
Fergus McFadden, Seán O’Brien a bhí ag imirt
ina chéad chluiche ar ais ó ghortú sa chomórtas
Heineken agus Andrew Goodman a thosaigh i
ngeansaí Laighean don chéad uair sa Chorn
Heineken. 

Púl 4: Ulaidh v Northampton Saints
Cnoc an Fhéich @ 18.00
25-6 an scór deiridh a bhí in Franklins Gardens
an tseachtain seo caite agus Cúige Uladh ag tais-
peáint cé chomh maith is atá siad agus cé
chomh dírithe is atá siad ar chomórtas na hEor-
pa a bhuachan. 

Tá siad sé phointe chun cinn ar Castres sa
ghrúpa agus an-seans acu cáiliú anois mar
bhuaiteoirí ón ngrúpa. Ní raibh laigeacht le
feiceáil in imirt Uladh agus iad níos láidre ná na
Saints ar fud na páirce. Bhí Tom Court, Rory
Best agus John Afoa iontach sa chlibirt agus
léirigh Andrew Trimble an chúis gur roghnaíodh

é chun tosaigh ar Craig Gilroy. Scóráil sé úd go
luath sa chluiche agus bhí sé iontach le linn an
chluiche chomh maith. 

Ina theannta sin, bhí sárchluiche ag Tommy
Bowe a d’aimsigh úd ar an gcliathán. Dan Tuohy
agus Jared Payne a fuair na húid eile do na hUl-
taigh. Ní raibh na bróga cearta ar Ryan Lamb ar
theip air le trí chic éirice agus preabchúl sa
chéad leath do na Saints. Ní mórán muiníne a
bheadh agat as Northampton agus iad i ndún
Chnoc an Fhéich ar an Satharn ach drochscéala
é do na hUltaigh go mbeidh captaen na foirne,
Johann Muller ,in easnamh ar feadh dhá mhí
mar gheall ar ghortú láimhe.

Dé Domhnaigh
Púl 1: Saracens v Mumha
Vicarage Road @ 1500
Bhí go leor brú ar Chúige Mumhan roimh an
gcluiche seo i bPáirc Thuamhain an tseachtain
seo caite, ach nuair a bhíonn siad faoi bhrú is
féidir leo de ghnáth toradh a thocailt amach, go
háirithe sa bhaile.  B’shin a tharla an tseachtain
seo caite leis na Muimhnigh ag buachaint 15-9.
Deich bpointe an taobh atá ag an dá fhoireann i
bPúl 1 agus beidh cluiche an Domhnaigh
fíorthábhachtach chun solas lae a chur idir na
foirne. D’éirigh le Ronan O’Gara cúig chic éirice
as cúig iarracht a aimsiú i gcomparáid le hOwen
Farrell do Saracens nach bhfuair ach trí cinn as
seacht n-iarracht.   Ach mar sin féin fuair Sara-
cens pointe bónais leis an gcic éirice deireanach
ó bhróg Farrell agus feicfear amach anseo cé
chomh tábhachtach a bheas an pointe sin. Is iad
Saracens rogha na n-údar chun teacht amach as
grúpa a haon ach ní bheadh sé ciallmhar Cúige
Mumhan a chur as an áireamh ar fad. 

Éacht stairiúil ag Fionnuala Britton 
Gráinne McElwain

D’éirigh le Fionnuala
Britton comórtas
trastíre na hEorpa a
bhuachan an deireadh
seachtaine seo caite i

mBúdaipeist, an chéad bhean i
stair an chomórtais a bhuaigh an
rás dhá bhliain as a chéile.
Cuireadh tús leis an rás 19
mbliana ó shin ach táim cinnte
nach bhfaca muid mórán
críochnuithe chomh drámatúil
leis seo. 

Is mór an t-éacht atá déanta ag
Fionnuala i gcoinníollacha ina
raibh an teocht faoin reophointe
agus brat mór sneachta ar an gcúr-
sa ach bhuaigh sí an rás in 27
nóiméad agus 45 soicind, dhá
soicind chun cinn ar Ana Dulce
Felix as an bPortaingéil a
chríochnaigh go láidir ina diaidh.
Bhí slua breá as Éirinn ann agus le
timpeall 200 méadar le dul ag
Fionnuala, thosaigh an slua ag
screadaíl ar bhean Chill Mhantáin
ag iarraidh a chur in iúl di go raibh
bean na Portaingéile ag teacht sna
sála uirthi. 

Mar a luaigh Fionnuala i ndi-
aidh an ráis, “ Ní raibh a fhios
agam cé a bhí taobh thiar díom.

Chuala mé go leor daoine ag
screadaíl ach an aidhm a bhí agam
ná críochnú chun tosaigh ag an
líne.”

De bharr an bhoinn óir a
bhuaigh Britton agus foireann ban
na hÉireann: Linda Byrne, Ava
Hutchinson, Lizzie Lee, Sarah
McCormack agus Sara Treacy a
rinne thar cionn, chroch siad leo
an bonn óir don fhoireann ab
fhearr den chéad uair riamh. Bhí
Fionnuala chomh sásta leis an
toradh sin agus a bhí sí lena rás
féin agus dúirt sí, “is spórt foirne é
an comórtas trastíre agus
cuideoidh an toradh seo go mór
leis an spórt sa bhaile”.

Níor éirigh chomh maith céanna
le foireann na bhfear.
Chríochnaigh Brendan O’Neill san
22ú áit, an té is fearr ó fhoireann na
hÉireann, agus cé gur
chríochnaigh Joe Sweeney as Baile
Átha Cliath sa chúigiú áit sa
chomórtas seo anuraidh, is sa 27ú
háit a chríochnaigh sé i mbliana,
nóiméad agus ceithre shoicind
taobh thiar den bhuaiteoir, Andrea
Lalli as an Iodáil.

Comhghairdeas mar sin le Fion-
nuala agus le foireann ban na hÉire-
ann as na boinn óir agus clabhsúr
iontach curtha acu ar 2012.

Níl Laighin ach ag smaoineamh ar an mbua! 
Labhair Cillian Ó Conchúir le Rob Kearney 
TÁ Laighin ag dul isteach sa
cheathrú babhta de Chorn Heineken
i gcoinne Clermont agus iad cúig
phointe chun deireadh sa ghrúpa. Le
ceithre úd agus bua i gcoinne na
foirne seo as an bhFrainc, bheadh
siad ar bharr an grúpa, ach dar le Rob
Kearney, níl siad ach ag
smaoineamh ar an mbua a fháil.  

"Ní smaoiníonn imreoirí faoi
chruth an grúpa," a dúirt Kearney. 

"B'fhéidir ag babhta a sé den
comórtas agus fios agat go bhfuil ort
ceithre úd a scóráil chun cáilíocht a
bhaint amach. Ansin, is féidir leat an
plean imeartha a athrú ábhairín
chun a bheith níos mó ar an ionsaí. 

Ach níl mórán seans ann go
bhfaighidh tú ceithre úd i gcoinne
Clermont. Níl ann ach an cluiche a
bhuachan agus ceithre phointe
luachmhara a fháil."  

In ainneoin go raibh na deiseanna
ag Laighin, d'fhill siad ar Bhaile Átha
Cliath agus gan acu ach pointe
bónais amháin tar éis dóibh an
cluiche a cailliúint le níos lú ná

seacht bpointe. 
Dar le Kearney, ní raibh aon locht

ar an taispeántas agus is é cúis an
díomá ná go raibh an deis acu an
cluiche a bhuachan.  

"Is pointe fíorluachmhar é. Tá
’fhios agam go ndeachaigh an
fhoireann sall chun an bua a fháil.
Mhothaigh mé ó gach duine gur
toradh maith a bheadh i bpointe
bónais. Níl sé go maith, ach d'fhéad-
fadh sé a bheith fíorthábhachtach. 

An rud a bhfuil siad díomách faoi
ná go bhféadfadh siad an bua a bhei-
th acu. Bhí deiseanna againn an
cluiche a bhuachan agus sin an gné a
bhfuil siad díomách faoi; bhí sé
ansin dúinn."   

Níl ach 28  nóiméad imeartha ag
Kearney go dtí seo i mbliana agus tá
súil aige filleadh don babhta deire-
anach de Chorn Heineken.  

"Tá deis ann go mbeidh mé ar ais
do babhta a cúig nó a sé. Dhá seach-
tain déag an t-am a dúradh liom a
thógadh sé filleadh. Táim díreach
faoi sheacht seachtainí amuigh

anois. Seachtain a 12 ná babhta a sé
de Chorn Heineken. Más féidir liom
seachtain a ghoid bheadh sé iontach
ach ní féidir leat an saghas sin cin-
neadh a dhéanamh go dtí an choicís
dheireanach."  

Ach an mbeidh siad fós sa
chomórtas? Braitheann sé sin ar cad
a tharlóidh an tseachtain seo, ach
dar leis, níl aon seans go ligfidh Cler-
mont do Laighin ceithre úd a scóráil.
"Beidh sé fíordheacair 25 phointe a
fháil orthu. Is foireann iad atá ar ard-
chaighdeán agus measaim go mbei-
dh siad ag taisteal níos fearr an t-am
seo. Tá siad tar éis a theacht ar
aghaidh mar fhoireann agus tá siad
ag díriú go mór ar Chorn Heineken i
mbliana.    

"An barúil a fhaigheann tú, leis an
gcuntas atá acu sa bhaile (51
chluiche baile gan cailliúint) tá siad
ag mothú roinnt brú é sin a
choimeád ag imeacht, agus iad ag
imirt níos cúinge. Measaim go
bhféadfadh siad taistil gan an imní
céanna a bheith orthu, a bheith níos

saoire agus roinnt rugbaí a imirt.
Mothaíonn tú nár imir siad an méid
rugbaí is féidir leo an deireadh
seachtain seo caite."  

Tá Kearney ag súil a bheith ar ais i
dtreo dheireadh mhí Eanáir, agus cé
go bhfuil Laighin ag díriú ar Cler-
mont, tá Kearney ag súil go mbeidh
siad fós sa chomórtas ionas gur
féidir leis díriú ar an gcomórtas, mar
aon le comórtas na Sé Náisiún agus
Turas na Leon.  

"Nuair a bhíonn tú gortaithe,
caithfidh tú gnéithe dearfacha a
thógáil i slite ar leith. Gan amhras, is
gné dearfach é sin (go bhfuil an Corn
Heineken, na Sé Náisiún agus Turas
na Leon ag teacht). Ní bheidh mórán
ama agam chun filleadh do na Sé
Náisiún agus caithfidh mé tús maith
a fháil. Níl imeartha agam ach 28
nóiméad an séasúr seo. Ní mórán é
sin. Dá bharr, nuair a fhillfidh mé, an
aidhm atá agam ná tús maith a bhei-
th agam agus mé féin a chur i riocht
maith. Mura ndéanfaidh mé sin,
d'fhéadfainn a bheith i ndrocháit."

Rob Kearney, Laighin 
[PIC : STEPHEN MCCARTHY / SPORTSFILE]

Fionnuala Britton


